
ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ  

(ᐅᖅᑯᒻᒥᐅᑦ) 
 

ᓯᕗᓕᖅᑎ ᐄᕙ ᐋᕆᐊᒃ 
(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᒥᓂᔅᑕ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᓂᕐᒧᑦ; 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ 
 

ᔮᓐ ᓂᓐᖓᖅ 
(ᐊᑯᓪᓕᖅ) 

 
ᔮᓂ ᓂᖏᐅᖓᓐ 

(ᓇᓄᓕᒃ) 
ᐅᖃᖅᑎᐅᑉ ᑐᓪᓕᐊ, ᐃᒃᓯᕙᐅᑕᖅ 
ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 
ᐹᓪ ᐅᑲᓕᖅ 

(ᐃᖃᓗᐃᑦ ᐱᓇᓐᓇᖓ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐃᓄᒃ ᐸᐅᓗᓯ 
 (ᓇᑦᑎᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, 
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

(ᐃᖃᓗᒃᑑᑦᓯᐊᖅ) 
ᒥᓂᔅᑕ ᑮᓇᐅᔭᓕᕆᓂᕐᒧᑦ, 
ᐃᒃᓯᕙᐅᑕᖅ, ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 
ᒥᓂᔅᑕ ᒪᓕᒐᓕᕆᓂᕐᒧᑦ 

 (ᕿᑭᖅᑖᓘᑉ ᓂᒋᐊ) 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 
(ᐊᕐᕕᐊᑦ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐅᖃᐅᓯᓕᕆᓂᕐᒧᑦ; ᒥᓂᔅᑕ 
ᓄᓇᖃᖅᑳᖅᓯᒪᔪᓕᕆᓂᕐᒧᑦ 

 

ᐊᖓᔪᖅᑳᖅ ᐲᑕ ᑕᑉᑑᓇ 
(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒧᑦ  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᒫᑦᓯ 20, 2009 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᔭᐃᒥᓯ ᐊᕐᕚᕐᓗᒃ, ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ 
ᑕᒑᖅ ᑰᓕ, ᕌᓐ ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, 
ᐊᖓᔪᖅᑳᖅ ᓗᐊᓐ ᑯᓱᒐᖅ, ᔮᓐ ᓂᓐᖓᖅ, ᔮᓂ 
ᓂᖏᐅᖓᓐ, ᐹᓪ ᐅᑲᓕᖅ, ᐃᓄᒃ ᐸᐅᓗᓯ, 
ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ ᕋᒻᐴᑦ, ᕗᕆᑦ ᓯᐊᓪ, 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, ᐊᖓᔪᖅᑳᖅ ᓗᐃ 
ᑕᐹᖅᔪᒃ, ᐊᖓᔪᖅᑳᖅ ᐲᑕ ᑕᑉᑑᓇ, ᐊᖓᔪᖅᑳᖅ 
ᕼᐊᓐᑐ ᑐᑐ. 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔭᐃᒥᓯ ᐋᕆᐊᒃ): ᖁᔭᓐᓇᒦᒃ. 
ᑕᐃᒪ ᐱᒋᐊᓚᐅᓐᖏᓐᓂᑦᑎᓐᓂᑦ ᐊᐱᕆᔪᒪᓪᓗᒍ 
ᒥᔅᑕ ᓯᐅᑦᓴᒃ ᑐᒃᓯᐊᓂᒃᑯᑦ ᐱᒋᐊᖅᑎᑦᑎᔪᓐᓇᕐᒪᖔᑦ. 
ᒥᔅᑕ ᓯᐅᑦᓴᒃ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑕᐃᒪ 
ᑲᑎᒪᔾᔪᑎᔅᓴᑦᑎᓐᓅᕐᓗᑕ. ᓈᓴᐅᑎᖓ 2. ᒥᓂᔅᑕᐃᑦ 
ᐅᖃᕐᕕᖓ. ᒥᓂᔅᑕ ᑯᓱᒐᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 021 - 3(1): ᒑᓴᓖ 

ᐊᑭᑭᓪᓕᒋᐊᕐᓂᖓ (ᑯᓱᒐᖅ) 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐅᑉᓛᒃᑯᑦ, 
ᐅᖃᖅᑎᑦᓯᔩ. ᐅᑉᓛᑦᓯᐊᕙᐅᒻᒪᑦ ᖁᕕᐊᓇᖅ. 
ᐊᖃᒍᓗ ᐅᐱᕐᖔᕐᓂᐊᓕᖅᖢᓂ. ᑲᖏᖅᖠᓂᐅᑉ 
ᓯᓚᑯᓗᐊ ᓂᒡᓕᓇᕈᓐᓃᑦᓯᐊᒻᒪᕆᓐᓂᐊᓕᖅᐳᖃᐃ 
ᐊᖃᒍ ᐱᒋᐊᖅᖢᒍ. 
 
>>ᐸᑦᑕᑐᖅᑐᑦ 
 

ᐅᖃᖅᑎᑦᓯᔩ, ᐅᖃᓚᐅᕋᒪ ᐃᑉᐸᒃᓵᓐᓂᓵᑯᓗᒃ ᑖᒃᑯᐊ 
ᒥᓂᔅᑑᕝᕕᒋᓯᒪᔭᒃᑲ, ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᑦ, ᐱᓕᕆᐊᖃᕐᒪᑕᑦᑕᐅᖅ 
ᐅᖅᓲᑉ ᒥᔅᓵᓄᑦ. ᐊᒻᒪ ᐅᖃᓚᐅᖅᖢᖓ 
ᓂᐅᕕᖅᓵᓕᔪᓐᓇᓚᐅᕋᑉᑕ ᐅᖅᓱᓂᒃ ᐊᑭᓗᒃᓯᓯᒪᔪᓂᒃ 
ᐊᑭᓗᒃᓯᒋᐊᕐᔫᒥᔪᓐᓇᖁᓪᓗᒍ ᐅᖅᓱᖅ. 
 
ᖃᐅᔨᒪᑉᓗᑕᓗ ᐅᖅᓱᒧᑦ ᑮᓇᐅᔭᖅ 
ᐊᑐᓐᖏᑦᑕᕌᖓᑉᑎᒍᑦ ᓱᓇᒧᑦ ᐱᐅᓂᖅᓴᒧᑦ 
ᐊᑐᕈᓐᓇᓲᕆᒐᑉᑎᒍᑦ, ᓂᕿᑖᕐᓂᕐᒧᓪᓗ ᑕᒪᒃᑯᓄᖓ 
ᐊᓯᖏᓐᓄᑦ ᐊᑐᕈᓐᓇᕐᓂᖅᓴᐅᓲᕆᒐᑉᑎᒍᑦ. 
ᓄᓇᕗᒻᒥᐅᑕᐅᖃᑎᕗᑦ ᑮᓇᐅᔭᒥᒃ 
ᐊᑐᒐᒃᓴᖃᕐᓂᖅᓴᐅᓕᓲᖑᒻᒪᑕ ᐊᖑᓇᓱᖕᓂᕐᒧᓪᓗ 
ᐃᓅᓯᑦᓯᐊᕆᓐᓂᐅᑉᓗ ᒥᔅᓵᓄᑦ. 
 
ᐅᖃᖅᑎᑦᓯᔩ, ᐅᑉᓗᒥ ᖁᕕᐊᓱᑦᓯᐊᖅᐳᖓᐃᓛᒃ 
ᐅᖃᕈᓐᓇᕋᒪ ᐅᖅᓱᖅ, ᒑᓴᓖᓐ, 
ᐊᑭᓗᒃᓯᒋᐊᕐᓂᐊᕋᑉᑎᒍᑦ $0.10 ᓖᑕᒥᒃ, ᑖᓐᓇᓗ 
ᐊᖃᒍ. . .  
 
>>ᐸᑦᑕᑐᖅᑐᑦ 
 
ᖁᔭᓐᓇᒦᒃ. ᑖᓐᓇᓗ ᐊᑐᕆᐊᕐᓂᐊᖅᖢᓂ ᐊᖃᒍ, 
ᐊᖃᒍ ᐅᖅᓱᖅ ᐊᑭᓗᒃᓯᒋᐊᕐᓂᐊᖅᑐᖅ ᑕᐃᒪᓐᓇ 
$0.10 ᓖᑕᒥᒃ.  
 
ᒐᕙᒪᒃᑯᑎᒍᓂᓛᒃ ᐱᓕᕆᓂᐊᖅᐳᒍᑦ ᓱᓕ ᑕᐅᕗᖓ 
ᖃᐅᔨᓴᐃᓐᓇᕐᓗᑎᒍᑦ ᑕᒪᒃᑯᐊ ᐅᖅᓲᑉ ᐊᑭᒋᔭᖏᑦ 
ᓇᓗᓇᐃᑦᓯᐊᕈᓐᓇᖁᓗᑎᒍᑦ. ᑖᓐᓇ ᐅᖅᓲᑉ ᐊᑭᖏᑦ 
ᒪᓕᑉᐸᓪᓕᐊᓂᐊᕋᑉᑎᒍᑦ ᓇᓗᓇᐃᒃᑲᓐᓂᕈᒫᖅᐳᖅ 
ᔫᓂᒥᑦ. ᑕᒪᓐᓇᐃᓛᒃ ᐅᖅᓱᖅ ᐊᑭᓗᒃᓯᒋᐊᕐᓂᐊᖅᑐᖅ 
ᒫᑦᓯ 21-ᒥ ᐱᒋᐊᕐᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᖁᔭᓐᓇᒦᖅᑕᐅᕗᑎᑦ 
ᓄᓇᕘᒥᐅᓂᒃ. ᒥᓂᔅᑕᐃᑦ ᐅᖃᕐᕕᖓ. ᒥᓂᔅᑕ 
ᐲᑕᓴᓐ. 
 
ᐊᖓᔪᖅᑳᑉ ᐅᖃᐅᓯᖓ 022 - 3(1): ᓇᒻᒥᓂᖅ 

ᐊᖏᕐᕋᖃᖅᑐᓄᑦ ᐅᖅᓱᐊᓗᒻᒧᑦ 
ᐅᑎᕐᕕᐅᓂᖅ (ᐲᑕᓴᓐ) 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖃᓄᑭᐊᖅ ᑕᐃᒪᓐᓇ ᑐᓴᕈᒥᓇᖅᑑᑎᒋᔪᒥᒃ 
ᑐᓴᖅᑎᑦᑎᓂᐊᖅᑯᖓᖃᐃ ᐅᓪᓛᒥ 
ᐅᓪᓗᑐᐃᓐᓇᐅᑎᓪᓗᒍ ᑭᓯᐊᓂ ᒐᓱᐊᕐᓂᐊᖅᐳᖓ. 

ᐅᖃᖅᑏ, ᖁᕕᐊᓱᑦᑐᖓ ᓄᑖᒥᑦ ᐊᑕᐅᓯᐊᕐᓗᑎᑦ 
ᐅᖅᓱᐊᓗᒻᒥᑦ ᐅᑎᖅᑎᔾᔪᑎᒃᓴᖅ $400 
ᓇᒻᒥᓂᖃᖅᑐᑦ ᓄᓇᕗᒻᒥ ᐊᖏᕋᓂᑦ 
ᐊᑐᕐᓂᐊᖅᑕᖓ. 
 
>>ᐸᑦᑕᑐᖅᑐᑦ 
 
ᑖᒃᑯᐊ ᐅᑎᖅᑎᔾᔪᑎᒃᓴᑦ, ᐅᑎᖅᑐᒃᓴᐅᓂᐊᖅᑐᖅ 
ᑮᓇᐅᔭᖅ. ᐃᑲᔪᕐᔪᐃᔾᔪᑎᖃᓂᐊᖅᑐᖅ 
ᐊᑭᑭᓐᓂᖅᓴᐅᖁᓪᓗᒋᑦ 
ᑮᓇᐅᔭᖅᑐᕈᑎᒋᖃᑦᑕᖅᑕᖏᑦ ᓇᒻᒥᓂᖅ 
ᑮᓇᐅᔭᖁᑎᒋᔭᖏᑦ. 
 
ᐊᕐᕌᓂ ᒐᕙᒪᒃᑯᑦ ᓂᐅᕕᓚᐅᖅᑐᑦ ᐊᕐᕌᒍᑕᒫᑦ 
ᐅᖅᓱᐊᓗᒃᑖᕈᑎᒃᓴᖓᓂᑦ ᐊᑭᑐᔪᐊᓘᑎᓪᓗᒋᑦ $150 
ᖃᑦᑕᐅᔭᕐᔪᐊᖅ ᐊᑕᐅᓯᖅ. ᑕᐃᔅᓱᒪᓂ 
ᒐᕙᒪᐅᓚᐅᖅᓯᒪᔪᖅ 
ᐊᑭᑦᑐᕆᐊᖅᑎᑦᑎᔭᕆᐊᖃᒪᐅᕐᒪᑕ ᐅᖅᓱᐊᓗᒻᒥ 
ᐊᑭᓕᖅᑕᐅᖁᓪᓗᒋᑦ ᑕᐃᒃᑯᐊ ᐅᖅᓱᐊᓗᐃᑦ ᐊᑭᖏᑦ 
ᐊᓯᔾᔨᑲᑕᑦᑎᓪᓗᒋᑦ. 
 
ᐅᖃᖅᑏ, ᓇᒻᒥᓂᖃᖅᑎᓂᑦ ᐃᓪᓗᒥᑦ 
ᐊᑦᑐᖅᑕᐅᓯᒪᕐᔪᐊᒪᐅᕐᒪᑕ ᐅᖅᓱᐊᓗᐃᑦ ᐊᒻᒪ ᒑᓴᓖ 
ᐊᑭᑦᑐᕆᐊᕐᓂᕆᔭᖓᓄᑦ. ᐅᖅᓱᐊᓗᐃᑦ ᐊᒻᒪ 
ᐅᖅᑰᓴᐅᑎᖃᐅᑏᑦ ᑕᒪᒃᑯᐊ ᐅᖅᓱᖏᑦ 
ᑲᑕᑉᐹᓕᒻᒪᑕ. ᓄᓇᓕᓂᕆᔨᒃᑯᑦ ᐱᓕᕆᕕᖓ, 
ᐅᖅᓱᐊᓗᓕᕆᔨᒃᑯᑦ ᑕᒪᒃᑯᓂᖓ ᐊᑐᕐᓂᐊᕐᒪᑕ 
ᒐᕙᒪᒃᑯᑦ ᐊᑐᖏᓂᖅᓴᓂᑦ ᑮᓇᐅᔭᓂᑦ 
ᐱᖃᓯᐅᔾᔨᓂᐊᓕᕐᒪᑕ ᓄᓇᕗᒻᒥ 
ᐊᖏᕋᖃᖅᑎᐅᔪᓂᑦ. 
 
ᑖᒃᑯᐊ $400 ᐅᑎᖅᑐᒃᓴᖅ 
ᑐᒃᓯᕋᖅᑕᐅᖃᑦᑕᕿᐊᖃᓂᐊᖅᑐᖅ ᐱᓕᕆᕝᕕᖓᓐᓂᑦ 
ᑮᓇᐅᔭᓕᕆᔨᒃᑯᑦ. ᒫᓐᓇᐅᔪᖅ ᑐᒃᓯᕋᐅᑎᒃᓴᐃᑦ 
ᑕᑕᑎᕆᐊᓖᑦ ᒪᓕᒐᖏᓪᓗ ᓴᓇᔭᐅᔪᑦ. ᑖᒃᑯᐊᓗ 
ᐃᓘᓐᓇᑦᑎᐊᖏᑦ ᐱᖃᑕᐅᔪᒪᔪᑦ ᑐᒃᓯᖃᐅᑎᓂᑦ 
ᑕᐃᒪᓐᓇᐃᑦᑐᓂᑦ ᑎᒍᓯᓴᕋᐃᒍᓐᓇᓂᐊᕐᒪᑕ $400-
ᓂᑦ ᐅᑎᖅᑐᖅᓴᖁᑎᑖᕆᔭᐅᓂᐊᖅᑐᓂᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ 
ᐅᖃᕐᕕᖓ. ᒥᓂᔅᑕᓂᑦ ᓱᓕ 
ᑐᓴᕈᒥᓇᖅᑐᖁᑎᓕᒃᑕᖃᖅᐹ? 
 

>>ᐃᓪᓚᖅᑐᑦ 
 
ᐊᕐᓇᖅ ᓯᕗᓕᖅᑎ. 
 

ᐊᖓᔪᖅᑳᑉ ᐅᖃᐅᓯᖓ 023 - 3(1): ᓄᓇᕗᑦ 
ᖁᓕᓂᑦ ᓇᓪᓕᐅᓐᓂᖅᓯᐅᕐᓂᖓᑕ 
ᖃᓪᓕᓕᕐᓂᖓ (ᐋᕆᐊᒃ) 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒃᓱᓪᓕᖃᐃ, ᐅᖃᕈᒪᒻᒥᒐᒪ 
ᖃᐅᔨᒪᒐᑦᑕ ᑕᕝᕙ ᑕᒪᑐᒪᓂ ᐊᕐᕌᒍᒥᑦ 10-
ᖑᕐᓂᐊᓕᕐᒪᑦ ᑕᒪᓐᓇ ᓄᓇᕗᑦ. 
 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔪᖓ 
ᑐᓴᖅᑎᑦᑎᔪᒪᓪᓗᖓ ᒪᓕᒐᓕᐅᖅᑎᐅᖃᑎᓐᓂᑦ 
ᐊᒻᒪᓗ ᓄᓇᕗᒻᒥᐅᓂᑦ ᖁᕕᐊᓇᖅᑐᒻᒪᕆᒻᒥᑦ 
ᖃᓄᐃᓘᕈᑕᐅᓛᖅᑐᒥᑦ. ᒐᕙᒪᒃᑯᑦ ᓄᓇᕗᓪᓗ 
ᐱᓐᖑᖅᑎᑕᐅᓂᖓ ᐃᓕᓴᕆᔭᐅᓚᐅᖅᓯᒪᒻᒪᑦ 
ᐊᐃᐳᕈ 1, 1999-ᖑᑎᓪᓗᒍ. ᑖᒃᑯᐊ ᒪᓕᒐᓕᐅᖅᑏᑦ 
ᓂᕈᐊᖅᑕᐅᓯᒪᓪᓗᑎᑦ ᓄᓇᕗᒻᒥᐅᓄᑦ. 
ᓴᖅᑭᑕᐅᓯᒪᔪᑦ ᐱᖁᔭᖅᔪᐊᑎᒍᑦ 
ᓴᓐᖏᓂᖅᑖᖅᑎᑕᐅᓪᓗᑎᑦ ᐊᒥᓱᓂᒃ ᐱᒻᒪᕿᐅᔪᓂᑦ 
ᐅᖃᐅᓯᕆᖃᑦᑕᑦᑎᓐᓂᑦ ᐅᓪᓗᑕᒫᑦ ᑕᕝᕙᓂ 
ᒪᓕᒐᓕᐅᕐᕕᒻᒥ. ᑲᑐᔾᔨᓗᑕ ᐊᐅᓚᑦᑎᔪᓐᓇᖅᓯᔪᒍᑦ 
ᓯᕗᓂᒃᓴᑎᓐᓂᑦ ᐱᓗᐊᖑᐊᖅᑐᒥᑦ ᓲᕐᓗ ᒪᑯᓂᖓ 
ᐋᓐᓂᐊᖃᕐᓇᖏᑦᑐᓕᕆᓂᖅ, ᐃᓕᓐᓂᐊᖅᑐᓕᕆᓂᖅ, 
ᐊᐅᓚᑦᑎᓂᖅ, ᒪᓕᒐᓕᕆᓂᕐᒥᑦ, ᐆᒪᔪᓕᕆᓂᕐᒧᓪᓗ 
ᐊᐅᓚᑦᑎᓂᕐᒥᑦ. ᓴᖅᑭᑕᐅᓯᒪᓂᖓ ᒐᕙᒪᒋᔭᑦᑕ 
ᐱᓕᕆᑎᑕᐅᓯᒪᔪᖅ ᒪᓕᑦᑕᐅᕕᒃᔪᐊᕆᐊᓕᒃ 
ᓄᓇᕗᒻᒥ ᓄᓇᑖᓂᕐᒧᑦ ᐊᖏᕈᑎᓃᑦᑐᓂᑦ 
ᐱᒻᒪᕆᐅᓪᓗᑎᓪᓗ. ᓇᓗᓇᐃᒃᑯᑕᐅᓂᖓ ᖃᓇᑕᒥ 
ᑐᓐᖓᕕᒃᔪᐊᖑᓂᕐᒧᑦ, ᑲᓇᑕᒥᓪᓗ 
ᐋᖅᑭᒃᓱᐃᕙᓪᓕᐊᓂᕐᒥᑦ, ᐱᓕᕆᒋᐊᖃᓂᕐᒧᑦ. 
 

ᐅᖃᖅᑎᑦᑎᔩ, ᐊᐃᐳᕈ 1, 2009 ᓄᓇᕗᑦ 
ᐊᕐᕌᒍᑖᓂᐊᓕᕐᒪᑦ. ᓄᓇᓚᓕᓐᓂ 
ᖁᕕᐊᓲᑎᒋᔭᐅᓂᐊᖅᑐᖅ 
ᖃᓄᐃᓘᕈᓘᔭᕈᑎᒋᔭᐅᓗᓂ. ᑕᖅᑭᖅ 
ᐱᒋᐊᕋᑖᖅᑎᓪᓗᒍ ᑕᐃᒪ ᒥᓂᔅᑕᖓ ᓄᓇᓕᓐᓂ 
ᒐᕙᒃᑯᓄᓪᓗ ᐱᔨᑦᑎᕋᖅᑎᑯᓐᓄᓪᓗ ᐅᖃᒪᐅᕐᒪᑦ 
$5,000-ᓂᑦ ᑐᓂᓯᓂᐊᕐᓂᕋᕐᖢᓂ ᐊᑐᓂᑦ 
ᕼᐊᒻᒪᐅᔪᓄᑦ ᖁᕕᐊᓲᑎᒃᓴᓄᑦ ᑐᕌᖓᔪᓂᑦ 
ᑖᔅᓱᒥᖓ ᐅᐱᓐᓇᕐᒪᕆᑦᑐᒥᑦ ᓇᓪᓕᐅᓂᖅᓯᐅᕈᑎᒥᑦ 
ᐊᒻᒪᓗᑦᑕᐅᖅ ᐃᓕᓐᓂᐊᖅᑐᓕᕆᔨᒃᑯᑦ ᑐᓂᓯᓯᒪᒻᒥᔪᑦ 
ᑮᓇᐅᔭᓂᑦ $2,500-ᓂ ᐊᑐᓂ ᓄᓇᓕᓐᓂ.  
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ 
ᐃᓕᓐᓂᐊᕐᕕᕗᑦ ᖁᕕᐊᓲᑎᖃᕈᓐᓇᖁᓪᓗᒋᑦᑕᐅᖅ 
ᑕᐃᑲᓂ ᐅᓪᓗᖓᓂ. ᐃᓘᓐᓇᑎᑦ ᓄᓇᕗᒻᒥ ᓄᓇᓖᑦ 
ᖃᓄᖅᑑᕈᑎᖃᓂᐊᖅᑐᑦ ᖁᕕᐊᓲᑎᖃᕐᓂᐊᓂᕐᒥᓐᓂᒃ 
ᑕᕝᕙᓂ ᐃᖅᑲᐅᒪᓇᒻᒪᕆᑦᑐᒥᑦ ᐅᓪᓗᒥᑦ.  

ᐅᖃᖅᑎᑦᑎᔩ, ᑕᐃᒪ ᒥᑦᑎᒪᑕᓕᒻᒨᕐᓂᐊᖅᑐᒍᑦ 
ᐅᓪᓗᒥ ᒪᓕᒐᓕᐅᖅᑎᐅᖃᑎᒐᓗ ᑐᓄᓂᕐᒧᑦ 
ᐃᓚᐅᓗᓂ, ᒪᓕᒐᓕᐅᖅᑎᐅᖃᑎᒐᓗ ᖁᓪᓗᖅᑑᒥ 
ᐃᓚᐅᓗᓂ ᐊᒻᒪᓗᑦᑕᐅᖅ ᒪᓕᒐᓕᐅᖅᑎ ᐊᕐᕕᐊᑦ. 
ᐱᒋᐊᕈᑎᖃᕆᐊᖃᕐᓂᐊᕐᖢᑕ 
ᖃᓪᓕᕙᓪᓕᐊᓂᕆᔭᑦᑎᓐᓂ ᐊᕐᕌᒍᓂᑦ ᖁᓕᓂᑦ 
ᓄᓇᓕᒻᒥᓯᐅᑎᒋᔭᑦᑎᓐᓂ ᖁᕕᐊᓲᑎᒋᓗᒋᓪᓗ. 
ᐅᖃᖅᑎᑦᑎᔩ, ᑕᒪᓐᓇ ᐱᓕᕆᐊᕆᓇᓱᒃᓯᒪᔭᕗᑦ 
ᓂᕆᕕᔾᔪᐊᖃᑎᒌᓛᖅᑐᒍᑦ, ᐃᓄᒃᓯᐅᑎᓂᑦ ᓂᕿᓂᑦ 
ᒥᑦᑎᒪᑕᓕᒻᒦᓕᕈᑦᑕ, ᐊᒻᒪᓗᑦᑕᐅᖅ ᒪᒃᑯᑦᑐᓕᒫᓂᒡᓗ 
ᓄᓇᕗᒻᒥᐅᓂᑦ ᐱᓐᖑᐊᖃᑎᖃᓛᕆᕗᒍᑦ, 
ᕚᓕᐹᖅᑎᓪᓗᒋᑦ ᑕᑉᐱᑲᓃᓛᕐᒥᒻᒪᑕ ᓂᐅᕐᕈᓯᒪᓗᑎᑦ. 
 
ᐅᖃᖅᑎᑦᑎᔩ, ᓄᓇᕗᒻᒥ ᑲᓇᑕ ᓄᓇᑖᑉᓂᑉᒧᒃ ᓱᓕ 
ᐊᖏᓂᖅᐹᖑᓪᓗᓂ ᓄᓇᑖᕈᑕᐅᓯᒪᒻᒪᑦ 
ᐊᖏᕈᑎᐅᓯᒪᔪᖅ. ᐊᖅᑯᑎᐅᓚᐅᖅᑐᖅ ᓄᓇᕗᒻᒧᑦ 
ᐱᔪᓐᓇᖅᑎᑕᐅᓯᒪᔪᑦ, ᓴᐱᓕᖅᑕᐃᓕᔪᓐᓇᕐᓂᖏᓐᓄᑦ 
ᐊᒃᓱᕉᑎᖃᕐᓂᖏᓐᓄᓪᓗ ᐊᒥᓱᑦ ᐃᓄᐃᑦ. ᔪᓚᐃ 9-
ᒥ, 1993-ᒥ ᑕᐃᒪ ᐊᖏᕈᑎᒌᒍᑎᒃ 
ᐊᑐᓕᓚᐅᖅᓯᒪᔪᑦ, ᐱᖁᔭᖅᔪᐊᓐᖑᖅᖢᑎᒃ ᑲᓇᑕᒥ 
ᑕᒪᓐᓇ ᐱᔾᔪᑎᒋᓪᓗᒍ. ᐊᕐᕌᒍᑕᒫᑦ 
ᖁᕕᐊᓲᑎᖃᖅᐸᑉᐳᒍᑦ ᓄᓇᕗᑦ ᐅᓪᓗᖓᓂ ᔪᓚᐃ 
9-ᒥ. ᓄᓇᕗᒻᒥᐅᑦ ᖁᕕᐊᓲᖃᑕᐅᔪᓐᓇᕐᓂᐊᖅᑐᑦ 
ᓇᓗᓇᓐᖏᑦᑐᖅ ᐊᕐᕌᒍᓕᒫᒥ ᐊᑕᖏᖅᖢᑕ 
ᐱᔪᓐᓇᐅᑎᑖᖅᓯᒪᓂᑦᑎᓐᓂᑦ. 
 
ᐅᖃᖅᑎᑦᑎᔩ, ᐅᖃᐅᓯᒃᓴᓐᓂᒃ ᐱᔭᕇᕈᑎᖃᕈᒪᔪ 
ᐊᔭᐅᖅᑐᐃᒋᐊᕐᓗᖓ ᓄᓇᕗᒻᒥᐅᓕᒫᓂᑦ ᑕᒪᑐᒥᓐᖓ 
ᖁᕕᐊᓲᑎᒋᖃᑦᑕᕐᓂᐊᖅᑕᑦᑎᓐᓂᑦ ᓄᓇᕗᒻᒥ 
ᐊᕐᕌᒍᓂᑦ ᖁᓕᓂᑦ ᓇᓪᓕᐅᓂᖅᓯᐅᖅᑎᓪᓗᑕ 
ᑕᕝᕙᓂ ᐊᕐᕌᒍᒥ, ᐊᒻᒪᓗᑦᑕᐅᖅ 
ᒥᑦᑎᒪᑕᓕᒻᒨᓛᖅᑐᒍᑦ ᐱᒋᐊᕈᑎᖃᕆᐊᖅᑐᕐᓗᑕ 
ᖁᕕᐊᓲᑎᒋᓂᐊᖅᑕᑦᑎᓐᓂᑦ. 
ᐊᓯᖏᓐᓅᕈᒥᓇᕐᒥᔫᒐᓗᐊᖅ, ᑭᓯᐊᓂ ᑮᓇᐅᔭᐃᑦ 
ᒪᓕᒡᓗᒍ ᑕᒪᓐᓇ ᐊᔪᕐᓇᕐᒪᑦ. ᐊᖏᕈᑎᖃᓚᐅᕋᑦᑕ 
ᒥᓂᔅᑕᐃᑦ ᐊᐅᓪᓚᖅᓯᒪᑎᓪᓗᒋᑦ ᑲᑎᒪᑎᓪᓗᒋᑦ 
ᐳᓛᕆᐊᕈᓪᓗᑕ ᓄᓇᓕᓕᒫᓄᑦ ᑕᒪᑐᒪᓂ ᐊᕐᕌᒎᔪᒥ 
ᐊᑐᓂ ᓄᓇᓖᑦ ᐅᐸᒃᑕᐅᔪᕐᓗᑎᑦ ᑖᒃᑯᓇᓐᖓᑦ 
ᒥᓂᔅᑕᐅᔪᓂᑦ. ᑕᐃᒪᓐᓇᐃᑦᑐᓐᓇᕐᓂᐊᕋᑦᑕᓗ 
ᑕᐃᒪᐃᓐᓇᓱᓐᓂᐊᕋᑦᑕ ᖁᕕᐊᓱᑉᐳᖓ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ 
ᐅᖃᕐᕕᖓ. ᒥᓂᔅᑕ ᑰᓕ. 
 

ᐊᖓᔪᖅᑳᑉ ᐅᖃᐅᓯᖓ 024 - 3(1): ᐊᖏᕐᕋᓂᑦ 
ᐊᒻᒪ ᓄᓇᓕᓐᓂᑦ ᐃᖅᑲᓇᐃᔭᖅᑎᓂᑦ 
ᐃᓕᑕᖅᓯᓂᕐᒧᑦ ᐅᓪᓗᖓ (ᑰᓕ) 

 

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ ᐅᖃᖅᑏ, 
ᐅᑉᓛᒃᑰᖅᐸᒃᑲ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ 
ᐊᒻᒪᓗ ᑲᖏᖅᓯᓂᕐᒥᐅᑦ ᐅᑉᓛᒃᑰᖅᖢᒋᑦ ᑕᐅᑐᑦᑐᑦ 
ᑕᐃᒃᑯᐊ ᐊᒻᒪᓗ ᐃᓚᑯᓗᒃᑲ ᑕᐅᑐᑦᑐᑦ ᑕᐃᒃᑯᐊ. 
 

ᐅᖃᖅᑏ, ᖁᕕᐊᓱᑉᐳᖓᑦᑕᐅᖅ ᐆᒥᖓ 
ᓴᖅᑭᑦᑎᔪᒪᓪᓗᖓ ᑖᓐᓇ ᓈᑦᑏᖑᔭᐅᓕᖅᐸᑦ ᒫᑦᓯ 
22, ᑖᒃᑰᑉᓗ ᓇᓪᓕᐅᑎᓯᒪᓂᐊᓕᕐᒥᒪᑦ ᑕᐃᒃᑯᐊ 
ᐊᖏᕐᕋᒥᒃ ᐱᔨᑦᑎᖅᑎᐅᖃᑦᑕᖅᑐᑦ 
ᐃᑲᔪᖅᑎᐅᖃᑦᑕᖅᑐᑦ ᓄᓇᓕᒡᓂ 
ᐃᓕᑕᕆᔭᐅᒪᓂᖓᑦ ᑖᓐᓇ ᓇᒡᓕᐅᑎᓯᒪᒻᒪᑦ. 
ᑕᐃᒃᑯᐊ ᐊᔪᖅᓴᓗᐊᖅᑐᑦ ᐋᓐᓂᐅᕕᒻᒨᕈᓐᓇᓐᖏᑦᑐᑦ, 
ᐃᓐᓇᐅᓗᐊᖅᑐᓪᓗ ᑲᒪᒋᔭᐅᓲᖑᒻᒪᑕ, Community 
Care Worker Recognition Day-ᖑᒻᒪᑦ. ᑖᓐᓇ 
ᐅᑉᓗᖅ ᐱᓪᓚᕆᐅᔪᖅ ᐃᓕᑕᖅᓯᒻᒪᑦ ᐊᖏᕐᕋᖅᓯᒪᔪᑦ 
ᑲᒪᒋᔭᐅᑦᑎᐊᕆᐊᖃᕐᓂᖏᓐᓂᑦ ᐃᖅᑲᓇᐃᔭᖅᑎᓄᑦ, 
ᐊᒻᒪᓗ ᐱᓕᕆᓪᓚᕆᖃᑦᑕᖅᖢᑎᒃ ᑕᒪᒃᑯᐊ 
ᐱᔨᑦᑎᖅᑎᑯᓗᐃᑦ ᐃᓚᖏᑦ ᐊᑯᓂᐊᓗᒃ 
ᐃᖅᑲᓇᐃᔭᖅᑎᐅᓕᖅᑐᑦ ᓄᓇᑦᑎᓐᓄᑦ.  
 

ᐊᖏᕐᕋᒥ ᑕᐃᒃᑯᐊ ᑲᒪᔨᐅᖃᑦᑕᖅᑐᑦ 
ᐃᑲᔪᖅᑎᑯᓗᐃᑦ ᐊᒥᓱᓪᓚᕆᓐᓂᑦ ᐱᓕᕆᐊᖃᖅᑐᑦ, 
ᐃᓛᓐᓂᒃᑯᑦ ᑕᐃᒃᑯᐊ nurses, ᑲᒪᔨᐅᑎᑕᐅᓪᓗᑎᑦ 
ᐳᓛᕆᐊᖅᑎᑕᐅᖃᑦᑕᖅᑐᑦ ᐊᒻᒪᓗ 
ᐊᓂᕐᓂᕐᓗᖅᑐᓄᓪᓗ ᐊᒻᒪᓗ ᐃᓅᓯᖏᑦ ᖃᓄᖅ 
ᐋᓐᓂᐊᕐᓂᖃᓪᓚᕆᑦᑐᓪᓚᕇᑦ ᑲᒪᒋᔭᐅᖃᑦᑕᖅᖢᑎᒃ 
ᐊᒻᒪᓗ ᑎᒥᖓᓂᒃ ᓄᑭᖏᑦ ᓴᓐᖐᓕᓯᒪᓗᐊᖅᑐᑦ 
ᓴᓐᖏᑦᑎᓴᖅᑕᐅᓪᓗᒃ. ᐃᓛᓐᓂᓗ ᐊᖏᕐᕋᖏᑦ 
ᓴᓗᒻᒪᖅᓴᖅᑕᐅᖃᑦᑕᖅᖢᑎᒃ ᑕᒪᒃᑯᓄᖓ ᐱᔨᑦᑎᓄᑦ 
ᐊᒻᒪᓗ ᐃᓚᖏᑦ ᓄᑭᖏᑦ ᐱᔭᖏᓪᓗ 
ᓈᒻᒪᑦᑎᐊᓐᖏᓗᐊᖅᐸᑕ ᐊᒻᒪᓗ ᐃᓚᖏᑦ 
ᐊᔪᕈᑎᖃᕐᓂᖏᑦ ᐊᔾᔨᐅᓐᖏᑦᑑᖃᑦᑕᕐᒥᒻᒪᑕ ᑕᒪᒃᑯᐊ 
ᑲᒪᒋᔭᐅᑦᑎᐊᖃᑦᑕᖅᑐᑦ. ᐊᒻᒪᓗ ᑕᒪᒃᑯᐊ ᑎᒥᒥᒍᑦ 
ᐊᔪᕈᑎᖃᖅᑐᑦ, ᐃᒻᒪᖃ ᐱᓱᒍᓐᓇᓐᖏᑦᑐᓪᓘᓐᓃᑦ, 
ᑕᒪᒃᑯᐊ ᐱᓗᐊᖅᑐᒥ ᓄᓇᑦᑎᓐᓂ 
ᐊᔾᔨᒌᓐᖏᑦᑑᖃᑦᑕᕐᒪᑕ ᓱᕈᓯᑯᓘᓪᓗᑎ, ᐃᓚᖏᑦ 
ᐃᓐᓇᐅᓗᐊᓕᖅᖢᑎᒃ. ᑖᒃᑯᐊ ᐃᓕᑕᕆᔪᒪᒐᑦᑎᒍ 
ᐅᑉᓗᒥᐅᔪᖅ.  
 

ᑕᒪᒃᑯᐊ ᐊᖏᕐᕋᒥ community care workers-
ᖑᔪᑦ ᐃᑲᔪᖃᑦᑕᖅᑐᑦ ᐃᓚᒌᑯᓗᓐᓂᑦ, ᑭᓯᐊᓂ 
ᑖᒃᑯᐊ ᐊᖏᕐᕋᐅᑉ ᑲᒪᔨᖏᓐᓂᑦ ᐃᓚᒌᑦ 
ᐱᓕᕆᐊᖏᓐᓂᑦ ᑎᒍᓯᔾᔮᓐᖏᑦᑐᑦ, ᑕᐃᒃᑯᐊ 
ᐃᑲᔪᑐᐃᓐᓇᖃᑦᑕᕐᓂᐊᖅᑐᑦ. ᑕᒪᓐᓇ ᐱᓕᕆᐊᒧᑦ 
ᐱᔾᔪᑎᖃᕐᒪᑦ ᓴᓐᖏᑦᑎᒋᐊᖅᑎᑦᑎᓪᓗᓂᓗ ᑖᒃᑯᐊ  

ᐊᖏᕐᕋᒥ ᐃᓚᒌᑦ ᐃᑲᔫᑎᖏᑦᑕ ᓴᓂᐊᒍᑦ. 
ᓄᓇᕗᑦᒥᐅᑦ ᖁᕕᐊᓱᖃᑎᒋᔪᒪᔭᕗᑦ ᑕᒪᒃᑯᐊ 
ᐃᑲᔪᖅᑐᐃᑎᓪᓗᒋᑦ ᐱᐅᓂᖅᓴᒥᒃ ᐃᓅᓯᕐᒧᑦ 
ᑕᕝᕗᓐᖓ ᑎᑭᑉᐸᓪᓕᐊᔪᒪᒐᑦᑕ ᓄᓇᑦᑎᓐᓂᑦ 
ᐋᓐᓂᐊᓗᐊᖅᑐᑯᓗᐃᓪᓗ ᑕᐃᒃᑯᐊ 
ᐃᑲᔪᖅᑐᖅᑕᐅᑦᑎᐊᕆᐊᖃᕐᒪᑕ ᑕᐃᑯᖓ 
ᐱᑕᖃᓐᖏᓐᓇᑦᑕ ᐋᓐᓂᐊᕐᕕᒻᒥᑦ ᓄᓇᓕᓐᓂᑦ 
ᐃᓗᐊᓂᑦᑐᓐᓇᖅᑐᐃᓐᓇᐅᓂᖏᓐᓄᑦ. 
 
ᐅᖃᖅᑏ, ᐃᒻᒪᖃ ᑕᒫᓂ ᖃᓂᒋᔮᓃᑦᑐᑦ ᓄᓇᕗᒥᑦ 
87 ᐊᖏᕐᕋᐃᑦ, ᑲᒪᒋᔭᐅᖃᑦᑕᖅᑐᑦ ᑕᒪᒃᑯᐊ 
ᐃᖅᑲᓇᐃᔭᖅᑎᑦᑎᓐᓄᑦ ᐊᒻᒪᓗ ᖃᓂᒋᔮᓂᑦ 1,075 
ᓄᓇᕗᒻᒥᓕᒫᑦᓯᐊᖅ ᑕᐃᒃᑯᐊ ᐋᓐᓂᐊᕐᓂᖃᖅᑐᑦ 
ᐋᓐᓂᐊᕐᕕᒻᒨᕈᓐᓇᖏᑦᑐᓪᓗ 
ᐃᑲᔪᖅᑐᖅᑕᐅᖃᑦᑕᖅᑐᑦ. 
 
ᒫᓐᓇ ᑕᕝᕗᖓ ᐅᓇ ᐃᓕᑕᕆᔪᒪᓪᓗᒍ, ᐅᖃᖅᑏ, 
ᑕᒪᒃᑯᐊ ᓄᓇᓕᓐᓂᑦ ᐃᑲᔪᖅᑎᑯᓗᑉᐳᑦ 
ᐱᓕᕆᔪᒻᒪᕆᐅᖃᑦᑕᕐᒪᑕ ᐅᑉᓗᖅ ᑖᓐᓇ 
ᓇᓪᓕᐅᑎᑎᓪᓗᒍ ᓈᑦᑏᖑᔭᖅ 
ᐃᓕᑕᕆᑦᑎᐊᒃᑲᓐᓂᕐᓚᕗᑦ ᐊᒻᒪᓗ ᐅᐱᒋᓗᒋᑦ 
ᐊᔅᓱᕈᕐᓇᖅᑐᐊᓘᒻᒥᒃ ᓴᓗᒻᒪᖅᓴᐃᓕᖅᖢᑎᓪᓗ 
ᐱᖃᑦᑕᕐᒪᑕ ᑕᐃᑯᖓ ᐃᓚᖓᓂᒃ ᐃᒪᓐᓇ ᐅᕙᒍᑦ 
ᑲᒪᒋᔪᓐᓇᕋᔭᓐᖏᑕᑦᑎᓐᓂᒃ ᐱᔨᑦᑎᖃᑦᑕᕐᒪᑕ. 
ᖁᔭᓐᓇᒦᕈᒪᑉᓗᒋᑦ ᐅᑉᓗᖅ ᑖᓐᓇ 
ᓂᓪᓕᐅᑎᒋᔪᒪᖅᑲᐅᒐᒃᑯ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. ᒥᓂᔅᑕ 
ᑐᑐ. 
 
ᐊᖓᔪᖅᑳᑉ ᐅᖃᐅᓯᖓ 025 - 3(1): ᓄᓇᕗᑦ 

ᐃᑯᒻᒪᖅᑯᑎᓕᕆᕝᕕᐅᑉ ᐃᓚᒋᔭᐅᔪᓐᓃᕐᓂᖓ 
ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᓐᓄᑦ (ᑐᑐ) 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑐᓴᖅᑎᑦᑎᔪᒪᔪᖓ ᑲᑎᒪᔨᐅᖃᑎᓐᓂᒃ 
ᑕᐃᒃᑯᐊ ᓄᓇᕗᒻᒥᑦ ᐆᒻᒪᖅᑯᑎᓕᕆᕝᕕᒃ ᐃᓚᒋᔭᖓ 
ᖁᓪᓕᖅ ᐊᐅᓚᔪᓐᓇᐅᑎᓕᕆᔨᒃᑯᑦ ᒪᑐᓂᐊᓕᕐᒪᑦ 
ᒫᑦᓯ 31, 2009-ᒥ. ᐱᓕᕆᔾᔪᑏᑦ ᐱᔨᑦᑎᕈᑎᓪᓗ 
ᒫᓐᓇᐅᔪᖅ ᑕᐃᑲᓃᑦᑐᓐ ᑎᒍᔭᐅᓂᐊᖅᑐᑦ 
ᐊᓯᖏᓐᓄᑦ ᒐᕙᒪᒃᑯᑦ, ᓄᓇᕘᑉ ᒐᕙᒪᒃᑯᖏᑕ 
ᐱᓕᕆᕝᕕᖏᓐᓄᑦ ᑕᐃᒪᓐᓇᐃᑦᑐᓄ 
ᐊᑐᓗᐊᖅᑕᐃᓕᒪᓂᕐᒧᑦ ᐆᒻᒪᖅᑯᑎᓂᒃ 
ᐱᓕᕆᔾᔪᑎᖃᓕᕐᒪᑕ. 
 

ᐅᖃᖅᑏ, ᑖᒃᑯᐊ ᓄᓇᕗᒻᒥ ᐆᒻᒪᖅᑯᑎᒥᒃ 
ᐊᑐᓗᐊᖅᑕᐃᓕᒪᓂᕐᒥᑦ ᐱᓕᕆᕝᕕᒃ ᑕᐃᒃᑯᐊ 
ᓴᓇᔭᐅᑎᓪᓗᒋᑦ ᑎᓕᐅᕈᑎᖃᓚᐅᕐᒪᑕ 
ᐱᐅᖅᓱᐊᖁᓪᓗᒋᑦ ᐆᒻᒪᖅᑯᑎᓂᒃ ᓄᓇᕘᒥᑦ. 
ᑲᑎᒪᔨᖏᑦ ᐊᖏᖅᓯᓚᐅᖅᑐᑦ 
ᐊᑐᓚᐅᑲᐱᓪᓚᓐᓂᐊᖅᑐᓂᒃ ᑮᓇᐅᔭᓂᒃ 2005-ᒥᑦ 
ᑐᑭᓯᒪᓪᓗᑎᒃ ᑕᐃᒃᑯᐊ ᑮᓇᐅᔭᐃᑦ 
ᐊᓯᖏᓐᓃᓐᖔᖅᑐᑦ ᐃᑲᔪᕈᑎᖃᕐᓂᐊᕐᒪᑕ ᑕᐃᑯᖓ 
ᑎᑎᕋᕐᕕᒻᒧᑦ ᐃᒻᒥᓃᓕᖅᑭᔪᓐᓇᖅᓯᓂᐊᕐᒪᓗ ᑖᓐᓇ 
ᑎᑎᕋᕐᕕᒃ. ᐊᓯᔾᔨᖅᑕᐅᑎᓪᓗᒍ ᑲᓇᑕᐅᑉ 
ᒐᕙᒪᒃᑯᖏᓐᓂᑦ ᑕᐃᒃᑯᐊ ᓂᕆᐅᒋᔭᐅᔪᑦ ᑮᓇᐅᔭᐃᑦ 
ᐊᑐᐃᓐᓇᐅᔪᓐᓃᕐᒪᑕ.  
 
ᐅᖃᖅᑏ, ᒫᓐᓇᐅᔪᖅ ᐱᓕᕆᕝᕖᑦ ᐊᒻᒪᓗ 
ᑎᒥᓐᖑᖅᑎᑕᐅᓯᒪᔪᑦ ᐱᓕᕆᕕᖁᑎᖏᑦ ᓄᓇᕘᑉ 
ᒐᕙᒪᒃᑯᖏᑦ ᐆᒻᒪᖅᑯᑎᓂᒃ ᐊᑐᓗᐊᖅᑕᐃᓕᒪᓂᕐᒧᑦ 
ᐱᐅᖅᓱᐊᕐᓂᕐᒧᓂᓛᒃ ᐱᓕᕆᔾᔪᑎᖃᖅᑐᑦ 
ᐱᔨᑦᑎᕋᕈᑎᖃᖅᖢᑎᓪᓗ ᑲᑎᒪᔨᐅᔪᑦ 
ᐃᑉᐱᒍᓱᓚᐅᕐᒪᑕ ᐊᑲᐅᓂᖅᐹᖑᒐᔭᕐᒪᑦ ᒐᕙᒪᒃᑯᑦ 
ᐃᓗᐋᓃᑉᐸᑦ ᖀᓇᐅᔭᓂᓪᓗ ᑎᒍᓯᖃᑦᑕᓐᖏᓪᓗᑎᒃ 
ᑎᒥᓐᖑᖅᑎᑕᐅᓯᒪᔪᑦ ᑮᓇᐅᔭᖁᑎᒋᔭᖏᓐᓂᒃ 
ᑖᒃᑯᓄᖓ ᒫᑦᓯ 31, 2009-ᖑᑎᓪᓗᒍ. 
 
ᐅᖃᖅᑏ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑖᒃᑯᐊ 
ᐃᓚᐅᖏᓐᓇᕐᓂᐊᖅᑐᑦ ᐆᒻᒪᖅᑯᑎᓂᒃ 
ᐊᑐᓗᐊᖅᑕᐃᓕᒪᓂᕐᒧᑦ ᐱᓕᕆᐊᖃᕐᓗᑎᒃ ᐊᒻᒪᓗ 
ᐊᓯᖏᓐᓄᑦ ᑎᒥᓐᖑᖅᑎᑕᐅᓯᒪᔪᑦ ᐱᓕᕆᕕᖏᓐᓂᒃ 
ᕿᓂᖃᑦᑕᕐᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. ᒥᓂᔅᑕ 
ᑕᑉᑑᓇ. 
 
ᐊᖓᔪᖅᑳᑉ ᐅᖃᐅᓯᖓ 026 - 3(1): 

ᒐᕙᒪᑐᖃᒃᑯᑦ ᐅᑭᐅᖅᑕᖅᑐᒥ 
ᐱᕙᓪᓕᐊᔪᓕᕆᓂᕐᒧᑦ ᑎᒥᐅᓂᐊᖅᑑᑉ ᓄᑖᑉ 
ᐊᖓᔪᖅᑳᖃᕐᕕᒃᓴᖓᑕ ᐃᓂᒃᓴᖓ (ᑕᑉᑑᓇ) 

 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒪᓕᒐᓕᐅᖅᑏᑦ ᑐᓴᖅᓯᒪᓕᕐᒪᑕ ᓄᑖᒥᒃ 
ᐅᑭᐅᖅᑕᖅᑐᒥᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ 
ᐱᕙᓪᓕᐊᑎᑦᑎᓂᕐᒧᑦ ᑎᑎᕋᕐᕕᔅᓴᒥᒃ 
ᓴᖅᑭᑦᑎᔪᒪᒻᒪᑕ ᑲᓇᑕᐅᑉ ᒐᕙᒪᒃᑯᖏᑦ  

 



ᐅᓪᓗᑐᐃᓐᓇᖅ, ᒫᑦᓯ 20, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

218

ᑐᓴᖅᑎᑦᑎᓚᐅᕐᒪᑕ ᑮᓇᐅᔭᖅᑐᕈᑎᔅᓴᒥᓂᒃ 
ᑐᓴᖅᑎᑦᑎᑎᓪᓗᒋᑦ ᔮᓄᐊᕆ 27-ᖑᑎᓪᓗᒍ 
ᐊᕐᕌᒍᒋᔭᑦᑎᓐᓂ. ᑲᑎᒪᔩ ᖃᐅᔨᒪᔪᔅᓴᐅᔪᑦ ᑖᒃᑯᐊ 
ᓴᖅᑭᑕᐅᔪᒪᔪᑦ ᐊᖓᔪᖅᑳᒃᑯᕕᒻᒥᑦ ᓄᑖᒥᒃ 
ᐱᓕᕆᕝᕕᐅᓂᐊᖅᑐᓂ ᓄᓇᕘᒥᑦ, ᐅᑭᐅᖅᑕᖅᑑᑉ 
ᒐᕙᒪᖏᑕ ᐃᓗᐊᓃᓐᓂᐊᕐᒪᑕ. 
 
ᐅᖃᖅᑏ, ᑐᓴᖅᑎᑦᑎᔪᒪᔪᖓ ᒐᕙᒪᒃᑯᑦ 
ᓇᓛᒎᑦᑎᐊᖅᑐᒥᒃ ᐋᖅᑭᑦᑎᐊᖅᓯᒪᔪᒥᓪᓗ 
ᑭᐅᓯᒪᓕᕐᒪᑕ ᑲᓇᑕᐅᑉ ᒐᕙᒪᒃᑯᖏᑕ 
ᑐᓴᖅᑎᑦᑎᔪᑎᒋᓚᐅᖅᑕᖏᓐᓄᑦ. ᐅᑭᐅᖅᑕᖅᑐᒥᑦ 
ᒐᕙᒪᐅᔪᑦ ᓯᕗᓕᖅᑎᖏᑦ ᐱᖓᓲᔪᑦ ᑎᑎᕋᓚᐅᖅᑐᑦ 
ᐊᖓᔪᖅᑳᖓᓄᑦ ᑲᓇᑕᒥ, ᐃᑲᔪᖅᑐᐃᓪᓗᑎᒃ ᓄᑖᒥᒃ 
ᐱᓕᕆᕝᕕᐅᓂᐊᖅᑐᒥᒃ ᑲᓇᑕᐅᑉ ᒐᕙᒪᒃᑯᖏᓐᓂᒃ 
ᐃᓂᖃᕐᓂᐊᕐᓗᑎᒃ ᑎᓕᔭᐅᓯᒪᔾᔪᑎᒋᔭᖓᑕ 
ᐃᓗᐊᓂᑦ. ᑐᓐᖓᕕᖏᓐᓄᑦ ᑐᕌᒐᔅᓴᖏᑕᓗ 
ᐊᒻᒪᓗᑦᑕᐅᖅ ᑐᑭᒧᐊᑦᑎᑦᑎᓗᑎᒃ 
ᐋᖅᑭᑦᑕᐅᓇᓱᓐᓂᖓᓂᑦ ᑕᒪᓐᓇ. 
 
ᐃᓚᒋᓪᓗᒍ, ᕕᕝᕗᐊᕆ 19, 2009-ᖑᑎᓪᓗᒍ, 
ᑎᑎᕋᓚᐅᖅᑐᖓ ᒥᓂᔅᑕ ᔅᑐᕌᓪᒧᑦ, ᒥᓂᔅᑕᖓ 
ᐃᓄᓕᕆᔨᑐᖃᒃᑯᑦ ᐱᓕᕆᕝᕕᖓ ᑖᓐᓇ ᑲᒪᒻᒪᑕ 
ᓴᖅᑭᑦᑎᓂᕐᒥᒃ ᓄᑖᒥᒃ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ 
ᐱᕙᓪᓕᐊᑎᑦᑎᓂᕐᒧᑦ ᑎᑎᕋᕐᕕᐅᓂᐊᖅᑐᒥ. 
ᑲᑎᒪᖃᑎᒋᓛᕈᒫᖅᑕᕋ ᒥᓂᔅᑕ ᔅᑐᕌᓪ ᑕᒪᓐᓇ 
ᐋᖅᑭᓱᖅᑕᐅᓂᖓᓄᑦ ᓄᑖᑦ ᐱᓕᕆᕕᐅᓂᐊᖅᑐᑦ. 
ᐅᖃᐅᑎᓚᐅᖅᑕᒃᑲ ᐅᑭᐅᖅᑕᖅᑐᒥ ᒐᕙᒪᐅᔪᑦ 
ᓂᕆᐅᑦᑎᐊᓕᕐᒪᑕ ᐱᓕᕆᖃᑕᐅᔪᒪᑦᑎᐊᖅᖢᓂᒃ 
ᓴᓇᒪᓂᖓᓂᒃ ᐋᖅᑭᒃᓱᐃᑎᓪᓗᒋᑦ ᑖᔅᓱᒪᑉ ᓄᑖᑉ 
ᐱᓕᕆᕕᒃᓴᐅᔫᑉ ᐊᒻᒪ ᐱᓕᕆᐊᕐᕕᒃᓴᐅᔫᑉ.  
 
ᑕᑯᓛᖅᑕᕗᑦ ᓴᖅᑭᓛᖅᑐᒃᓴᐅᔪᖅ ᑖᓐᓇ 
ᐃᒻᒥᒃᑰᕐᓗᓂ ᑎᒥᐅᔪᖅ ᑕᐃᒪᓐᓇᑦᑕᐅᖅ 
ᐃᓕᓴᕆᔭᐅᓯᒪᓂᖃᕐᓗᓂ ᐊᒡᒍᖅᑐᖅᓯᒪᓂᒃᑯᑦ 
ᐱᕙᓪᓕᐊᑎᑦᑎᓂᕐᒧᑦ ᑎᒥᖁᑎᒋᔭᐅᔪᓂᑦ 
ᐊᔾᔨᒋᓗᓂᐅᒃ ᑲᓇᑕᒥ ᑮᓇᐅᔭᖁᑎᖃᕐᓗᑎᓪᓗ 
ᐃᑲᔪᖅᑐᐃᔾᔪᑎᖃᕐᓂᐊᕐᒪᑕ 
ᑮᓇᐅᔭᓕᐅᕈᑎᖃᕋᓱᐊᕐᓂᕐᒥ ᐱᕙᓪᓕᐊᑎᑦᑎᓂᕐᒧᑦ 
ᓄᓇᕗᒥ ᐊᓯᖏᓐᓂᓪᓗ ᐅᑭᐅᖅᑕᖅᑐᒥ ᒐᕙᒪᐅᔪᓂᑦ. 
 
ᐅᖃᖅᑏ, ᑲᓇᑕᐅᑉ ᒐᕙᒪᒃᑯᖏᑕ ᒥᓂᔅᑕᕆᔭᖓᑦ 
ᐅᖃᐅᑎᓯᒪᓕᖅᑕᕋ ᓄᓇᕗᑦ ᐅᑉᐱᕈᓱᒻᒪᑕ 
ᐊᖓᔪᖅᑳᒃᑯᕕᖃᖅᐸᑕ ᐃᖃᓗᓐᓂ 
ᐊᑲᐅᓂᖅᓴᐅᓇᓱᒋᓪᓗᑎᒍ. 
 
>>ᐸᑦᑕᑐᖅᑐᑦ 

ᑖᒃᓱᒥᓐᖓ ᐃᓱᒪᖃᕋᑦᑕ, ᐅᖃᖅᑏ, ᐱᔾᔪᑎᒋᓪᓗᑎᒍ 
ᐃᖃᓗᐃᑦ ᑐᑦᑕᕐᕕᐅᒻᒪᑦ 
ᐅᑭᐅᖅᑕᖅᑐᒧᐊᖅᐸᓪᓕᐊᔪᓄᑦ. ᐅᑉᐱᕈᓱᒃᑲᑦᑕ 
ᐃᓘᓐᓇᑎᐊᖏᑦ ᐅᑭᐅᖅᑕᑐᒥ ᒐᕙᒪᐅᔪᑦ ᑕᐃᒃᑯᐊ 
ᐊᖓᔪᖅᑳᒃᑯᕕᖃᖅᐸᑕ ᐃᖃᓗᓐᓃᑉᐸᑦ 
ᐊᑲᐅᓂᖅᓴᐅᓇᓱᒋᓪᓗᒍ. 
 
ᐅᖃᖅᑏ, ᑐᓴᖅᑎᑦᑎᔾᔪᑎᒋᓚᐅᖅᑕᖓᑦ ᓄᑖᖅ 
ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐱᕙᓪᓕᐊᑎᑦᑎᔾᔪᑎᑦ 
ᐅᑭᐅᖅᑕᖅᑐᒥ ᓇᓗᓇᐃᖅᓯᔪᑦ ᑲᓇᑕᐅᑉ 
ᒐᕙᒪᒃᑯᖏᑦ ᐅᑭᐅᖅᑕᖅᑐᒥᓗ ᒐᕙᒪᐅᔪᑦ 
ᐃᑲᔪᖃᑎᒌᓪᓗᑎᑦ ᑮᓇᐅᔭᓕᐅᕋᓱᐊᕐᓂᕐᒧᑦ 
ᐱᕙᓪᓕᐊᑎᑦᑎᖁᓪᓗᒋᑦ. ᐊᒻᒪᓗᑦᑕᐅᖅ 
ᑐᓴᖅᑎᑦᑎᓯᒪᔪᖅ ᐃᑲᔪᖃᑎᒌᒍᑎᓂᑦ ᓄᑖᓂᑦ 
ᓴᖅᑭᖅᑎᑦᑎᓯᒪᔪᖅ ᐅᑭᐅᖅᑕᖅᑐᒥ ᒐᕙᒪᓄᑦ 
ᐃᖅᑲᓇᐃᔭᖃᑎᒌᑦᑎᐊᕐᓂᐊᕋᑦᑕ ᑖᓐᓇ ᓄᑖᖅ 
ᐱᓕᕝᕕᐅᔪᖅ ᑭᓐᖒᒪᔭᑦᑎᓐᓄᑦ ᐊᖑᒻᒪᑎᖁᓪᓗᒍ.  
 
ᐊᒻᒪᓗᑦᑕᐅᖅ ᓂᕆᐅᑦᑎᐊᖅᐳᖓ 
ᑐᓴᖅᑎᑦᑎᖃᑦᑕᕐᓂᐊᕆᐊᒃᓴᖅ ᑕᖅᑭᓂᑦ 
ᐊᒡᒋᖅᑐᓂᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᐃᑦ 
ᐅᖃᐅᓯᖏᑦ. ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ 
ᐱᖓᓐᓇᖓᓄᑦ, ᒥᔅᑕ ᐅᑲᓕᖅ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 046 - 3(1): 

ᑐᓴᕈᒥᓇᖅᑐᑦ ᒥᓂᔅᑕᐅᑎᓃᓐᖔᖅᑐᑦ 
(ᐅᑲᓕᖅ) 

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᐅᓪᓗᒥ ᐅᓪᓗᑐᐃᓐᓇᐅᒻᒪᑦ ᓇᖏᖅᓯᕗᖓ. 
 
(ᑐᓵᔨᑎᒎᕈᓐᓃᖅᑐᖅ) ᐃᒫᒃ ᐅᓐᓄᒃ 
ᕿᓄᑦᑎᐊᓕᓚᐅᕋᒫᓯᑦ, ᑕᐱᑯᓗᒃᑳᓯᑦ ᐃᒫᒃ 
ᑭᓲᑎᑕᐅᓚᐅᓐᖏᓯᐊᕐᖓᑕ, ᑕᐃᒫᒃ ᐅᓪᓗᒥ 
ᑲᑕᒐᕈᓘᔭᖅᑲᐅᒐᓗᐊᖅᑐᖓ ᑭᓯᐊᓂ ᑖᕙᒃᑯᐊ  

ᑭᐅᑦᑕᓰᓐᓇᓕᕐᖓᑦ ᐱᒍᒪᓯᒪᔭᑦᑎᓐᓂᑦ 
ᖁᕕᐊᓱᓕᐅᒥᕙᑦᑐᖓ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐃᒫᒃ ᖃᐅᔨᒪᓕᖅᑐᖓ ᑐᕌᓐᑐ fan-ᖑᔭᕆᐊᒃᓴᐃ 
ᓵᓚᐅᖏᓐᓇᓲᕈᓗᒻᒪᑕ ᑕᐃᒫᒃ ᐱᐅᓯᖃᓲᖑᒻᒪᑕ, 
ᐃᓅᓯᕋ ᐋᕿᒃᓯᐊᖅᓯᒪᔫᔮᓐᖏᑦᑐᖅ ᐃᒫᒃ 
ᓵᓚᐅᓐᖑᖅᑲᓪᓗᓂ. ᑕᐃᒪᐃᑦᑐᑦ ᐱᒡᒐᖅᑐᕈᓗᐃᑦ 
ᑕᐃᒫᒃ ᐊᓱᓖᒃᑯᐊ ᑕᐃᒫᒃ 
ᐊᔪᕐᓇᖅᑐᖅᓯᐅᓪᓚᕆᑲᐃᓐᓇᓲᑦ ᑐᕌᓐᑐ fans.  
 
ᒪᓐᑐᕆᐋᓪ fan-ᖑᓪᓗᖓ ᖃᐅᑉᐸᑦ ᑕᐃᒪ ᑐᕌᓐᑐ 
ᐱᓐᖑᐊᖃᑎᒋᓛᕋᑦᑎᒍ ᓇᓕᐊᑐᐃᓐᓇᑦᑎᐊᖅ ᑐᕌᓐᑐ 
fan-ᑕᖃᕐᓂᖅᑲᑦ bet-ᖃᑎᒋᔪᒪᓂᐊᖅᑕᕋ 
ᐱᕖᓱᐊᓛᓕᕋᑦᑕ. 
 
ᖁᔭᓐᓇᒦᒃ ᑖᒃᑯᐊ ᑭᐅᔾᔪᑎᒋᑦᑎᐊᖅᑲᐅᒐᔅᓯᐅᒃ 
ᐱᔪᒪᓯᒪᔭᑦᑎᓐᓂᑦ ᐅᓪᓗᑦᑎᐊᕙᐅᕗᖅ 
ᓄᓇᕗᒻᒥᐅᑕᐅᖃᑎᒃᑲ ᖁᕕᐊᓱᖃᑎᒋᕙᒃᑲ. 
ᐅᓪᓗᖃᑦᑎᐊᕆᑦᑎ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ. 
ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᐊᐅᐸᓗᒃᑐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 047 - 3(1): 

ᐃᑲᔪᖅᓱᕐᓂᖅ ᐃᓱᒪᖅᓱᖃᑎᒌᓐᓂᕐᒥᑦ 
(ᐊᐅᐸᓗᒃᑐᖅ) 

ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ, ᐅᖃᖅᑏ. (ᑐᓵᔨᑎᒍᑦ) 
ᐅᓪᓗᒥ ᓇᖏᖅᓯᔾᔪᑎᖃᖅᐳᖓ ᐊᒃᓱᐊᓗᒃ 
ᐅᐱᒍᓱᒃᑲᒪ ᑭᒡᒐᖅᑐᐃᔭᕆᐊᒃᓴᖅ 
ᓂᕈᐊᖅᑕᐅᕕᒋᓯᒪᔭᕐᓄᑦ ᖃᒪᓂᑦᑐᐊᕐᒥ. 
ᒪᓕᒐᓕᐅᖅᑎᓐᖑᓵᖅᑎᓪᓗᖓ ᒪᓕᒐᓕᐅᕐᕕᒻᒥ  

ᐃᓕᓐᓂᐊᕋᒃᓴᒃᑲ ᐅᓄᖅᑐᐊᓗᐃᑦ ᖃᐅᔨᒪᔪᖓ.  
ᐊᒃᓱᐊᓗᒃ ᐅᐱᒍᓱᒃᑐᖓ ᐱᓕᕆᔨᖃᑎᖃᕋᒪ 
ᑲᑎᒪᔨᐅᖃᑎᒐᓕᑭᐊᖅ ᐅᓂᒃᑳᕈᓐᓇᖅᖢᑎᓪᓗ 
ᐊᑐᖅᓯᒪᔭᒥᓐᓂᑦ ᐸᓐᓇᐅᑎᒥᓐᓂᒡᓗ. 
 
ᐅᖃᖅᑏ, ᐅᑉᐱᕈᓱᒃᑐᖓ 
ᐱᓕᕆᑦᑎᐊᖃᑦᑕᕆᐊᖃᕋᑦᑕ ᐃᓱᒪᖅᓱᖃᑎᒌᓪᓗᑕ 
ᐊᒻᒪ ᓂᕈᐊᖃᑦᑕᕐᓗᑕ ᒪᓕᒐᓕᐅᖅᑎᐅᔭᕆᐊᖃᕋᑦᑕ 
ᐋᖅᑭᒋᐊᖅᓯᖃᑦᑕᕐᓗᑕᓗ ᐱᖁᔭᓂᑦ. 
ᓯᕗᓕᖅᑎᐅᓪᓗᑕ ᐋᖅᑭᒃᓯᔭᕆᐊᖃᕋᑦᑕ 
ᑐᑭᒧᐊᖅᑎᑦᑎᓗᑕᓗ ᓯᕗᓂᒃᓴᒧᑦ ᒥᓂᔅᑕᐃᓪᓗ 
ᑲᑎᒪᔨᖏᑦ ᐊᒃᓱᕈᕐᓇᖅᑐᓂᑦ, ᐃᖅᑲᓇᐃᔮᒃᓴᖃᕐᒪᑕ 
ᐊᑐᓕᖅᑎᑦᑎᓂᕐᒥᒡᓗ ᐱᓕᕆᕕᒻᒥ ᐸᓐᓇᐅᑎᓂᑦ, 
ᐊᑐᐊᒐᓂᒡᓗ. ᒪᓕᒐᓕᐅᖅᑎᑐᐃᓐᓇᐅᓪᓗᑕ 
ᐱᒻᒪᕆᐊᓗᒻᒥᒃ ᐃᖅᑲᓇᐃᔮᒃᓴᖃᕋᑦᑕ, 
ᕿᒥᕐᕈᓇᖃᑦᑕᕐᓗᑕ ᐊᐱᖅᓱᖃᑦᑕᕐᓗᑕᓗ 
ᐊᑐᓕᖁᔭᓕᐅᖃᑦᑕᕐᓗᑕᓗ 
ᐱᐅᓯᒋᐊᖁᔨᖃᑦᑕᕐᓗᑕᓗ ᒐᕙᒪᒃᑯᑦ 
ᐊᐅᓚᓂᕆᔭᖏᓐᓂᑦ ᐱᔨᑦᑎᕈᑎᓂᓪᓗ ᓄᓇᕘᒥ.  
 
ᐅᖃᖅᑏ, ᐊᒃᓱᐊᓗᒃ ᐅᐱᒍᓱᒃᑐᖓ ᑕᒪᑐᒧᓐᖓ 
ᐃᓚᐅᔪᓐᓇᕋᒪ ᐊᒃᓱᕉᓴᒡᓗᑕ ᓄᓇᕘᒥ ᑖᓐᓇ 
ᓄᓇᖁᑎᒋᔭᐅᔪᖅ ᓯᕗᒧᐊᑦᑎᐊᕈᓐᓇᕐᓂᐊᕐᒪᑦ. 
ᓂᕈᐊᖅᑕᐅᕝᕕᒋᓯᒪᔭᒃᑲᓗ ᖃᒪᓂᑦᑐᐊᕐᒦᑦᑐᑦ 
ᖁᔭᓐᓇᒦᑦᑎᐊᖅᖢᒋᑦ. (ᑐᓵᔨᑎᒎᕈᓐᓃᖅᑐᖅ) 
ᒪ’ᓇᓪᓗᐊᕕᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᑕᓯᐅᔭᕐᔪᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᕋᒻᐴᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 048 - 3(1): 

ᑭᒡᒐᖅᑐᐃᓂᖅ ᓴᓂᑭᓗᐊᕐᒥᑦ ᓄᓇᕗᒻᒥᓗ 
(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓄᓇᕗᒥᐅᑦ ᐅᑉᐱᕈᓱᒃᑐᐃᓐᓇᐅᔪᒃᓴᐅᔪᑦ 
ᑐᓴᖅᑎᑦᑎᖅᑲᐅᒻᒪᑕ ᑐᓴᒐᒃᓴᓂᑦ ᐱᐅᔪᓂᑦ 
ᓴᖅᑭᑦᑎᖅᑲᐅᒻᒪᑕ. ᐅᓪᓗᑐᐃᓐᓇᑕᒫᖃᐃ ᑕᐃᒪᓐᓇᒃ 
ᑐᓴᕈᒪᓇᖅᑐᓂᑦ ᖃᐃᑦᑎᔭᐅᖃᑦᑕᕋᑦᑕ 
ᐊᑲᐅᓂᖅᓴᐅᓂᐊᖅᐳᖅ. 

ᐅᖃᖅᑏ, ᓂᑯᕕᑦᑐᖓ ᐅᓪᓗᒥ 
ᓇᓗᓇᐃᖅᓯᓇᓱᓪᓗᖓ ᑕᒫᓂ ᐊᒃᓱᕉᓴᑦᑎᐊᖅᖢᖓ 
ᑭᒡᒐᖅᑐᐃᔪᒪᒐᒪ ᓴᓂᑭᓗᐊᕐᒥᐅᓂᑦ.  
 
ᐅᖃᖅᑏ, ᓴᓂᑭᓗᐊᕐᒥᐅᑦ ᐊᔾᔨᐅᓐᖏᑦᑑᒻᒪᑦ 
ᓄᓇᓕᐅᓪᓗᓂ ᓄᓇᕘᒥ ᐊᔾᔨᐅᓐᖏᑦᑐᖅ ᑖᓐᓇ 
ᐅᖓᓯᒋᔭᐅᒐᒥ ᐅᖃᐅᓯᖏᓪᓗ ᐊᔾᔨᒋᔭᐅᒐᑎᒃ 
ᐃᓄᖏᓪᓗ ᐊᑕᐅᒃᓯᒃᑯᓪᓗ ᓴᓂᑭᓗᐊᕐᒥᐅᑦ 
ᐊᒃᓱᐊᓗᒃ ᐅᐱᒍᓱᒃᑐᑦ ᓄᓇᕘᒥᐅᓂᑦ ᐃᓚᒋᔭᐅᒐᒥᒃ. 
ᓴᓂᑭᓗᐊᕐᒥᐅᑦ ᓄᓇᕗᒻᒧᑦ ᐃᓚᒋᔭᐅᒐᒥᒃ 
ᐅᐱᒍᓱᑦᑎᐊᖅᑐᑦ. 
 
ᐅᖃᖅᑏ, ᐅᐱᒋᔭᐅᑦᑎᐊᖅᑐᖓ 19-ᓄᑦ 
ᐃᓚᒋᔭᐅᒐᒪ ᒪᓕᒐᓕᐅᖅᑎᖏᓐᓄᑦ ᓄᓇᕗᑦ. 
ᐅᑉᐱᕈᓱᑦᑐᖓ ᓂᕈᐊᖅᑎᒋᔭᒃᑲ 
ᐃᖅᑲᓇᐃᔭᖅᑎᓪᓗᖓ ᑭᒐᕐᑐᕐᖢᒋᑦ ᓄᓇᕗᒻᒧᑦᑕᐅᖅ 
ᐱᓕᕆᒐᒪ. 
 
ᐅᖃᖅᑏ, ᐅᐱᒍᓱᑦᑐᖓ ᑕᒫᓂ 
ᐱᕕᖃᖅᑎᑕᐅᔪᓐᓇᕋᒪ ᓂᐱᒐᓗᑦᑕᐅᖅ 
ᐃᓚᓕᐅᑎᔪᓐᓇᕐᒪᑦ ᒪᓕᒐᓕᐅᖅᑎᐅᖃᑎᓐᓄᑦ ᓲᕐᓗ, 
ᓇᑦᑎᓕᕆᓂᐅᑉ ᒥᔅᓵᓄᑦ ᐃᑉᐸᒃᓴᖅ 
ᐅᖃᐅᓯᕆᓚᐅᖅᑕᕗᑦ. ᓄᓇᕗᑦ ᓂᐱᖓᐃᓛᒃ 
ᓴᓐᖏᓕᖅᐹᖅᓕᖁᓪᓗᒍ. 
 
ᐅᖃᖅᑏ, ᖁᔭᓐᓇᒦᕈᒪᔭᒃᑲ ᓂᕈᐊᖅᑎᒋᓯᒪᔭᒃᑲ 
ᒪᓕᒐᓕᐅᖅᑎᐅᖃᑎᒃᑲᓗ ᐱᕕᔅᓴᖃᖅᑎᑕᐅᒐᒪ 
ᑖᔅᓱᒧᖓ ᐃᓚᒋᔭᐅᒍᓐᓇᖁᓪᓗᖓ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ. 
ᒪᓕᒐᓕᐅᖅᑎ ᓇᑦᑎᓕᒻᒧᑦ, ᒥᔅᑕ ᐸᐅᓗᓯ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 049 - 3(1): 

ᐊᒃᓱᕈᕐᓇᕐᓂᖓ ᒪᕐᕉᓐᓂᒃ ᓄᓇᓖᓐᓂᒃ 
ᑭᒡᒐᖅᑐᐃᓂᕐᒥᑦ (ᐸᐅᓗᓯ) 

 
ᐸᐅᓗᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
(ᑐᓵᔨᑎᒎᕈᓐᓃᖅᑐᖅ) ᓯᕗᓪᓕᕐᒥᒃ  

ᑕᓗᕐᔪᐊᒧᑦ ᐅᖅᓱᖅᑑᒧᓪᓗ ᕼᐊᓘᖅᐸᒃᓯ 
ᑕᐅᑐᓐᓂᕈᔅᓯ. 
 
(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓂᑯᕕᑦᑐᐊ 
ᐅᖃᐅᓯᖃᕈᒪᓪᓗᖓ ᐊᒃᓱᕉᓴᐅᑎᒋᖃᑦᑕᖅᑕᖏᓐᓄᑦ 
ᒪᕐᕉᒃ ᓄᓇᓖᒃ ᑭᒡᒐᑐᖅᑖᒃᑲ ᒪᓕᒐᓕᐅᖅᑏᑦ 
ᑲᑎᒪᔨᖏᓐᓂ. 
 
ᐅᖃᖅᑏ, ᐅᓄᑲᓪᓚᑦᑐᑦ ᒪᓕᒐᓕᐅᖅᑏᑦ ᑲᑎᒪᔨᖏᑦ 
ᑭᒡᒐᖅᑐᐃᒻᒪᑕ ᓄᓇᖁᑎᖏᓐᓂᑦ ᒪᕐᕉᓐᓂᒃ 
ᐅᓄᕐᓂᖅᓴᓂᓪᓘᓐᓃᑦ ᓄᓇᖁᑎᖃᖅᑐᑎᑦ. 
ᐅᕙᓐᓂᓕ ᑭᒡᒐᖅᑐᐃᒐᒪ ᐅᖅᓱᖅᑑᒥᑦ 
ᑕᓗᕐᒧᐊᕐᒥᐅᓂᓪᓗ. 
 
ᐅᖃᖅᑏ, ᐅᖅᓱᖅᑑᕐᒥᐅᑕᐅᒐᓗᐊᖅᑎᓪᓗᖓ 
ᑕᓗᕐᔪᐊᖅ ᐊᖏᕋᕆᖅᑰᔨᑦᑎᐊᕐᒥᒐᒃᑯ. 
ᒪᓕᒐᓕᐅᖅᑎᐅᑎᓪᓗᖓ ᓇᑦᑎᓕᒻᒧᑦ 
ᐅᖃᐅᓯᖃᖃᑦᑕᓂᐊᖅᑐᖓ ᑭᒡᒐᖅᑐᕐᓗᒋᑦ ᒪᕐᕉᒃ 
ᑖᒃᑯᐊ ᓄᓇᓕᐅᔫᒃ. ᒪᓕᒐᓕᐅᕐᑯᐅᑉ ᐃᓗᐊᓂ 
ᑲᑎᒪᔨᐅᖃᑕᐅᑎᓪᓗᖓ ᑖᒃᑯᐊ 
ᓄᓇᓕᓐᓂᖃᑎᒌᑦᑐᑦ ᑕᐃᑲᓃᖔᖅᓯᒪᔪᑦ ᐅᕙᓐᓂᑦ 
ᑐᓴᖅᑎᑦᑎᖃᑦᑕᕐᓗᑎᑦ ᐃᓱᒫᓘᑎᒋᔭᖏᒥ 
ᖃᖓᑐᐃᓐᓇᑎᐊᒃᑯᑦ. 
 
ᐅᖃᖅᑏ, ᒪᕐᕉᓐᓂ ᓄᓇᓖᓐᓂᒃ ᑭᒡᒐᖅᑐᐃᓪᓗᑕ 
ᐅᓄᕐᓂᖅᓴᓂᓪᓘᓐᓃᑦ ᐊᒃᓱᕈᓐᓇᖃᑦᑕᕐᒪᑦ ᑭᓯᐊᓂ 
ᑕᐃᒪᓐᓇ ᐊᒃᓱᕈᕐᓇᕋᓗᐊᖅᑎᓪᓗᒍ ᓄᓇᕗᒻᒥ 
ᐃᓱᒪᒋᔭᖏᑦ ᑕᐅᑐᑦᑕᖏᓪᓗ ᐊᑕᐅᓯᕐᒦᖁᓪᓗᒋᑦ 
ᒪᓕᒐᓕᐅᕐᑯᐅᑉ ᐃᓗᐊᓂ ᐃᖅᑲᓇᐃᔭᖅᑎᓪᓗᑕ. 
ᐅᖃᖅᑏ, ᓂᕿᐅᑦᑎᐊᖅᐳᖓ 
ᐃᖅᑲᓇᐃᔭᖃᑎᒋᓂᐊᕋᒃᑭᑦ 
ᒪᓕᒐᓕᐅᕐᕕᒦᓐᖔᖅᓯᒪᔪᑦ ᑕᒪᒃᑭ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ. 
ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᐊᕐᕚᕐᓗᒃ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 050 - 3(1): 

ᐱᓕᕆᖃᑎᒌᓐᓂᖅ ᓴᓐᖏᓂᖅᓴᒧᑦ ᓄᓇᕗᒻᒧᑦ 
(ᐊᕐᕚᕐᓗᒃ) 

ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᐅᓐᓄᒃ 
ᐃᐊᑦᒪᓐᑕᓐ ᓵᓚᒃᓴᓴᐱᓚᐅᖅᑎᓪᓗᒋᑦ 8-1 ᑖᓐᓇ 
ᖃᐅᔨᒪᔭᕋ. 
 
>>ᐸᑦᑕᑐᖅᑐᑦ 
 
ᐊᒻᒪ ᓯᕗᓕᖅᑎ ᑐᓐᖓᓱᑦᑎᑎᐊᕐᓂᐊᖅᑕᕗᑦ 
ᑭᒡᒐᖅᑐᕐᓗᒋᑦ ᒥᑦᑎᒪᑕᓕᒻᒥ 
ᑐᓪᖓᓱᑦᑎᑎᐊᕐᓂᐊᖅᑕᕗᑦ ᒥᑦᑎᒪᑕᓕᒻᒧᐊᑎᓪᓗᒍ, 
ᓯᕗᓕᖅᑎᐅᑉ ᑐᓪᓕᐊ, ᒥᓂᔅᑕ ᓯᐅᑦᓴᒃ 
ᑐᓐᖓᓱᑦᑎᑎᐊᕐᓂᐊᖅᑕᕗᑦ. ᑐᓐᖓᓱᑦᑎᑕᐅᓪᓗᑎᓪᓗ 
ᒥᑦᑎᒪᑕᓕᒻᒧᑦ ᐅᖃᐅᔾᔭᐅᕙᒌᖅᑲᐅᒐᒪ. 
 
ᐅᓪᓗᒥᓕ, ᐅᖃᖅᑏ, ᐅᖃᐅᓯᖃᕈᒪᔪᖓ 
ᐃᓱᒪᖅᓴᖅᓯᐅᖁᔨᓪᓗᖓ ᐊᒻᒪᓗ ᐊᑐᓚᐅᖅᑕᑎᓐᓂ 
ᓯᕗᓂᑦᑎᓐᓂ ᑕᒪᓐᓇ ᑲᑎᒪᓂᖅᐳᑦ 
ᕿᑎᕋᐸᓗᖅᓕᖅᑰᓕᖅᑎᓪᓗᒍ ᑕᕝᕙᓂ ᐱᖓᔪᐊᓐᓂ 
ᒪᓕᒐᓕᐅᕐᕕᒻᒥ ᓄᓇᕗᒻᒥ. 
 
ᐅᖃᖅᑏ, ᖃᖓᑦᑎᐊᓵᑯᓗᒃ ᓂᕈᐊᖅᑐᖃᕋᑖᒪᐅᕐᒪᑦ 
ᐊᑯᓪᓕᐅᕐᒥᐅᓂᑦ ᓈᒻᒪᑦᑎᐊᓕᕋᑦᑕ. ᒥᔅᑕ ᓂᓐᖓᖅ 
Charles Bronson-ᖑᕙᑦᑑᒐᓗᐊᖅ (ᓵᓕ ᐳᕌᓐᓴᓐ) 
ᑐᓐᖓᓱᑦᑎᐊᕆᑦ ᑕᕝᕗᖓ ᒪᓕᒐᓕᐅᕐᕕᒻᒧᑦ. 
 
ᐃᓚᖓᑦ ᒪᓕᒐᓕᐅᖅᑎ: ᐄᓛᒃ, ᐄᓛᒃ. 
 
>>ᐸᑦᑕᑐᖅᑐᑦ 
 
ᐆᒥᖓᓕ ᓂᓪᓕᕈᑎᖃᕈᒪᓗᐊᓐᖑᐊᖅᑐᖓ 
ᓇᒧᓐᖓᐅᔭᕆᐊᖃᕐᓂᐊᕐᒪᖔᑦᑕ, ᐅᖃᐅᓯᕆᔪᒪᓪᓗᒍ 
ᓇᒧᓐᖓᐅᓇᓱᓐᓂᐊᕐᒪᖔᑦᑕ 
ᒪᓕᒐᓕᐅᖅᑎᐅᓕᖅᑎᓪᓗᑕ ᐱᖓᔪᐊᓐᓂᑦ. 
 
ᐊᒻᒪ ᑕᒫᓂ ᑕᑯᒐᒪ ᒪᓕᒐᓕᒐᓕᐅᖅᑎᐅᖃᑎᓐᓂᑦ, 
ᐊᔾᔨᒌᖏᑐᕐᔪᐊᒻᒪᕆᐊᓘᒃ ᒪᓕᒐᓕᐅᖅᑎᖃᕋᑦᑕ 
ᓇᑭᓐᖔᑐᐃᓐᓇᒥᐊᖅᑐᓂ ᖃᓄᖅ ᐱᓕᕆᓯᒪᔪᓂᑦ 
ᐊᒻᒪᓗ ᕿᒪᑦᑕᒥᓐᓂ ᖃᓄᐃᓘᖅᓯᒪᖃᑦᑕᕐᓂᖓᓂᑦ 
ᓄᓇᒥᓐᓂ. ᐊᓪᓛᑦ ᓄᓇᒥᑦ ᓇᒻᒥᖃᕋᓱᐊᓂᕐᒥᑦ 
ᐱᓇᓱᐊᓕᖅᑎᓪᓗᑕ. ᐃᓄᐃᑦ 
ᐱᕙᓪᓕᐊᕿᖁᓕᖅᑎᓪᓗᒋᑦ ᓯᕗᓪᓕᖅᐹᑦᑎᐊᒥᑦ 
ᐊᖓᔪᖅᑳᖑᒪᐅᖅᓯᒪᔪᖅ ᑕᒑᖅ ᑰᓕ ᑕᒫᓃᒻᒪᑦ,  

NAM-ᑯᓪᓗ ᐊᖓᔪᖅᑳᕕᓂᖓ ᑕᒫᓃᒻᒪᑦ. ᑕᒪᒃᑯᐊ 
ᐱᓕᕆᓯᒪᔪᐊᓘᒻᒪᑕ ᑭᓯᐊᓂ ᖃᐅᔨᒪᒐᓗᐊᖅᑐᒍᑦ 
ᓯᕗᓪᓕᐹ ᒪᓕᒐᓕᐅᖅᑎᐅᓕᑕᐃᓐᓇᖅᑐᑦ ᐃᓚᖏᑦ 
ᑭᓯᐊᓂ ᖃᐅᔨᒪᓐᓇᑲᐅᑎᒋᔪᖅ 
ᑯᑦᑕᖓᔪᖃᐱᓪᓚᔮᖏᑦᑐᑎᑦ ᑕᒫᓃᒻᒪᑕ.  
 
ᐊᒻᒪᓗ ᖃᐅᔨᒪᒻᒥᒐᑦᑕᐅᖅ ᖃᐅᔨᒪᒐᑦᓯ ᑕᒪᓄᐃᓐᓂ 
ᐃᓂᖃᖅᓯᒪᒐᒪ Cabinet-ᒥᓗ 
ᒪᓕᒐᓕᐅᖅᑎᑐᐃᓐᓇᕐᒥᓗ ᖃᐅᔨᒪᑦᑎᐊᕆᓪᓗᑕ 
ᐃᓛᓐᓂ ᖁᕕᐊᓇᖅᐸᒃᑐᖅ, ᐃᓛᓐᓂ ᐊᒃᓱᖕᒪᕆᐊᓗᒃ 
ᓂᙵᐅᒪᑲᐃᓐᓇᕐᓇᕐᐸᒃᑐᖅ 
ᖁᕕᐊᓱᓐᖏᑲᐃᓐᓇᕐᓇᕐᐸᒃᑐᖅ ᓇᓕᐊᓐᓂᑐᐃᓐᓇ 
ᐃᒃᓯᕚᖅᑐᓂ.  
 
ᑕᐃᒪᐃᑦᑐᐃᓐᓇᖅ ᐃᓛ ᖃᐅᔨᒪᒐᓗᐊᖅᑐᖓ 
ᑮᓇᐅᔭᑭᒃᓴᕐᓂᖏᓐᓄᑦ ᓄᓇᕐᔪᒥ. . .   
 
ᐅᖃᖅᑎ: ᒪᒥᐊᓇᖅ, ᒥᔅᑕ ᐊᕐᕚᕐᓗᒃ, ᓯᕿᙳᔭᐃᑦ 
ᐃᓱᓕᒻᒪᑦ. ᐅᖃᕇᕋᓱᒍᒪᒍᕕᑦ ᑖᒃᑯᐊ 
ᐊᐱᕆᔭᕆᐊᖃᕋᕕᒋᑦ ᒪᓕᒐᓕᐅᖅᑎᐅᖃᑎᑎᑦ. ᒥᔅᑕ 
ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᕿᓚᒥᓗᐊᑯᓗᖓᐃ ᓱᒃᑲᐃᓗᐊᖃᑦᑕᖅᑰᕐᒫᑦ 
ᐊᐱᕆᔪᒪᒐᓗᐊᖅᑐᖓ ᐊᖏᖅᑕᐅᔪᒪᓪᓗᖓ 
ᐱᐊᓂᒍᒪᓪᓗᒍ ᐅᖃᐅᓯᒃᓴᕋ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. 
ᐅᖃᓪᓚᓕᕌᖓᕕᑦ ᓱᒃᑲᓕᒋᐊᖃᑦᑕᕐᓂᖅ. ᑖᓐᓇ 
ᐊᖏᖅᑕᐅᔪᒪᒻᒪᑦ ᐃᓕᔅᓯᓐᓄᓕᒫᖅ ᐅᖃᐅᓯᒃᓴᖏᑦ 
ᐱᔭᕇᕈᒪᓪᓗᓂᒋᑦ. ᐋᒡᒑᖅᑐᖃᕐᐸ? 
ᐋᒡᒑᖅᑐᖃᓐᖏᒻᒪᑦ. ᐃᓱᓕᑦᑎᒋᐊᑐᐃᓐᓇᕆᑦ, ᒥᔅᑕ 
ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᖃᐅᔨᒪᓗᒃᑖᕋᑦᑕ ᐱᔭᕆᐊᑐᔪᓂᒃ 
ᓴᖅᑭᑦᑐᖃᕐᓯᒪᖃᑦᑕᕐᒪᑦ. ᑕᒪᓐᓇ ᑮᓇᐅᔭᖅ 
ᐱᔾᔪᑎᒋᓪᓗᒍᓗ ᑕᒪᒃᑯᐊ ᐊᑐᕈᓐᓇᖅᑕᖅᐳᑦ 
ᐊᑐᑦᑎᐊᕈᓐᓇᕋᑦᑎᒍ ᐊᑐᑦᑎᐊᕋᓱᒋᐊᖃᕋᑦᑎᒍᑦ.  
 
ᐊᒻᒪᓗ ᒪᓕᒐᓕᐅᖅᑎᐅᓪᓗᑕ ᒥᓂᔅᑕᐃᓪᓗ 
ᐱᓕᕆᖃᑎᒌᑦᓯᐊᕆᐊᖃᖅᑐᑦ ᑕᒪᓐᓇ 
ᐱᒻᒪᕆᐅᑎᑕᕋ ᐃᒃᓯᕙᐅᑕᐅᖃᑕᐅᑎᓪᓗᖓ  
ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᓐᓄᑦ.  

ᑕᒪᒃᑯᐊ ᐱᕙᓪᓕᐊᔾᔪᑎᒃᓴᐃᑦ ᒐᕙᒪᓕᕆᓂᒃᑯᑦ  
ᓄᖅᑲᖓᐅᑎᔭᕆᐊᖃᓐᖏᓐᓇᒃᑎᒍᑦ ᐊᒻᒪᓗ ᑕᒪᒃᑯᐊ 
ᐱᓇᓱᐊᕆᐊᖃᖅᑐᑎᒍᑦ ᐊᖏᖃᑎᒌᖕᓂᒃᑯᑦ. 
ᑕᒪᒃᑯᐊ ᖁᕕᐊᓱᖃᑎᒌᓐᖏᓐᓂᐅᓐᓇᔭᖅᑐᑦ 
ᓄᖅᑲᖓᐅᑎᔭᕆᐊᖃᓐᖏᓐᓇᒃᑎᒍᑦ 
ᐱᐊᓂᒃᓯᔪᓐᓇᑦᑎᐊᖁᓪᓗᑕ.  
 
ᐅᖃᖅᑏ, ᒐᕙᒪᒃᑯᓪᓗ ᑭᐅᓯᔪᓐᓇᕆᐊᖃᕐᖢᑎᒃ. 
ᓲᕐᓗ, ᐆᒃᑑᑎᒋᓪᓗᒍ ᑕᒪᓐᓇ ᐊᒃᓱᕉᑎᒌᓐᓇᕐᓂᐊᕋᒃᑯ 
ᒥᑦᓯᒪᑕᓕᒃ ᑕᒪᒃᑯᐊ, ᐊᔭᐅᖅᑐᐃᓐᓇᕐᓗᒋᓪᓗ 
ᑕᒪᒃᑯᐊ ᓯᐊᕐᕆᔭᕐᕕᒃᑖᖑᔭᕆᐊᓖᑦ ᓄᓇᕗᑦᒥ 
ᑕᒪᓐᓇ ᐱᓕᕆᖃᑎᒌᒡᓗᒋᑦ.  
 
ᑭᓯᐊᓂᓕ ᑕᒪᒃᑯᐊ ᒪᓕᒐᓕᐅᖅᑎᓗᒃᑖᑦ ᑕᒪᒃᑯᐊ 
ᑲᔪᓯᑎᑦᑎᐊᕆᐊᖏᓐᓇᓂᐊᖅᑕᒃᑲ ᐱᓕᕆᖃᑎᒌ 
ᑕᐃᒪᓐᓇᑦᑕᐅᖅ ᒪᓕᒐᓕᐅᖅᑎᐅᖃᑎᒃᑲ 
ᐱᓕᕆᖁᕙᒃᑲ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᕿᑭᖅᑖᓘᑉ ᓂᒋᐊᓄᑦ 
ᒪᓕᒐᓕᐅᖅᑎ, ᒥᔅᑕ ᓯᐊᓪ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 051 - 3(1): 

ᐱᒻᒪᕆᐅᓂᖓ ᐃᓅᖃᑎᒌᑦᑎᐊᕐᓂᖅ (ᓯᐊᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 20 
ᐅᑭᐅᖃᐃ ᐱᐊᓂᒃᓯᒪᓕᖅᑐᑦ ᑕᐃᔅᓱᒪᓂ 
ᐅᑭᐅᖅᑕᖅᑐᒧᑦ ᑎᑭᓚᐅᕐᓯᒪᖕᒪᑦ 
ᓄᔭᖃᕐᓂᕐᓴᐅᓪᓗᓂ ᒪᑯᒃᑐᖅ ᓄᑲᑉᐱᐊ 
ᑎᑭᓚᐅᕐᓯᒪᖕᒪᑦ ᐱᓕᕆᔾᔪᔾᔨᓪᓗᓂ 
ᐅᑭᐅᖅᑕᖅᑐᒥᐅᓂ ᐊᒻᒪᓗ ᐱᖃᓐᓈᖅᑖᕐᖢᓂ 
ᓄᑖᕋᖅᑖᖅᓯᒪᓪᓗᓂᓗ. 
 
>>ᐸᑦᑕᑐᖅᑐᑦ 
 
ᐅᖃᖅᑏ, ᐅᕙᒻᓂᒃ ᐅᖃᐅᓯᖃᕋᒪ ᐊᒻᒪᓗ 
ᐅᖃᐅᓯᖃᕈᒪᔪᖓ ᑕᒪᓐᓇ 
ᐃᓅᖃᑎᒌᑦᑎᐊᕆᐊᖃᕐᓂᖅ ᐊᒃᓱᕉᑎᒋᔪᒪᔭᕋ ᑖᓐᓇ. 

ᐅᖃᖅᑏ, ᓄᓕᐊᑯᓗᒐ ᐃᓅᓪᓗᓂ ᐊᒻᒪᓗ 
ᖁᕕᐊᓱᖃᑦᑕᕐᖢᓂ ᐊᒃᓱᕈᕐᓇᖅᑐᑰᖃᑦᑕᕐᖢᓄᒡᓗ. 
 
ᑕᐃᒪᓕ ᒪᓕᒐᓕᐅᖅᑎᙳᖅᑎᓪᓗᖓ 
ᐃᓚᑖᒃᑲᓐᓂᖅᑑᔭᓚᐅᕋᒪ ᐃᓛ ᐃᓚᒋᐊᖅᑑᔭᓚᐅᕐᒪᑕ 
ᐃᓚᒃᑲ. ᑕᒪᓐᓇ ᐃᓅᖃᑎᑦᑎᓐᓂ 
ᐊᔾᔨᒌᒃᑎᒃᑎᔭᕆᐊᖃᕐᓂᖅᐳᑦ ᐊᒃᓱᕉᑎᒋᓯᒪᓪᓗᒍ.  
 
ᐃᓅᖃᑎᒋᓪᓚᑦᑖᓐᖏᑕᑦᑎᓐᓂ 
ᒥᑭᓪᓕᑎᖅᑎᒋᐊᖃᓐᖏᓐᓂᖅᐳᑦ ᐅᖃᐅᓯᕆᔪᒪᔭᕋ, 
ᑖᒃᑯᐊ ᐃᓅᖃᑎᒌᑦ ᓇᑭᙶᕋᓗᐊᖅᐸᑦ ᓲᕐᓗ 
ᐊᔾᔨᒌᒃᑐᒃᑯᑦ ᐊᐅᓚᑦᑎᖃᑎᒌᒍᓐᓇᕐᓂᕗᑦ. ᐅᖃᖅᑏ, 
ᑕᒪᓐᓇ ᐅᖃᐅᓯᕆᒋᐊᖃᖅᑑᔭᖅᑐᒍ 
ᐊᒃᓱᕉᑎᒋᓯᒪᒐᒃᑯ.  
 
ᓲᕐᓗ ᐆᒃᑑᑎᑦᓯᐊᕙᐅᔭᕆᐊᖃᕋᑦᑕ ᐃᓅᖃᑎᑦᑎᓐᓄᑦ 
ᑕᒪᒃᑯᐊᓗ ᖁᕕᐊᓇᓐᖏᑦᑐᑦ 
ᓴᖅᑭᖃᑦᑕᖅᓯᒪᑎᓪᓗᒋᑦ. ᐅᑉᓗᓂ ᖄᖏᓵᖅᑐᓂᑦ. . .  
 
ᑕᒪᓐᓇ ᐊᔾᔨᒌᒃᑎᑦᑎᓂᖅ 
ᐃᓅᖃᑎᒌᓐᖏᒃᑲᓗᐊᖅᖢᑕ ᑕᒪᓐᓇ 
ᐊᔾᔨᒌᒋᐊᖃᕋᑦᑕ ᐃᓅᖃᑎᑦᑎᓐᓂᒃ 
ᐊᔾᔨᒌᑦᑎᑦᑎᓂᒃᑯᑦ ᑭᒡᒐᖅᑐᐃᔭᕆᐊᖃᕋᑦᑕ 
ᓇᑭᙶᕋᓗᐊᖅᐸᑦ ᐃᓅᖃᑎᕗᑦ.  
 
ᑕᒪᓐᓇ ᐃᓕᑦᓯᕝᕕᒋᓐᓂᐊᕋᑦᑎᒍᑦ ᑕᐃᒃᓱᒪᓂ ᖃᓄᖅ 
ᐊᒃᓱᕈᕐᓇᖅᑐᒃᑰᖃᑦᑕᕈᑕᐅᓯᒪᔪᑦ. ᓂᕈᐊᖅᑕᐅᓯᒪᒐᑦᑕ  
ᑭᒡᒐᖅᑑᑎᒋᐊᖃᕐᓗᑕ ᑕᒪᒃᑯᐊᓗ 
ᐱᓕᕆᐊᒃᓴᕆᔭᖅᐳᑦ ᐊᔾᔨᒌᓐᖏᑦᑑᑕᐅᓪᓗᑎᒃ. 

ᐅᖃᖅᑏ, ᑕᒪᓐᓇ ᓇᒡᒐᔾᔭᐅᒥ ᐱᒋᐊᕐᓂᐊᖅᑎᓪᓗᑕ 
ᓴᓇᒃᑕᐃᓕᐅᕌᓂᒃᐸᑦ ᑕᐃᒪᓐᓇᒃ 
ᐱᓕᕆᓇᓱᓐᓂᐊᖅᐳᒍᑦ 
ᓯᕗᓂᒃᓴᖃᑦᑎᐊᕈᓐᓇᖁᓪᓗᒋᑦ ᐃᓅᖃᑎᕗᑦ ᐊᒻᒪᓗ 
ᐃᕐᖑᑕᖅᐳᑦ.  
 
ᐅᖃᖅᑏ, ᑕᒪᒃᑯᐊ ᐱᓕᕆᑦᑎᐊᓐᖏᑦᑐᖃᕐᓂᐊᖅᐸᑦ 
ᑕᒪᓐᓇ ᐱᓕᕆᑦᑎᐊᕈᒪᔪᓄᑦ ᑲᔪᓯᒋᐊᕈᑕᐅᖁᓪᓗᒍ 
ᐊᒃᓱᕉᑕᐅᔭᕆᐊᓕᒃ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ 
ᑕᑉᑑᓇ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 052 - 3(1): 

ᒋᐅᕆ ᑭᓇᑎ ᑐᓂᔭᐅᔪᖅ ᐃᓕᓐᓂᐊᕕᒻᒥ 
ᐊᖓᔪᖅᑳᑦᑎᐊᕙᐅᔾᔪᑎᑖᕈᑎᒥᒃ (ᑕᑉᑑᓇ) 

 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᓪᓗᒥ ᓇᖏᖅᓯᔾᔪᑎᖃᖅᑐᖓ ᒋᐅᕆ 
ᑭᓇᑎᒥᒃ, ᒪᓕᒐᓕᐅᕐᕕᐅᒋᓯᒪᔭᕋᓂᒃ ᒪᒃᑯᑦᑑᔪᖅ 
ᐃᓕᓐᓂᐊᕐᕕᔾᔪᐊᕐᒥ ᐃᓕᓐᓂᐊᖅᖢᓂ 
ᐃᓕᑕᕆᔭᐅᓚᐅᕐᒪᑦ ᐱᓕᕆᑦᑎᐊᔪᔅᓴᖃᑦᑕᕐᓂᖓᓄᑦ. 
 
ᐅᖃᖅᑏ, ᑕᒪᓐᓇ ᐱᒻᒪᕆᐊᓘᔪᖅ ᐃᓕᑕᕆᑉᓗᒍ 
ᐃᓕᑕᕆᔭᐅᓂᖓᓗ ᐱᒻᒪᕆᐊᓘᔪᖅ ᓄᓇᓕᐅᑉ 
ᐃᓗᐊᓂ ᐱᕙᓪᓕᐊᑎᑦᑎᖃᑦᑕᖅᓯᒪᓂᖓ 
ᐱᓕᕆᖃᑎᖃᑦᑎᐊᖃᑦᑕᕐᓂᖓᓗ ᐃᓅᖃᑎᒥᓂᒃ 
ᐃᓕᓴᖅᓯᔾᔪᑕᐅᒻᒪᑦ.  
 
ᐅᖃᖅᑏ, ᑕᒪᒃᑯᐊ ᐱᓕᕆᐊᖃᖃᑦᑕᖅᓯᒪᔪᖅ 
ᐃᓕᓐᓂᐊᕐᕕᒻᒥ ᐃᓅᖃᑎᖃᑦᑎᐊᕋᓱᖃᑦᑕᖅᖢᓂ 
ᓄᓇᖅᑲᑎᒥᓂᒃ ᐊᒃᓱᕈᕈᑎᖃᖃᑦᑕᖅᖢᓂᓗ ᑖᓐᓇ 
ᓄᑲᑉᐱᐊᖅ ᒪᒃᑯᒃᑐᖅ ᐊᓯᔾᔩᔪᒪᓪᓗᓂ 
ᐃᓅᖃᑎᒌᓐᓂᖅ ᐃᓕᓐᓂᐊᖃᑎᖃᕐᓂᒃᑯᑦ 
ᑐᕚᓪᓕᕈᓐᓇᖁᓪᓗᓂᐅᒃ. 
 

ᐅᖃᖅᑏ, ᑕᒪᒃᑯᐊ ᑲᓇᑕᒥ ᒪᒃᑯᒃᑐᓄᑦ 
ᐱᕙᓪᓕᐊᑎᑦᑎᓇᓱᒃᑎᐅᖃᑦᑕᖅᑐᑦ ᐃᑲᔪᖃᑦᑕᕐᒪᑕ 
ᑕᒪᒃᑯᓂᖓ ᐱᕚᓪᓕᕈᓐᓇᖁᓪᓗᒋᑦ ᒪᒃᑯᒃᑐᖁᑎᕗᑦ 
ᐊᒻᒪᓗ ᑕᒪᒃᑯᐊ ᐊᒃᓱᕈᕐᓇᖅᑐᓂᑦ 
ᐱᐊᓂᒍᑎᑦᑎᐊᕈᓐᓇᖁᓪᓗᒋᑦ. 
 
ᑭᖑᓪᓕᖅᐹᒃᑯᑦ, ᐅᖃᖅᑏ, ᑕᒪᒃᑯᐊ ᐃᓕᓐᓂᐊᕐᕖᑦ 
ᑲᔪᓯᓂᖃᑦᑎᐊᕈᓐᓇᖁᓪᓗᒋᑦ. 
 
ᒪᓕᒐᓕᐅᖅᑏᑦ ᐃᓚᖓᑦ: ᐄᓛᒃ, ᐄᓛᒃ. 
 
ᑖᓐᓇ ᒥᔅᑕ ᑭᓇᑎ ᐱᕙᓪᓕᖅᑎᑦᑎᓯᒪᕗᖅ 
ᐃᓕᓐᓂᐊᖃᑎᒥᓂᑦ ᖁᕐᓗᖅᑑᒥ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ. 
ᒪᓕᒐᓕᐅᖅᑎ ᐸᓐᓂᖅᑐᒧᑦ, ᒥᔅᑕ ᖁᒻᒧᐊᑦᑐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 053 - 3(1): 

ᓴᓐᖏᓂᓕᐅᕐᓂᖅ ᐊᖏᖃᑎᒌᒃᑎᐅᓂᑎᒍᑦ 
(ᖁᒻᒧᐊᑦᑐᖅ) 

ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ 
ᖁᔭᓐᓇᒦᒃ ᑕᕝᕙᓂ ᑲᑎᒪᔨᐅᖃᑎᒃᑲ 
ᓄᓇᑦᑎᓐᓂᒥᐅᑕᐃᑦ. ᓂᕈᐊᓚᐅᖅᑐᑦ ᐅᕙᓐᓂᒃ 
ᖁᔭᓐᓇᒦᖅᐸᒃᑲ.  
 
ᐊᒻᒪᓗ ᑖᒃᑯᐊ ᒥᓂᔅᑕᐃᑦ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᔨᒃᑯᓐᓄᑦ ᐊᒻᒪᓗ 
ᑮᓇᐅᔭᓕᕆᔨᒃᑯᓐᓄᑦ ᐅᖃᐅᓯᒋᖅᑲᐅᔭᑎᑦ 
ᖁᕕᐊᓇᖅᑐᑦ ᓄᓇᕗᒻᒥᐅᑕᕐᓄᑦ. ᑖᓐᓇᓗ 
ᖁᓪᓕᑯᓐᓄᑦ ᒥᓂᔅᑕ ᓇᖏᖅᓯᒻᒪᑦ 
ᐊᑭᑭᓪᓕᒋᐊᓂᐊᖅᑐᒋᑦᑎᖅᑲᐅᒐᓗᐊᕐᒥᔪᖓ  
ᖃᐅᒻᒪᓯᐅᑎᓂᑦ ᐊᑭᓕᖅᐸᑕᑦᑎᓐᓂᑦ ᑕᐃᒪ  
ᓂᓕᓐᓂᐊᖅᑐᒋᓕᖅᑲᐅᔭᕋᓗᐊᕋ. 
ᖁᓪᓗᕈᓗᑐᐃᓐᓇᓛᖅᑐᖓᖃᐃ ᑐᓴᓚᐅᖅᑐᒍ. 

ᒫᓐᓇ ᐅᖃᖅᑏ, (ᑐᓵᔨᑎᒍᑦ) ᐅᖃᐅᓯᖃᕈᒪᔪᖓ 
ᐅᓪᓗᒥ ᓂᕆᐅᓐᓂᖃᕋᒪ 
ᐱᓕᕆᖃᑎᒌᑦᑎᐊᕈᓐᓇᖁᓪᓗᖁᓪᓗᑕ 
ᒪᓕᒐᓕᐅᖅᑎᐅᓪᓗᑕ ᐱᕚᓪᓕᕈᓐᓇᖁᓪᓗᒋᑦ 
ᓄᓇᕗᑦᒥᐅᑦ.  
 
ᐅᖃᖅᑏ, ᒪᓕᒐᓕᐅᖅᑏᑦ ᐊᖏᖃᑎᒌᓐᓂᒃᑯᑦ 
ᐱᓕᕆᖃᑎᖃᕐᓇᕋᖃᑦᑕᕐᒪᑕ ᐊᒻᒪᓗ ᑕᒪᒃᑯᐊ 
ᐱᓕᕆᓇᓱᒋᐊᖃᕋᑦᑕ ᐆᑦᑑᑎᖃᕐᓗᑕ 
ᐱᓕᕆᖃᑎᒌᖃᑦᑕᖅᓯᒪᔪᓂᑦ ᑕᒪᒃᑯᐊ ᒪᓕᒐᐃᑦ 
ᑲᔪᓯᒋᐊᕈᓐᓇᖁᓪᓗᒋᑦ ᑮᓇᐅᔭᓕᕆᔾᔪᑏᓪᓗ. 
 
ᐅᖃᖅᑏ, ᒪᓕᒐᓕᐅᖅᑎᐅᓪᓗᑕ ᐊᑐᓂ 
ᐱᔪᓐᓇᕐᓂᖃᕋᑦᑕ ᑕᒪᒃᑯᐊ ᐱᕚᓪᓕᕈᓐᓇᖁᓪᓗᒋᑦ 
ᓄᓇᖅᑲᑎᕗᑦ ᑐᓴᕐᕕᒋᖃᑦᑕᕐᓗᒋᓪᓗ 
ᖃᓄᐃᓘᕈᑎᒋᖁᔭᖏᓐᓂᑦ 
ᖃᓄᐃᓕᐅᕈᑎᒋᖁᔭᖏᓪᓗ. ᑕᕝᕙᓂ ᒪᓕᒐᓕᐅᕐᕕᒻᒥ 
ᐅᖃᐅᓯᕆᔪᒪᔭᑦᑎᓐᓂᑦ ᓂᑉᓕᐅᑎᖃᖃᑦᑕᕋᑦᑕ. 
 
ᐅᖃᖅᑏ, ᐱᓕᕋᖃᑎᖃᕐᓂᒃᑯᓪᓗ 
ᐊᖏᖃᑎᒌᓐᓂᒃᑯᓪᓗ ᐱᓕᕆᖃᑦᑕᕋᑦᑕ ᑕᒪᒃᑯᐊ 
ᐱᕚᓪᓕᕈᑕᐅᒍᓐᓇᖃᑦᑕᕐᓂᐊᕐᒪᑕ 
ᐋᖅᑭᒋᐊᕈᑎᒃᓴᓂᑦ ᐋᖅᑭᒃᓯᖃᑦᑕᕐᓗᑕ. 
 
ᐅᖃᖅᑏ, ᐱᓕᕆᖃᑎᖃᕈᒪᑦᑎᐊᖅᑐᖓ 
ᒪᓕᒐᓕᐅᖅᑎᐅᖃᑎᒃᑲᓂᒃ ᓄᓇᕗᑦᒥᐅᑦ 
ᐱᕚᓪᓕᕈᓐᓇᖁᓪᓗᒋᑦ, (ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ 
ᑖᒃᑯᐊ (ᑐᓵᔨᑎᒍᑦ) ᓂᕈᐊᖅᑕᐅᓯᒪᕝᕕᒋᔭᖅᐳᓪᓗ 
ᐱᕚᓪᓕᕈᓐᓇᖁᓪᓗᒋᑦ. ᐅᖃᕈᒪᔪᖓ 
ᐃᑲᔪᖅᑐᐃᑦᑎᐊᕈᒪᒐᒪ ᐃᑲᔪᐃᑦᑎᐊᕋᒪ 
ᒪᓕᒐᓕᐅᖅᑎᓐᖑᖅᓵᖅᑐᓂᑦ, ᐅᑉᐱᕈᓱᒃᓱᖓᓗ 
ᑲᔪᓯᑦᑎᐊᕈᓐᓇᕐᓂᖏᓐᓂᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᕐᕕᖓ. 
ᒪᓕᒐᓕᐅᖅᑎ ᓇᓄᓕᒻᒧᑦ, ᒥᔅᑕ ᓂᖏᐅᖓᓐ. 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 054 - 3(1): 

ᓴᓪᓕᓂ ᑐᒃᑐᓯᐅᖅᑐᑦ ᑲᔪᓯᓂᖃᑦᑎᐊᕐᓂᖏᑦ 
(ᓂᖏᐅᖓᓐ) 

ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᓪᓗᒥ ᓇᖏᖅᓯᔾᔪᑎᖃᖅᐳᖓ ᑐᓴᖅᑎᑦᑎᔪᒪᓪᓗᖓ 
ᐅᑭᐅᖑᔪᖅ ᑲᔪᓯᓂᖃᑦᑎᐊᓚᐅᖅᑐᓂᑦ 
ᑐᒃᑐᓯᐅᖅᑐᓂᑦ ᓴᓪᓕᓂ. 840 ᐅᖓᑖᓂ 
ᑐᒃᑐᑦᑕᐅᓚᐅᖅᑐᑦ. ᑕᒪᓐᓇ 
ᑮᓇᐅᔭᓕᐅᕈᑕᐅᔪᓐᓇᓚᐅᕐᒪᑦ ᖃᑉᓯᓄᑦ 
ᓄᓇᖅᑲᑎᒃᑲᓄᑦ, ᓂᕈᐊᖅᑕᐅᕝᕕᒋᓯᒪᔭᕋᓂᒃ. 
 
ᐅᖃᐅᓯᖃᕈᒪᔪᖓ ᖃᓄᖅ ᐃᑉᐱᒍᓱᒻᒪᖔᕐᒫ 
ᒪᒃᑯᒃᑐᑦ ᐱᖃᑕᐅᖃᑦᑕᖅᑎᓪᓗᒋᑦ ᐊᖑᓇᓱᓐᓂᕐᒧᑦ 
ᑕᒪᓐᓇ ᒪᒃᑯᒃᑐᑦ ᐱᖃᑕᐅᖃᑦᑕᕐᓂᖏᑦ 
ᖁᕕᐊᓇᖃᑦᑕᕐᒪᑕ, ᓲᕐᓗ ᒪᒃᑯᑦᑐᖅ ᓴᓇᔪᖅ 
ᑐᑯᓪᓗᒍ, ᑮᓇᖓ ᑕᑯᓪᓗᒍ ᖁᕕᐊᓱᑦᑐᖅ 
ᐃᑉᐱᓐᓇᑦᑎᐊᖃᑦᑕᕐᒪᑦ ᓂᖃᐃᓱᓐᖏᖔᖅᑐᓂ 
ᓴᓇᔪᓐᓇᕐᓂᖓ. 
 
ᒪᓕᒐᓕᐅᖅᑏᑦ ᐃᓚᖓᑦ: ᐄᓛᒃ, ᐄᓛᒃ. 
 
ᐅᖃᖅᑏ, ᑮᓇᐅᔾᔭᔅᓴᕈᑕᐅᖃᑦᑕᕐᒥᔪᖅ 
ᑲᖏᖅᖠᓂᕐᒥᐅᑦ ᑕᒪᒃᑯᓂᖓ ᓂᕿᓂᒃ 
ᓂᐅᕕᖃᑦᑕᕐᒪᑕ.  
 
ᐅᖃᖅᑏ, ᐊᔅᓱᕉᑏᓐᓇᕋᒃᑯ ᑕᒪᓐᓇ 
ᑮᓇᐅᔾᔭᔅᓴᕈᑎᒋᕚᓪᓕᕈᓐᓇᖁᓪᓗᒍ ᓴᓪᓕᓄᑦ ᐊᒻᒪᓗ 
ᑭᕙᓪᓕᕐᒥᐅᑕᓗᑦᑖᓄᑦ ᐅᖃᖅᑏ 
ᐱᓕᕆᖃᑎᒌᑦᑎᐊᕐᓗᑕ 
ᓇᓗᓇᐃᔭᐃᕙᓪᓕᐊᔪᓐᓇᕋᑦᑕ 
ᐱᕚᓪᓕᕈᑕᐅᔪᓐᓇᖅᑐᓂᒃ ᐃᒻᒥᓂᒃ 
ᐱᓕᕆᕙᓪᓕᐊᔪᓐᓇᖁᓪᓗᒋᑦ. ᐆᑦᑑᑎᒋᓗᒍ ᑖᓐᓇ 
ᓂᕿᓕᕆᕝᕕᒃ ᓴᓪᓕᓄᑦ ᐊᑯᓂ 
ᐱᓕᕆᐊᕆᓇᓱᓕᕋᑦᑎᒍ ᑲᔪᓯᓂᖃᑦᑎᐊᖅᑐᓂᓗ.  
 
ᐅᖃᖅᑏ, ᑕᒪᓐᓇ ᐱᓕᕆᐊᔅᓴᕆᒐᑦᑎᒍ 
ᐊᔭᐅᖅᑐᐃᔭᕆᐊᖃᕐᓂᕗᑦ  

ᓂᕈᐊᖅᑕᐅᕕᒋᓯᒪᔭᖅᐳᑦ ᐱᕚᓪᓕᕈᓐᓇᖁᓪᓗᒋᑦ 
ᑕᐃᒪᓐᓇᑦᑕᐅᖅ ᑐᓐᖓᕕᔅᓴᑦᑎᐊᑦᑎᓐᓂᒃ 
ᓇᓂᓯᓇᓱᒋᐊᖃᕋᑦᑕ. 
 
ᑕᐃᒪᓐᓇ ᐱᓕᕆᖃᑎᖃᕈᒪᕗᖓ 
ᒪᓕᒐᓕᐅᖅᑎᐅᖃᑎᒃᑲᓂᒃ ᑕᒪᒃᑯᐊ 
ᐱᕚᓪᓕᕈᓐᓇᖁᓪᓗᒋᑦᑕᐅᖅ. ᑕᐃᒪᓐᓇ ᑐᓄᓂᕐᒧᑦ 
ᒪᓕᒐᓕᐅᖅᑎᐅᔪᖅ 
ᐱᓕᕆᖃᑎᒋᖃᑦᑕᓚᐅᖅᓯᒪᔭᕋᑦᑕᐅᖅ ᓴᓪᓕᓂ 
ᐊᖑᓇᓱᑦᑏᑦ ᑲᑎᒪᔨᖏᓐᓂᑦ ᑲᑎᒪᔨᐅᖃᑎᒋᓪᓗᒍ 
ᐊᒻᒪᓗ ᐃᖃᓗᑦᑑᑦᑎᐊᕐᒧᑦ ᒪᓕᒐᓕᐅᖅᑎᐅᔪᖅ 
ᐊᒻᒪᓗ ᐃᖃᓗᑦᑑᑦᑎᐊᕐᒧᑦ ᒪᓕᒐᓕᐅᖅᑎᐅᔪᖅ 
ᐱᓕᕆᖃᑎᒋᖃᑦᑕᖅᓯᒪᓪᓗᒍ. 
 
ᐅᖃᖅᑏ, ᑕᒪᓐᓇ ᓴᓐᖏᓂᖅᓴᒃᑯᑦ 
ᐱᓕᕆᖃᑎᒌᒍᓐᓇᕋᑦᑕ, ᐱᓕᕆᖃᑎᒌᑦᑎᐊᕈᑦᑕ 
ᑖᓐᓇ ᑕᐃᒪᓐᓇ ᐱᓕᕆᐊᕆᔪᒪᕙᕋ 
ᒪᓕᒐᓕᐅᖅᑎᐅᑎᓪᓗᖓ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ. 
ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ ᓂᓐᖓᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 055 - 3(1): 

ᐃᖅᑲᐅᒪᓂᖅ ᒪᓕᒐᓕᐅᖅᑎᕈᒃᑲᓐᓂᕐᓂᕐᒧᑦ 
(ᓂᓐᖓᖅ) 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᕐᕕᓂᓕᓐᓂᑦ ᑕᖅᑭᓂᒃ ᐊᒃᓱᕈᖅᑐᖓ ᑕᕝᕗᖓ 
ᑎᑭᓐᓇᓱᓚᐅᕋᒪ. ᑕᑯᔪᓐᓇᕋᔅᓯ ᐅᓪᓗᒥ 
ᖁᕕᐊᓱᑦᑐᖓ ᑕᕝᕙᓂ ᐃᓂᑖᕈᒪᓪᓗᖓ 
ᐊᔅᓱᕉᑎᖃᓚᐅᕋᒪ. 
 
>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑏ, ᐅᓪᓗᒥ ᒪᑭᑉᐳᖓ ᐅᖃᐅᓯᖃᕈᒪᓪᓗᖓ 
ᐱᓇᓱᐊᕈᓯᕐᒥᑦ ᓯᕗᓪᓕᖅᐹᒥ ᒪᓕᒐᓕᐅᖅᑎᐅᓂᕋ 
ᖃᓄᐃᓕᖓᖅᑲᐅᒻᒪᖔᑦ.  
 
ᐅᖃᖅᑏ, ᑕᕝᕙᓂ ᐱᓇᓱᐊᕈᓯᐅᑉ ᐃᓗᐊᓂ 
ᐊᖏᕐᕋᒧᑦ ᐅᑎᖅᑑᔭᕋᒪ ᐊᒻᒪᓗ ᒪᓕᒐᓕᐅᖅᑎᐅᔪᑦ  

ᑕᕝᕙᓂ ᓲᕐᓗ ᒪᓕᒐᓕᐅᖅᑎᐅᔪᑦ ᖃᐅᔨᓯᒪᒻᒪᑕ 
ᖃᓄᖅ ᓄᓇᕗᑖᖅᑳᕋᑕ ᒪᓕᒐᓕᐅᖅᑎᐅᓚᖅᓯᒪᔪᑦ 
ᖃᐅᔨᒪᒻᒪᑕ ᖃᓄᖅ ᑕᒪᓐᓇ ᐃᑉᐱᓐᓇᕐᒪᖔᑦ 
ᖁᕕᐊᓱᑦᑐᖓᓗ ᐱᓕᕆᖃᑎᖃᕈᓐᓇᕋᒪ ᓄᑖᓂᒃ 
ᒪᓕᒐᓕᐅᖅᑎᓂᒃ, ᑕᐃᒃᑯᐊᓗ 
ᒪᓕᒐᓕᐅᖅᑎᐅᖃᑎᒋᖃᑦᑕᓚᐅᖅᑕᒃᑲ 
ᐱᓕᕆᖃᑎᒋᓕᕐᒥᒐᒃᑭᑦ ᖁᕕᐊᓱᑦᑐᖓ 
ᖁᔭᓐᓇᒦᖅᑐᒋᓪᓗ ᑖᒃᑯᐊ ᒐᕙᒪᒃᑯᑦ 
ᑐᓐᖓᓱᑦᑎᑦᑎᓂᖏᓐᓄᑦ ᐅᕙᓐᓂᑦ.  
 
ᑕᒪᓐᓇ ᐊᔾᔨᐅᓐᖏᑦᑑᔪᖅ ᒐᕙᒪᒋᔭᖅᐳᑦ 
ᐋᖅᑭᓱᖅᓯᒪᑎᓪᓗᒍ ᐊᔾᔨᐅᓐᖏᑦᑐᒃᑯᑦ ᑕᒪᓐᓇ 
ᐃᑲᔫᑕᐅᖁᒐᑦᑎᒍ ᓄᓇᖅᑲᑎᒋᔭᑦᑎᓐᓄᑦ ᒐᕙᒪᒃᑯᑦ 
ᑭᐅᓯᔪᓐᓇᖁᓪᓗᒋᑦ 
ᐃᓱᒪᔅᓴᖅᓯᐅᕈᑎᒋᖃᑦᑕᖅᑕᖏᓐᓄᑦ. 
 
ᒪᓕᒐᓕᐅᖅᑎᐅᖃᑦᑕᖅᑐᖓ ᒐᕙᒪᒃᑯᓐᓄᑦ 
ᖃᐅᔨᖃᑦᑕᖅᓯᒪᒐᒪ ᐊᒥᓱᓂᒃ ᐊᔾᔨᒌᓐᖏᑦᑑᑕᐅᔪᓂᒃ 
ᒐᕙᒪᒃᑯᑎᒋᔭᐅᖃᑦᑕᖅᑐᓂᒃ. ᐅᑉᐱᕈᓱᑦᑐᖓ 
ᐊᖏᖃᑎᒌᖃᑦᑕᕐᓂᖅᐳᑦ ᑕᒪᓐᓇ ᐊᔾᔨᐅᓐᖏᑦᑑᒻᒪᑦ 
ᐱᓕᕆᐊᖑᖃᑦᑕᖅᑐᑦ ᒪᓕᓪᓗᒋᑦ.  
 
ᐅᖃᖅᑏ, ᐅᑭᐅᑦ ᖄᖏᖅᓯᒪᓕᖅᑐᑦ ᖁᕕᐊᓱᑦᑐᖓ 
ᑲᑎᒪᔨᐅᖃᑦᑕᖅᓯᒪᒐᒪ ᐊᔾᔨᒌᓐᖏᑦᑑᑕᐅᔪᓄᑦ 
ᑲᑎᒪᔨᓄᑦ ᑎᒃᑯᐊᖅᑕᐅᓯᒪᓪᓗᖓ ᒐᕙᒪᒃᑯᓐᓄᑦ. 
ᐊᒻᒪᓗ ᑕᒪᓐᓇ ᐃᓕᑦᑎᕚᓪᓕᕈᑎᒋᓯᒪᔭᕋ ᑕᒪᒃᑯᐊ 
ᐃᓱᒪᒋᔭᐅᓯᒪᔪᓄᑦ ᓄᓇᓕᓐᓄᑦ. 
 
ᐅᖃᖅᑏ, ᑕᒪᒃᑯᐊ ᐋᖅᑭᐅᒪᓂᕆᔭᐅᕙᑦᑐᑦ ᑕᒪᕐᒥᒃ 
ᐋᖅᑭᐅᒪᔪᑯᓘᖃᑦᑕᓐᖏᒻᒪᑕ, ᐊᔾᔨᒌᓐᖏᑦᑑᑕᐅᒻᒪᑕ 
ᐊᑯᓂᓗ ᑕᒫᓃᓕᖅᑐᖓ. . .  
 
ᐅᖃᖅᑏ, ᒫᓐᓇ ᐊᖏᖅᑕᐅᔪᒪᔪᖓ 
ᒪᓕᒐᓕᐅᖅᑎᐅᖃᑎᒃᑲᓄᑦ ᐱᐊᓂᒍᒪᓪᓗᒍ ᑖᓐᓇ 
ᐅᖃᐅᓯᔅᓴᕆᔭᕋ. 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 
ᐃᓕᔅᓯᓐᓄᓕᒫᖅ ᐊᐱᕆᒻᒪᑦ ᐊᖏᖅᑕᐅᔪᒪᓪᓗᓂ 
ᐅᖃᐅᓯᔅᓴᓂ ᐱᔭᕇᕈᒪᓪᓗᓂᒋᑦ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᓐᖏᒻᒪᑦ. ᐱᔭᕇᕋᓱᑐᐃᓐᓇᕆᑦ, ᒥᔅᑕ 
ᓂᓐᖓᖅ. 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒻᒪᕆᐊᓗᒃ, 
ᐅᖃᖅᑏ ᒪᓕᖓᓕᐅᖅᑎᐅᖃᑎᒃᑲᓗ. ᖁᔭᓐᓇᒦᒃ.  
 
ᑭᓯᐊᓂᓕ ᑕᒪᓐᓇ ᐊᑐᖅᑕᖅᐳᑦ 
ᓴᓐᖏᑎᖅᐹᓪᓕᕈᓐᓇᖁᒐᑦᑎᒍᑦ ᑕᐃᒪᓐᓇ 
ᐱᓕᕆᖃᑎᒌᓐᓂᕗᑦ, ᐊᖏᖃᑎᒌᒃᑯᑦᑎᒍᑦ, 
ᐊᖏᖃᑎᒌᒃᑯᑦᑕ ᑐᕌᕐᕕᒋᔪᒪᔭᑦᑎᓐᓂᑦ. ᑕᒪᓐᓇ 
ᓂᕈᐊᖅᑕᐅᓯᒪᕕᒋᔭᑦᑎᓐᓄᑦ ᐅᑉᐱᕆᔭᐅᓂᕗᑦ ᑖᓐᓇ 
ᖃᐅᔨᒪᕙᑉᐳᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᕐᕕᖓ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑕ 
ᐃᐊᓕᐊᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 056 - 3(1): 

ᐃᓕᓐᓂᐊᖃᑎᒌᓐᓂᖅ ᓯᕗᓕᖅᑐᐃᓂᕐᒥᒃ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑕᐃᒪᓐᓇᑦᑕᐅᖅ ᒥᔅᑕ ᐸᐅᓗᓯᐅᑉ 
ᐅᖃᐅᓯᕆᖅᑲᐅᔭᖓᓄᑦ ᐃᑉᐱᒍᓱᒃᑯᕕᖓ 
ᑕᐃᒪᓐᓇᑦᑕᐅᖅ ᒪᕐᕉᓐᓂᒃ ᓂᕈᐊᖅᑕᐅᓯᒪᕕᓐᓂᑦ 
ᑭᒡᒐᖅᑐᐃᒐᒪ. 
 
ᐅᖃᖅᑏ, ᑖᓐᓇ ᖁᕕᐊᓇᕐᓂᖅᐹᖑᖃᑕᐅᔪᖅ 
ᐅᖃᐅᓯᕆᓂᐊᖅᑕᕋ ᒪᓕᒐᓕᐅᖅᑎᐅᓪᓗᓂ 
ᐅᖃᐅᓯᐅᖃᑦᑕᖅᑐᓂᑦ, ᐱᓕᕆᑦᑎᐊᖅᓯᒪᔪᓂᑦ 
ᐃᓕᑕᖅᓯᓂᐊᕋᒪ.  
 
ᐅᖃᖅᑏ, ᑕᒪᒃᑯᐊ ᓄᓇᕗᒻᒥᐅᑕᐅᖃᑕᐅᒻᒪᑕ 
ᑭᒡᒐᖅᑐᖅᑕᒃᑲ. ᑕᒪᒃᑯᐊ ᓄᓇᖅᑲᑎᒥᓄᑦ 
ᓴᕆᒪᒋᔭᐅᑦᑎᐊᖅᑐᑦ ᓄᓇᕗᒻᒥᐅᑕᓗᑦᑖᓄᓪᓗ.  
 
ᑭᒡᒐᖅᑐᐃᔨᐅᓪᓗᖓ ᖁᕕᐊᓱᑦᑐᖓ 
ᐃᓕᑕᖅᓯᔪᓐᓇᕋᒪ ᒪᓕᒐᓕᐅᖅᑎᐅᓪᓗᓂ ᑕᕝᕙᓂ 
ᒪᓕᒐᓕᐅᖅᑎᒻᒧᑐᐃᓐᓇᐅᓚᐅᖏᒻᒪᑦ ᑭᓯᐊᓂ 
ᑭᒡᒐᖅᑐᐃᔪᒪᓪᓗᖓ  

ᓄᓇᕗᒻᒥᐅᑕᐅᖃᑎᒃᑲᓂᑦ. ᑕᐃᒪᓐᓇ 
ᒪᓕᒐᓕᐅᖅᑎᐅᓪᓗᑕ ᐱᓕᕆᐊᒃᓴᖃᕋᑦᑕ 
ᐱᓕᕆᖃᑎᒌᓐᓂᑯᓪᓗ ᑭᒡᒐᖅᑐᐃᔪᓐᓇᕋᑦᑕ 
ᐊᔾᔨᐅᓐᖏᑦᑑᔪᒥᑦ ᓄᓇᒥᑦ.  
 
ᐅᖃᖅᑏ, 54-ᖑᔪᑦ ᑲᓇᑕᒥ ᐅᓇᑕᖅᑐᓴᓐᖑᐊᓄᑦ 
ᐃᓕᓐᓂᐊᓚᐅᖅᑐᓂᑦ. ᑖᒃᑯᐊ ᑭᒡᒐᖅᑐᖅᑕᒃᑲ ᒫᑎᐅ 
ᐊᑭᑯᓗᒃ, ᓵᓚᒪᓐ ᐆᔪᑯᓗᒃ, ᒪᐃᕕᔅ ᐹᓇᐸᔅ, ᒪᐃᒃ 
ᖃᐅᓐᓇᖅ, ᒫᑎᐅ ᑕᖅᑐ, ᑎᐅᕋᓐ ᐃᓄᒍᖅ, ᔭᐃᒥᓯ 
ᕼᐊᓐᑐ, ᓵᒻᓴᓐ ᐃᔭᓐᖑᖅ.  
 
ᑖᒃᑯᐊ ᐃᓕᓐᓂᐊᖃᑕᐅᓚᐅᒻᒪᑕ ᑕᒪᒃᑯᐊ 
ᐱᓕᕆᖃᑎᒌᓐᓂᕐᒧᑦ ᐱᕙᓪᓕᐊᓂᖃᖅᑎᓪᓗᒋᑦ. 
 
ᐅᖃᖅᑏ, ᐃᑲᔪᖅᑐᑕᐅᓪᓗᑕ ᓄᓇᕗᒻᒥ 
ᐱᓐᖑᐊᖅᑐᓕᕆᔨᒃᑯᓐᓄᑦ ᑕᒪᒃᑯᐊ ᒪᒃᑯᑦᑐᖁᑎᕗᑦ 
ᑲᖏᖅᖠᓂᒃᒧᑦ ᕼᐋᑭᕆᐊᖅᑐᕈᓐᓇᓚᐅᕐᒥᒻᒪᑕ 
ᐊᒻᒪᓗ ᐃᖃᓗᓐᓄᑦ ᕼᐋᑭᕆᐊᖅᑐᓚᐅᕆᓪᓗᑎᑦ 
ᐹᓯᑭᕚᕆᐊᖅᑐᖅᓯᒪᓪᓗᑎᓪᓗ ᐃᖃᓗᓐᓄ. ᑕᒪᒃᑯᐊ 
ᒪᒃᑯᑦᑐᑦ ᐱᖃᑕᐅᓂᖃᖃᑦᑕᑎᓪᓗᒋᑦ ᑕᒪᒃᑯᓄᖓ 
ᐱᓐᖑᐊᕐᓂᐅᔪᓄᑦ ᖁᕕᐊᓇᕐᒪᑦ ᓲᕐᓗ. 
ᖁᔭᓐᓇᒦᕈᒪᔭᒃᑲ ᓂᒃ ᑳᒧᕋᓐ, ᐆᔭᐃ ᑖᔅ, ᐊᒻᒪᓗ 
ᒪᑎᐅ ᐊᑭᑯᓗᒃ ᑕᒪᒃᑯᓂᖓ ᒥᐊᓂᖅᓯᓚᐅᕐᒪᑕ. 
 
ᐅᖃᖅᑏ, ᓄᓇᕗᒻᒥ ᑕᕆᐅᑉ 
ᐊᑭᐊᖓᓄᐊᓐᖑᐊᖅᑎᑕᐅᖃᑦᑕᖅᑐᑦ ᑕᒪᒃᑯᐊ 
ᐱᖃᑕᐅᓂᐊᕆᓪᓗᑎᑦ. ᑕᒪᓐᓇ ᐃᓕᓐᓂᐊᕈᑕᐅᔪᖅ  
ᖃᐅᓱᐃᑦᑐᕐᒥᐅᑕᐅᔪᒧᑦ.  

ᐅᖃᖅᑏ, ᑖᒃᑯᐊ ᐱᐊᓂᒍᒪᓪᓗᒋᑦ ᐅᖃᐅᓯᕆᔭᒃᑲ 
ᐊᖏᖅᑕᐅᔪᒪᔪᖓ ᒪᓕᒐᓕᐅᖅᑎᐅᖃᑎᒃᑲᓄᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 
ᐊᖏᖅᑕᐅᔪᒪᒻᒪᑦ ᒪᓕᒐᓕᐅᖅᑎᐅᖃᑎᒥᓄᑦ 
ᐅᖃᐅᓯᕆᔭᒥᓂᒃ ᐱᐊᓂᒃᓯᔪᒪᓪᓗᓂ. 
ᐋᒡᒑᖅᑐᖃᖅᐸ? ᐋᒡᒑᖅᑐᖃᓐᖏᒻᒪᑦ. ᑲᔪᓯᒋᐊᕆᑦ, 
ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᕕᐊᓱᖃᑎᒋᕙᑲ ᑖᒃᑯᐊ ᒪᒃᑯᑦᑐᑦ ᕚᓗᕆ 
ᐊᒪᕈᐊᓕᒃ, ᐅᓪᓗᕆᐊᖅ ᐊᒪᕈᐊᓕᒃ ᐊᒻᒪᓗ ᑖᓐ 
ᐆᔪᑯᓗᒃ ᐃᓚᐅᖃᑕᐅᓚᐅᕐᒪᑕ ᑕᕝᕗᖓ 
ᐱᓕᕆᐊᖑᓚᐅᖅᑐᒧᑦ.  
 
ᐊᒻᒪᓗ ᑖᒃᑯᐊ ᐊᐅᓱᐃᑦᑐᕐᒥᐅᑦᑕᐅᖅ ᑎᐅᕆ ᓄᐊ, 
ᔭᐃᓴᓐ ᖄᐱᒃ ᐃᓕᑕᕆᔪᒪᕙᒃᑲ ᐱᖃᑕᐅᓚᐅᕐᒥᒻᒪᑕ 
ᒪᒃᑯᑦᑐᓄᑦ ᖃᓄᐃᓘᕈᑕᐅᓚᐅᖅᑐᒥᑦ. 
 
ᐅᖃᖅᑏ, ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ 
ᖁᕕᐊᓱᖃᑎᒋᕙᒃᑲ ᑖᒃᑯᐊ ᒪᒃᑯᑦᑐᖁᑎᕗᑦ 
ᐃᓚᐅᖃᑕᐅᖃᑦᑕᕐᓂᖏᓐᓄᑦ ᓲᕐᓗ 
ᒪᓕᒐᓕᐅᖅᑎᐅᓪᓗᓯᓗ, ᐅᖃᖅᑎᐅᓪᓗᑎᑦ 
ᑕᒪᒃᑯᐊᓗ ᖁᕕᐊᓱᓐᓇᖅᑐᑦ ᑐᓴᐅᒪᓪᓗᒋᑦ 
ᖁᕕᐊᓇᖅᐳᖅ. ᖁᔭᓐᓇᒦᒃ, ᐅᖃᖅᑏ. 
 
>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ.  
ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ ᐊᒻᒪ 
ᑎᑭᕋᕐᔪᐊᒧᑦ, ᒥᔅᑕ ᑯᓱᒐᖅ. 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 057 - 3(1): 

ᐊᐅᓪᓚᕐᓂᖅ ᓂᕈᐊᖅᑕᐅᓯᒪᕕᒋᔭᖓᓄᑦ 
(ᑯᓱᒐᖅ) 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐃᑉᐸᒃᓴᖅᑕᐅᖅ, 
ᖁᕕᐊᓇᓗᐊᖏᑐᒃᑰᓚᐅᕐᒥᒐᒪ ᑕᐅᑐᑦᑕᖏᑦ 
ᑕᐅᑐᓐᖏᐊᖃᑕᐅᒪᐅᕐᒥᒐᒃᑭᑦ ᐃᓪᓗᑕᓐᓂᑦ ᑕᐃᒃᑯᐊ 
ᐋᖅᑭᒃᐹᓕᕐᓂᐊᑐᒃᓴᐅᕗᒍᑦ 
ᐅᐱᕐᖓᓚᐅᖅᑳᖅᑎᓐᓇᒍ. ᐊᐅᓚᑦᑐᒥᓇᐅᒐᓗᐊᖅ. 
 
ᑎᑭᕌᕐᔪᐊᕐᒥᐅᑕᐃᑦ ᓂᕈᐊᖅᑕᐅᓯᒪᕕᒡᒋᔭᑯᓗᒃᑲ 
ᖃᐅᔨᑎᑦᑐᒪᓪᓗᒋᑦ ᑕᒫᓃᓐᓇᒪᐃᓛᒃ ᐊᑯᓂᑲᓪᓚᒃ 
ᐃᖃᓗᓐᓂ ᑕᒪᑐᒧᖓ ᐸᕐᓇᓂᑦᑎᓐᓄᑦ ᑲᑎᒪᓂᕐᒧᑦ. 
ᖃᐅᔨᒪᕙᒌᖁᓪᓗᒋᑦ ᑕᒫᓂ ᑲᑎᒫᓂᒃᓯᒪᓕᕈᑦᑕ 
ᐱᓕᕆᐊᒃᓴᕗᓪᓗ ᑕᒫᓂ ᐊᓐᖑᑎᓯᒪᔾᔫᒥᓕᖅᐸᑕ 
ᑎᑭᕋᕐᔪᐊᕐᒨᖓᐅᓛᕐᓂᓐᓂᑦ ᖃᐅᔨᒪᕙᒌᖁᓪᓗᒋᑦ. 
ᐅᑲᓖᓪᓗ ᐊᕝᕙᖓ ᔪᐊᔾ ᓂᕆᔭᖅᑐᕐᕕᒋᔪᒫᕐᒥᒐᒃᑯ 
ᖁᕕᐊᓇᖅ. 
 
ᒫᓐᓇ ᑕᒫᓃᒻᓂᓐᓂ ᑭᓯᐊᓂ ᐱᓕᕆᔨᒋᔭᕋ ᒪᓄ 
ᐅᖃᖃᑎᒋᔭᐅᑦᑕᐃᓕᓐᖏᑦᓯᐊᖅᑐᖅ, ᐅᖃᖅᑎᑦᓯᔩ, 
ᐊᒻᒪᓗ ᐅᕙᓐᓄᑦ ᐅᖃᕈᒪᓂᖅᐸᑕ ᑐᕌᕐᓗᑎᒃ 
ᑕᐃᑉᓱᒪᑦᓴᐃᓐᓇᐅᑉ. ᑕᐃᒪ ᐅᖃᓘᑎᒃᑲ 
ᖃᐅᔨᒪᑦᓯᐊᕐᒪᒋᑦ 
ᓇᓗᓇᐃᖅᑕᐅᕐᕕᐅᖃᑦᑕᓐᓂᐊᖅᐳᖅ. 
 
ᑕᐃᒪᓐᓇᑦᓯᐊᖅᑕᐅᖅ ᑲᖏᖅᖠᓂᕐᒧᑦ, ᑲᖏᖅᖠᓂᐅᑉ 
ᓂᒋᐊᓄᑦ ᐅᖃᖃᑎᒋᔭᐅᔪᒪᓐᓂᕈᒪ ᔮᓂ 1 
ᖃᐅᔨᒃᑲᖅᑕᐅᓂᐊᖅᐳᖅ ᐅᖃᓘᑎᒃᑲᓂᑦᑕᐅᖅ 
ᑕᒪᐃᓐᓂᒃ ᖃᐅᔨᒪᔪᖅ. ᖁᔭᓐᓇᒦᒻᒪᕆᐊᓗᒃ, 
ᐅᖃᖅᑎᑦᓯᔩ. ᐅᑉᓗᖃᑉᓯᐊᖅᑕ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ, 
ᒥᔅᑕ ᑐᑐ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 058 - 3(1): 

ᒪᒥᐊᓐᓂᖅ ᑭᒡᒐᖅᑐᐃᓪᓗᓂ ᐃᖃᓗᒻᒥᐅᑕᓂᑦ 
ᓄᓇᕗᒻᒥᐅᑕᓂᓪᓗ (ᑐᑐ) 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᑉᓗᒥ ᒪᑭᑦᑐᖓ ᐅᖃᐅᓯᖃᕈᒪᓪᓗᖓ, 
ᐃᖃᓗᐃᑦ ᕿᑎᐊᓄᑦ ᐅᖃᐅᓯᕆᓚᐅᖅᑕᖓᑕ 
ᒥᒃᓵᓄᑦ, ᑕᒪᓐᓇ ᖃᓄᐃᓕᒋᐊᕈᒪᓂᖅ, 
ᖃᓄᐃᓕᒋᐊᕈᑎᒋᐊᖃᖅᑕᕋ ᐃᖃᓗᒻᒥᐅᑦ 
ᑭᒡᒐᖅᑐᓪᓗᒋᑦ, ᓲᕐᓗ ᒪᒥᐊᕝᕕᒋᔪᒪᔭᒃᑲ 
ᓄᓇᕗᒻᒥᐅᑦ. 
 
ᒪᒥᐊᕝᕕᒋᔪᒪᔭᒃᑲᑦᑕᐅᖅ ᐱᓗᐊᖅᑐᒥ ᖁᑦᑎᑦᑐᕐᒥᐅᑦ 
ᐊᒻᒪᓗ ᐊᕐᕕᐊᕐᒥᐅᑦ ᐅᖃᐅᓯᐅᓚᐅᖅᑐᓂ ᑕᕝᕙᓂ 
ᒪᓕᒐᓕᐅᕐᕕᖕᒥ ᐱᔾᔪᑎᒋᓪᓗᒋᑦ ᑕᕝᕙᓂ 
ᐱᓇᓱᐊᕈᓯᕐᒥ. ᐅᖃᕈᒪᔪᖓ ᑖᒃᑯᓄᓐᖓ 
ᐅᖃᐅᓯᐅᓚᐅᖅᑐᑦ ᑕᕝᕙᓂ ᒪᓕᒐᓕᐅᕐᕕᖕᒥ 
ᑕᒪᐃᓐᓄᑦ ᐃᖃᓗᖕᒥᐅᓄᑦ ᐃᓱᒪᒋᔭᐅᓐᖏᒻᒪᑕ 
ᑕᐃᒪᓐᓇ ᒪᒥᐊᑉᐳᖓ ᑕᐃᒪᓐᓇ 
ᐅᖃᖅᑐᖃᓚᐅᕐᓂᖓᓄᑦ. 
 
ᐅᖃᖅᑏ, ᖃᐅᔨᒪᒐᒪ ᑕᕝᕙᓃᒃᑲᑦᑕ ᖁᕕᐊᓱᒃᖢᑕᓗ 
ᖁᔭᓕᓪᓗᑕ ᑭᒡᒐᖅᑐᐃᔪᓐᓇᕋᑦᑕ ᐃᓄᖁᑎᑉᑎᓐᓂᒃ 
ᐅᑉᐱᕈᓱᒃᖢᑎᒃ ᐅᕙᑦᑎᓐᓂᒃ ᓂᕈᐊᖅᓯᓯᒪᖕᒪᑕ 
ᑕᕝᕙᓃᖃᑕᐅᓇᔭᕐᓂᑦᑎᓐᓄᑦ ᑕᒪᒃᑯᐊᓗ 
ᑭᒡᒐᑐᕐᕕᐅᔪᓪᓗ. ᑕᒪᒃᑯᐊ ᓂᕈᐊᖅᑕᐅᓯᒪᔪᑦ 
ᐅᑉᐱᕆᑦᑎᐊᐸᒃᑲ ᐱᓕᕆᔪᒪᑦᑎᐊᕐᒪᑕ 
ᓂᕈᐊᖅᑕᐅᓯᒪᔪᑦ ᑕᒪᕐᒥᒃ. 
 
ᐊᒻᒪᓗ ᐅᖃᖅᑏ, ᒪᓕᒐᓕᐅᖅᑏᑦ ᑕᕝᕙᓂ ᓲᕐᓗ 
ᓂᕈᐊᖅᓯᒪᔭᖏᑦ ᒥᓂᔅᑕᐅᓂᕐᒧᑦ ᑕᒪᒃᑯᐊ 
ᐅᑉᐱᕆᕙᒃᑲ ᓂᕈᐊᒃᓯᐊᖅᓯᒪᖕᒪᑕ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ 
ᐅᖃᐅᓯᒃᑯᑦ ᐊᐱᖅᑯᑎᓄᑦ. ᑲᑎᒪᔾᔪᑎᒃᓴᖅ 5. 
ᐃᓕᑕᖅᓯᓂᒃ ᐳᓚᕋᖅᑐᓂᒃ ᒪᓕᒐᓕᐅᕐᕕᐅᑉ 
ᐃᓗᐊᓂ. ᒥᔅᑕ ᑕᑉᑑᓇ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᑉᓗᒥ ᒫᑦᓯ 20-ᖑᑎᓪᓗᒍ 
ᐃᓕᑕᖅᓯᔪᒪᔪᖓ ᓄᓕᐊᕋᓂᒃ ᑕᒫᓃᖕᒪᑦ, ᔪᐋᓐ 
ᑕᑉᑑᓇ, ᐅᕙᒻᓂᒃ ᐅᔾᔨᕈᓱᑦᑎᑦᑏᓐᓇᖃᑦᑕᕐᒪᑦ  
 
>>ᐸᑦᑕᑐᖅᑐᑦ 
 
ᐃᒪᓐᓇ ᑕᒪᒃᑯᐊ ᐱᓕᕆᑎᖃᑦᑕᕐᖢᓂᖓᓗ 
ᐊᒃᑕᑯᓂᒃ ᐊᓂᑦᑎᖃᑦᑕᒃᖢᓂᖓ ᑕᒪᒃᑯᓂᖓ 
ᐱᓕᕆᐊᒃᓴᓂᒃ ᐊᖑᒪᑎᑦᑏᓇᕐᒪᑦ ᐅᕙᓐᓂᒃ.  
 
>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᑕᖅᓯᓂᒃ ᐳᓚᕋᖅᑐᓂᒃ 
ᒪᓕᒐᓕᐅᕐᕕᖕᒧᑦ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᕕᐊᓱᑦᑐᖓᑦᑕᐅᖅ ᐃᓕᑕᖅᓯᔪᓐᓇᕋᒪ ᒪᕐᕉᓐᓂᒃ 
ᓂᕈᐊᖅᑕᐅᕝᕕᒋᓯᒪᔭᕋᓃᑦᑐᓂᒃ, ᕚᓗᕆ ᑕᒃᑐ 
ᐊᒻᒪᓗ ᐊᐃᕇᓐ ᐅᐃᓕ. ᑖᓐᓇ ᐃᑲᔪᖅᑎᒐ ᑕᒫᓂ 
ᓄᑖᕋᖅᑖᕆᐊᖅᑐᖅᓯᒪᔪᖅ ᐃᑲᔪᖅᑎᑯᓗᖓ 
ᑕᒫᓃᒻᒪᑦ ᓴᓇᓐᖏᑦᑐᖅ ᒫᓐᓇ 
ᓄᑕᕋᖅᑖᕆᐊᖅᑐᖅᓯᒪᖕᒪᑦ ᐃᑲᔪᖅᑎᒐ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦᓯ 
ᒪᓕᒐᓕᐅᕐᕕᖕᒧᑦ. ᐃᓕᓴᖅᓯᓂᖅ ᐳᓛᖅᑐᓂᒃ 
ᒪᓕᒐᓕᐅᕐᕕᖕᒧᑦ. ᒥᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐃᓕᑕᖅᓯᔪᒪᔪᖓ 
ᒪᓕᒐᓕᐅᕐᕕᖕᒥᐅᖏᑦᑑᒐᓗᐊᖅ ᑭᓯᐊᓂ 
ᒪᓕᒐᓕᐅᕐᕕᐅᑉ ᐃᓗᐊᓃᑦᑐᖅ ᑎᑎᕋᕐᕕᖕᒥ, ᑖᒃᑯᐊ 
ᑎᑎᕋᖅᐸᓪᓕᐊᔪᑦ ᑕᒪᒃᑯᓂᖓ ᑲᑎᒪᔾᔪᑕᐅᔪᓂᒃ 
ᐃᓛᒃ, ᑲᑎᒪᔾᔪᑕᐅᓂᐊᖅᑐᓂᒃ 
ᑎᑎᕋᖅᐸᓪᓕᐊᖃᑦᑕᖅᑐᖅ ᐅᓪᓗᒥ ᓇᒡᓕᐅᑎᖕᒪᑦ  
ᖁᕕᐊᓱᖃᑎᒋᔪᒪᕙᕋ  

ᑕᕝᕙᓃᒍᒪᒡᒍᔪᖅᑕᐅᖅ, ᒥᔅᑕ ᐋᓕᒃᔅ ᐹᓪᑐᐃᓐ, 
ᐅᑉᓗᖃᑦᑎᐊᕐᓂᐊᖅᐳᖅ ᓇᓪᓕᐅᑎᖕᒪᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐃᓕᓴᖅᓯᓂᖅ ᐳᓛᖅᑐᓂᒃ 
ᒪᓕᒐᓕᐅᕐᕕᖕᒧᑦ. ᒥᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᓄᓇᖅᑲᑎᕕᓂᕋ, 
ᓄᓇᖅᑲᑎᒋᒃᑲᓂᕐᓂᐊᕐᒥᔭᕋ ᐃᓕᑕᕆᔪᒪᑉᓗᒍ 
ᐅᑉᓗᒥ ᒥᔅ ᑎᐊᐱ ᐸᐃᑲ. ᑕᒫᓃᒻᒪᑦ 
ᐃᓕᑕᕆᔭᐅᖁᑉᓗᒍ, ᑐᓐᖓᓱᖁᑉᓗᒍᓗ, 
ᐅᖃᖅᑎᑦᓯᔩ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦ ᒪᓕᒐᓕᐅᕐᕕᖕᒧᑦ. 
ᐃᓕᓴᖅᓯᓂᖅ ᐳᓛᖅᑐᓂᒃ ᒪᓕᒐᓕᐅᕐᕕᖕᒧᑦ. 
ᐱᖃᕈᓐᓃᖅᐸᑦ, (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 6. 
(ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᐱᑕᖃᓐᖏᑉᐸᑦ. . . ᒥᔅᑕ ᐊᕐᕚᕐᓗᒃ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 044 - 3(1): ᐅᒥᐊᕋᓛᖑᓂᖅᓴᓄᑦ 

ᑐᓚᑦᑕᕐᕖᑦ ᓄᓇᓕᓐᓄᑦ ᓄᓇᕗᒥ (ᐊᕐᕚᕐᓗᒃ) 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᓂᒍᑲᓴᒃᓯᐊᖅᖢᓂ. ᐊᐱᖅᓱᒐᓛᒍᒪᔪᖓ ᑖᒃᑯᐊ 
ᐅᖃᓪᓚᖅᑲᐅᔭᒪ ᐃᓚᖓᓐᓂ. 
 
ᐅᑯᐊ ᓂᕈᐊᓚᐅᓐᖏᓱᖓᖅᖢᑕ 
ᑐᓚᒃᑕᕐᕕᖃᕆᐊᖃᕐᓂᖏᑦ ᓄᓇᕗᒻᒥᐅᑦ 
ᐸᕐᓇᒃᑕᐅᓚᐅᖅᓯᒪᒐᓗᐊᕐᒪᑕ. ᖁᕕᐊᓱᑦᑐᖓᓗ 
ᐸᖕᓂᖅᑑᖅ ᐱᓂᐊᕐᒪᑦ, ᑭᓯᐊᓂ ᑖᒃᑯᐊ 6-ᖑᔪᑦ ᓱᓕ  
ᑕᐃᔭᐅᓯᒪᔪᐃᑦ  

ᓴᖅᑭᑎᑦᑎᕕᐅᓯᒪᓐᖏᒻᒪᑕ. 
 
ᐊᐱᕆᔪᒪᔪᖓ ᒥᓂᔅᑕ ᐃᖏᕐᕋᔾᔪᓕᕆᔨᒃᑯᓐᓄᑦ: 
ᑐᓴᓚᐅᖅᑎᓪᓗᓯ ᐸᖕᓂᖅᑑᑐᐊᖅ ᐱᓂᐊᕐᓂᖓᓂᒃ 
ᑐᓚᑦᑕᕐᕕᒃᓴᐅᑉ ᒥᒃᓵᓄᑦ, ᒐᕙᒪᑐᖃᒃᑯᑦ 
ᐅᖃᖃᑎᒋᓯᒪᕕᓯᐅᒃ ᑖᒃᑯᐊ ᐊᓯᖏᑦᑕᐅᖅ 
ᑐᐊᕕᕐᓇᖅᑐᒋᔭᐅᔪᑦ 
ᑐᓚᑦᑕᕐᕕᒃᓴᕐᕕᒃᑖᕆᐊᖃᕐᓂᖏᓐᓂᒃ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐱᕙᓪᓕᐊᔪᓕᕆᔨᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, 
ᐊᖓᔪᖅᑳᖅ ᐲᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇᓗ ᑲᑎᒪᔨᐅᖃᑕᐅᔪᖅ ᖁᔭᒋᕙᕋ 
ᐊᐱᕆᖕᒪᑦ. ᑕᐃᒃᑯᐊ ᒥᑭᑦᑑᑎᓄᑦ ᐅᒥᐊᒃᑯᕖᑦ 
ᐊᒻᒪᓗᑦᑕᐅᖅ ᓄᕗᓕᐊᕆᓯᒪᔪᑦ 
ᐅᖅᑯᐊᓕᐊᕆᓯᒪᔫᔪᑦ ᑕᒪᒃᑯᐊ ᓄᓇᕗᒻᒧ ᐊᒃᓱᐊᓗᒃ 
ᐊᑑᑎᖃᕐᒪᑕ ᓴᓇᔭᐅᖕᒪᑕ ᓲᕐᓗ 
ᐱᕙᓪᓕᐊᑎᑦᑎᓪᓗᑎᒃ ᐃᖃᓪᓕᐊᓂᕐᒧᑦ 
ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐳᓚᕋᖅᑐᓕᕆᓂᕐᒧᑦ 
ᐊᒻᒪ ᐅᒥᐊᖅᑐᖃᑦᑕᖅᑐᓄᑦ, ᐊᖑᓇᓱᒃᑏᓪᓗ 
ᐃᑲᔪᖅᑕᐅᓪᓗᑎᒃ ᐊᕐᕌᒍᑕᒫᓪᓗ 
ᐅᓯᑲᑦᑕᖅᑕᐅᖃᑦᑕᕐᒪᑕ ᐅᒥᐊᕐᔪᐊᒃᑯᑦ.  
 
ᑲᓇᑕᐅᑉ ᒐᕙᒪᒃᑯᖏᑦ ᐃᒪᕐᒥᐅᑕᓕᕆᔨᒃᑯᑦ, 
ᐃᖃᓗᓕᕆᔨᒃᑯᓪᓗ ᐱᓕᕆᕝᕕᖓᓐᓂᓐᖔᖅᑐᑦ 
ᑕᐃᒃᑯᐊ ᑲᒪᖕᒪᑕ ᒥᑭᑦᑑᑎᓄᑦ ᐅᒥᐊᒃᑯᕕᖕᓄᑦ 
ᐊᖕᒪᓗ ᒫᓐᓇᐅᔪᖅ ᐊᔭᐅᖅᑐᖅᑕᕗᑦ ᑲᓇᑕᐅᑉ 
ᒐᕙᒪᒃᑯᖏᑦ ᐃᒪᕐᒥᐅᑕᓕᕆᔨᒃᑯᑦ ᐱᓕᕆᕝᕕᖓᓐ 
ᐱᖃᓯᐅᔾᔨᖁᓪᓗᒋᑦ ᒥᑭᑦᑑᑎᓄᑦ 
ᐅᒥᐊᒃᑯᕕᐅᓂᐊᖅᑐᓂᒃ ᑕᐃᒃᑯᐊ ᓇᓗᓇᐃᖅᓯᒪᔭᕗᑦ 
ᕿᑭᖅᑖᓗᖕᒥ ᐱᔭᐅᖁᔭᕗᑦ ᐸᓐᓂᖅᑑᕐᒥ, 
ᕿᑭᖅᑕᕐᔪᐊᕐᒥ, ᑲᖏᖅᖢᒑᐱᒡᒥ ᐊᖕᒪᓗ 
ᒥᑦᑎᑕᒪᓕᖕᒥ; ᑭᕙᓪᓕᕐᒥᐅᓂ, ᓇᐅᔮᑦ 
ᐃᒡᓗᓕᒑᕐᔪᒡᓗ; ᕿᑎᕐᒥᐅᓂ, ᑰᒑᕐᔪᒃ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐊᕐᕚᕐᓗᒃ. 
 
ᐊᕐᕙᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 
ᖁᔭᓐᓇᒦᒃ, ᒥᓂᔅᑕ. ᐃᓛᒃ ᐅᖃᖅᐸᒃᑲᓗᐊᖅᑐᒍᑦ 
ᒥᑦᑎᒪᑕᓕᒻᒥᐅᑎᒍᑦ ᐅᒥᐊᖅ  

ᐃᓛᒃ ᐃᓅᔪᓐᓃᖅᓯᒪᔪᖃᖃᑦᑕᓕᕐᒪᑦ, 
ᐅᒦᔭᖅᑐᖃᓲᖑᓪᓗᓂᓗ ᐊᕐᕌᒍᑕᒫᑦᑎᐊᖅ. 
 
ᒥᓂᔅᑕ ᑎᑭᒃᑯᓂ ᖃᐅᑉᐸᑦ ᑕᑯᓂᐊᖅᑐᖅ 
ᖃᐅᒪᑎᓪᓗᒍ ᓯᑯᕗᑦ ᐊᒃᓱᐊᓗᒃ ᒪᓂᕋᐅᓐᖏᑦᑐᖅ. 
ᖃᓄᐃᒻᒪᑦ? ᐊᓄᕌᒃᑲᕐᔪᐊᕌᓗᒻᒪᑦ ᐅᑭᐊᒃᑯᑦ 
ᓯᑯᓇᓱᓕᖅᑎᓪᓗᒍ. ᑕᑯᓂᐊᖅᑕᖓ.  
 
ᐆᒥᖓ ᐱᔾᔪᑎᖃᖅᑐᖓᓕ ᕼᐋᖕ, ᐸᖕᓂᖅᑑᒥ 
ᐆᒃᑑᑎᒋᓗᒍ, 20-ᖑᔪᒡᒎᖅ ᐃᖅᑲᓇᐃᔭᓲᑦ 
ᐊᕐᕌᒍᓕᒫᖅ, ᑖᒃᑯᐊ ᐃᖅᑲᓇᐃᔭᕋᔭᓐᖏᑦᑐᑦ 
ᒐᕙᒪᒃᑯᑦ ᑎᑎᕋᕐᕕᖓᓐᓂ, ᐋᓐᓂᐊᓯᐅᕐᕕᒻᒥ 
ᐊᓯᖏᓐᓂᓗ ᐃᖅᑲᓇᐃᔭᖅᑎᐅᓇᔭᓐᖏᑦᑎᐊᖅᑐᑦ 
ᑕᐃᑲᓂ ᐃᖅᑲᓇᐃᔭᓲᑦ. ᑕᐃᒪᐃᒻᒪᑦ 
ᑕᐃᒪᓐᓇᕚᓪᓕᐅᑎᒋᐊᓗᒃ ᐊᒻᒪ ᒥᑦᑎᒪᑕᓕᒻᒥ 
ᑕᐃᒪᐃᑦᑐᑕᖃᕐᒥᒻᒪᑦ.  
 
ᐊᐱᕆᒃᑲᓐᓂᕈᒪᕙᕋ ᒥᓂᔅᑕ: ᑖᒃᑯᐊ 
ᐅᖃᐅᓯᕆᕋᑖᖅᑕᖏᑦ ᖃᓄᖅ ᑲᔪᓯᑦᑎᐊᓂᐊᕐᒪᖔᑕ 
ᑎᑎᖅᑲᖅᑖᖅᓯᒪᓕᖅᐹᑦ ᒐᕙᒪᑐᖃᒃᑯᓐᓂᑦ ᑕᒪᒃᑯᐊ 
ᑲᔪᓯᓂᐊᕐᓂᖏᓐᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ 
ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑲᐅᒐᒪᐃᓛᒃ ᑲᑎᒪᔨᐅᖃᑕᐅᔪᒧᑦ 
ᑐᓄᓂᕐᒧᑦ, ᒫᓐᓇ ᐊᔭᐅᖅᑐᐃᔪᒍᑦ ᓱᓕ ᑲᓇᑕᐅᑉ 
ᒐᕙᒪᒃᑯᖏᓐᓂᒃ ᑮᓇᐅᔭᓂᒃ ᐱᓇᓱᑦᑐᑕ ᑕᒪᒃᑯᓄᖓ 
ᐱᔭᕆᐊᖃᖅᑕᖅᑎᓐᓂᒃ, ᐊᔭᐅᖏᓐᓇᕐᓂᐊᖅᑕᕗᑦ 
ᐊᒃᓱᕉᓴᐅᑎᒋᓗᑎᒍ ᐱᖃᓯᐅᑎᒐᑦᑎᒍᑦ ᓄᓇᓖᑦ 
ᑕᐃᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ 
ᖃᐅᔨᒪᑦᑎᐊᓐᖏᑦᑐᖓ. 
 
ᑭᓯᐊᓂ ᓂᕈᐊᖅᑕᐅᕝᕕᒋᓯᒪᔭᕐᓄᑦ ᐱᓂᐊᕐᒪᖔᑕ 
ᖃᐅᔨᒪᓗᐊᓐᖏᑦᑐᖓ, ᑭᓯᐊᓂᓕ ᑐᓴᒐᔅᓴᓂᒃ 
ᑐᓂᒍᓐᓇᕐᓂᐊᖅᑕᕋ ᑖᔅᓱᒧᓐᖔᖓᔪᓂᑦ. ᖁᔭᓐᓇᒦᒃ, 
ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑭᓯᐊᓂ 
ᐊᐃᕙᔾᔪᑎᔅᓴᓕᒻᒪᕆᐊᓘᒐᓗᐊᕋᑦᑕ ᓲᖅ 
ᑐᓚᑦᑕᕐᕕᑦᑖᕆᐊᖃᕐᒪᖔᑦᑕ ᓄᓇᕗᒻᒥ. ᑕᑯᒋᓪᓕ 
ᓂᐅᕙᓐᓛᓐᒥ ᓛᐸᑐᐊᕆᒥᓗ ᐱᑕᖃᐅᑦᑎᐊᖅᑐᖅ, 
ᐊᓛᔅᑲᒧᑦ ᑕᑯᒍᔅᓱ ᐱᑕᖃᐅᑦᑎᐊᖅᑐᖅ ᐊᓪᓛᑦ 
ᐊᑯᑭᑦᑐᐃᑦ ᓄᓇᖓᓐᓂ. ᖃᓄᐃᒻᒪᓪᓕ ᒐᕙᒪᑐᖃᒃᑯᑦ 
ᑲᓐᖑᓱᓕᖅᑎᑦᑕᕆᐊᖃᖅᑰᕋᑦᑎᒍ ᐆᒥᖓ, 
ᖃᓄᐃᒻᒪᓪᓕ (north of 60) ᐱᑕᓐᖏᓚᖅ, 
ᐱᑕᖃᐅᓐᖏᓚᖅ? ᐊᓪᓛᑦ ᐃᖃᓗᐃᑦ 
ᐊᖏᔪᕐᔪᐊᕌᓘᓕᖅᑐᖅ ᓂᐅᕋᐃᕝᕕᖃᓐᖏᑦᑐᕐᓘᓐᓃᑦ 
ᑕᐃᒪᐃᑦᑐᓂᒃ.  
 
ᑖᒃᑯᐊ ᐃᖅᑲᓇᐃᔭᕈᓐᓇᕋᔭᖅᑐᐊᓗᐃᑦ 
ᕿᑭᖅᑕᕐᔪᐊᕐᒥ, ᑲᖏᖅᑐᒑᐱᒻᒥ, ᒥᑦᑎᒪᑕᓕᒻᒥ 
ᐊᒻᒪᓗ ᑕᐅᕙᓂ ᑭᕙᓪᓕᕐᒥᑦ, 
ᐃᖅᑲᓇᐃᔭᓲᖑᓐᖏᑦᑐᑦ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖃᑦᑕᓕᕋᔭᖅᑐᑦ ᑕᒪᒃᑯᐊ 
ᓴᖅᑭᑕᐅᑐᐊᖅᐸᑕ ᑮᓇᐅᔭᒥᒃ 
ᐊᓯᐅᔨᔾᔪᑕᐅᔾᔮᓐᖏᒻᒪᑦ ᒐᕙᒪᑐᖃᒃᑲᓐᓂᑦ. 
ᐊᐱᕆᔪᒪᔪᖓ. . . ᐃᓛᒃ 
ᑮᓇᐅᔾᔭᔅᓴᔾᔪᑕᐅᕚᓪᓕᖔᕐᓂᐊᕐᒪᓪᓕ ᓄᓇᓕᓐᓄᑦ.  
 
ᐊᐱᕆᔪᒪᔪᖓ: ᑕᒪᒃᑯᐊ ᑲᑎᖅᓱᖅᓯᒪᓕᖅᐱᓯᐅᒃ 
ᐊᐃᕙᔾᔪᑎᔅᓴᐃᑦ ᐅᑉᐱᕈᓱᑦᑎᑦᑎᔾᔪᑎᔅᓴᐃᑦ 
ᒐᕙᒪᑐᖃᒃᑯᓐᓄᑦ ᑕᐃᒪ ᑕᐃᒃᑯᓄᖓ 
ᓵᓐᖓᖃᑦᑕᕐᓂᕋᕋᑖᕋᕕᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᐅᑎᔪᒪᓪᓗᒍ ᒪᓕᒐᓕᐅᖅᑎᐅᔪᖅ 
ᑐᓄᓂᕐᒧᑦ, ᐄ ᑖᒃᑯᐊ ᕿᒥᕐᕈᓇᒋᐊᕐᓂᐊᖅᑕᕗᑦ 
ᖃᓄᐃᓕᖓᓕᕐᒪᖔᑕ ᑕᐃᔭᖏᑦ, 
ᑐᑭᓯᑦᑎᐊᓐᖏᑕᕋᓗᐊᒃᑲ ᑭᓯᐊᓂ 
ᕿᒥᕐᕈᓇᑦᑕᐅᖁᓂᐊᖅᑕᒃᑲ. ᖃᐅᔨᒪᑦᑎᐊᓐᖏᑦᑐᖓ 
ᑐᑭᓯᑦᑎᐊᕋᑕᖓ ᑲᓇᑕᐅᑉ  

ᒐᕙᒪᒃᑯᖏᓐᓄᒡᒎᖅ ᐃᖅᑲᓇᐃᔭᖅᑐᖅ 
ᑕᐃᐱᓪᓚᕋᑖᖅᑕᖓᓄᑦ. 
ᓇᓗᓇᐃᑦᑎᐊᒃᑲᓐᓂᓚᐅᕐᓕᐅᒃ ᐊᐱᖅᑯᑎᓂᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. 
ᑐᑭᓯᓇᖅᓯᑎᒋᐊᒃᑲᓐᓂᕈᓐᓇᖅᐱᐅᒃ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐱᒻᒪᕆᐊᓘᖅᑰᕐᒪᑦ ᓇᓗᓇᕋᓂᓗ ᖃᑦᑎᑖᓚᓂᒃ 
ᐊᑐᖃᑦᑕᕋᑦᑕ ᓂᖃᐃᓱᕈᑎᓂᒃ ᐊᕐᕌᒍᑕᒫᑦ 
ᑕᐃᒃᑯᓄᖓ ᐊᔪᖅᓴᖅᑐᓄᑦ ᒐᕙᒪᒃᑯᑦ 
ᐊᑭᓖᖃᑦᑕᕐᒪᑕ ᐊᑭᑐᔪᐊᓗᓐᓂᒃ. ᐊᕐᕌᒍᑦ 
ᐊᓂᒍᖅᑐᑦ $22 ᒥᓕᐊᓐᓂᒃ ᐊᑐᓚᐅᕐᒪᑕ 
ᓂᖃᐃᓱᕈᑎᓂᒃ.  
 
ᓇᓗᓇᕈᓐᓃᕐᒪᓪᓗ ᐸᓐᓂᖅᑑᕐᒥᐅᓄᑦ ᑕᐃᒃᑯᐊ 
ᓄᓇᕗᑦ ᒐᕙᒪᒃᑯᖏᓐᓂᑦ ᐃᖅᑲᓇᐃᔭᖃᑦᑕᖏᑦᑐᑦ 
ᐸᓖᓯᒃᑯᓐᓄᑦ, ᐋᓐᓂᐊᓯᐅᖅᑎᒃᑯᓐᓄᑦ 
ᐃᓕᓐᓂᐊᖅᑐᓕᕆᔨᒃᑯᓐᓄᓪᓗ 
ᐃᖅᑲᓇᐃᔭᖃᑦᑕᖏᖕᑦᑐᑦ 20-ᐅᓪᓗᑎᒃ  
ᐃᖅᑲᓇᐃᔭᖅᑐᑦ ᐃᖃᓗᓐᓂᒃ ᓴᓗᒻᒪᖅᓴᐅᔨᐅᓪᓗᑎᒃ 
ᑕᐃᒪᓐᓇ ᑕᐅᑐᓪᓗᒋᑦ ᐃᖅᑲᓇᐃᔮᔅᓴᓂᒃ 
ᓴᖅᑭᑦᑎᔪᓐᓇᖅᑐᐊᓘᒐᔭᕐᒪᑕ. ᓄᓇᕗᑦ ᓄᓇᓕᓐᓂᑦ 
ᑕᐃᖅᑲᐅᔭᒃᑲᓂ ᑕᐃᑲᓂ ᑕᐃᒪᓐᓇᐃᑦᑐᓂᒃ 
ᐅᒥᐊᒃᑯᕕᖃᕈᔅᓯ ᐅᕝᕙᓘᓐᓃᑦ ᑐᓚᑦᑕᕐᕕᖃᕈᔅᓯ.  
 
ᑖᓐᓇ ᒥᓂᔅᑕ ᐊᐱᖅᓱᖅᑕᕋ ᓄᐊᑦᑎᓯᒪᓕᖅᐸᑦ 
ᐱᔾᔪᑎᓂᒃ, ᐱᔾᔪᑎᖏᓐᓂᑦ ᖃᓄᐃᒻᒪᑦ 
ᑐᓚᑦᑕᕐᕕᑦᑖᕆᐊᖃᕐᒪᖔᑕ ᓄᓇᕗᒻᒥ 
ᓄᓇᓕᖏᓐᓂᑦ, ᑕᒪᓐᓇ ᐱᒻᒪᕆᐊᓘᒻᒪᑦ ᐊᒃᓱᐊᓗᒃ 
ᑭᓐᖒᒪᔭᐅᒻᒪᑕ ᐊᑦᑕᕐᓈᕿᓂᕐᒧᑑᓐᖏᑦᑐᖅ ᑭᓯᐊᓂ 
ᑮᓇᐅᔭᓕᐅᕋᓱᐊᕐᓂᕐᒧᑦ ᐱᕙᓪᓕᐊᑭᑎᑦᑎᔾᔪᑎᓂᒃ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑲᑎᒪᔨᐅᖃᑕᐅᔪᖅ ᓱᓕᑦᑎᐊᖅᑐᖅ, 
ᐊᓄᕐᓂᖏᑦ ᐃᓄᐃᑦ ᑕᒪᒃᑯᐊ ᓂᖃᐃᓱᖃᑦᑕᖅᑐᑦ 
ᐊᔪᖅᓴᖅᑐᓕᕆᔨᑎᒍᑦ. ᐸᓐᓂᖅᑑᖅ ᑖᓐᓇ 
ᐆᑦᑑᑎᑦᑎᐊᕚᓗᒃ, ᑕᐃᒃᑯᐊ ᑐᓚᑦᑕᕐᕕᒃᑖᕐᓂᐊᕐᒪᑕ 
ᓴᓇᔭᐅᓯᒪᓪᓗᑎᒃ ᐸᕐᓇᐅᑎᒋᔭᖏᑦ ᑲᓇᑕᐅᑉ 
ᒐᕙᒪᒃᑯᖏᑦ ᑕᐃᑲᓂ ᓯᔾᔭᖅᐸᓯᖕᒥ 
ᐃᖃᓪᓕᐊᖃᑦᑕᕐᓂᐊᕐᒪᑕ ᑕᐃᑲᓂ ᐱᓕᕆᖁᓪᓗᒋᑦ 
ᐊᕐᕌᒍᖅᑲᐃ ᐱᖓᓱᑦ ᐊᓂᒍᖅᐸᑕ ᑕᐃᒪᓐᓇ  

ᐃᖃᓗᓕᕆᓂᕐᒥᒃ ᐱᓕᕆᖁᓪᓗᒋᑦ. ᐄ, ᐱᐅᔪᐊᓗᒃ 
ᓇᓛᒎᖅᖢᓂ ᑕᒪᓐᓇ ᐱᒋᐊᕈᑎᐅᖃᑦᑕᖅᑐᖅ.  
 
ᒫᓐᓇ ᕿᒥᕐᕈᓇᒃᑐᒍᑦ ᑐᓚᒃᑕᕐᕕᒃᑖᕐᓂᖅᓴᐅᖁᓪᓗᒋᑦ 
ᐅᒥᐊᒃᑯᕕᖕᓂᒃ ᐃᖅᑲᓇᐃᔭᕈᒪᔪᑦ ᓄᓇᓕᖕᓂ 
ᑕᐃᒪᐃᓐᓇᐃᓕᐅᕈᓐᓇᓂᐊᕐᒪᑕ ᐊᒃᓱᕈᑦᑎᐊᕐᖢᑕ 
ᐱᓕᕆᓇᓱᒃᑲᓗᐊᖅᑐᒍᑦ. ᑲᓇᑕᐅᑉ ᒐᕙᒪᒃᑯᖏᑦ 
ᖃᐅᔨᒪᑎᑦᑎᐊᕋᓱᒃᑲᓗᐊᕐᖢᑎᒍ ᑕᒪᒃᑯᓂᖓ 
ᐊᒃᓱᕉᓴᖕᓇᖅᑐᓂᒃ ᓵᓐᖓᔭᑦᑎᓐᓂᒃ ᓄᓇᕗᒻᒥ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅᐹᖅ 
ᐃᓚᒋᐊᕈᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᑭᐅᖕᒪ ᖁᔭᓐᓇᒦᖅᐸᕋ ᑎᓕᐅᖅᐸᕋᓗ ᒥᓂᔅᑕᐅᔪᖅ 
ᕿᒥᕐᕈᓇᑉᐸᓪᓕᐊᖁᓕᕐᖢᒍ ᑲᔪᓯᔪᓐᓇᕐᒪᖔᖅ 
ᑮᓇᐅᔭᖅᑐᕈᓐᓇᕐᒪᖔᖅ ᑕᒪᓐᓇ 
ᖃᐅᔨᓴᖅᑕᐅᖁᓪᓗᒍ, ᐃᑭᕐᒥ ᑕᐃᒃᑯᐊ 
ᐃᖃᓪᓕᐊᖅᑏᑦ ᐊᑐᖅᑕᐅᖃᑦᑕᕈᓐᓇᓂᐊᕐᒪᑕ 
ᑕᐃᑲᓐᖓᑦ ᖃᐅᔨᓴᖅᑎᓂᒃ ᖃᐅᔨᒪᔪᖓ ᒥᑦᑎᒪᑕᓕᒃ 
ᐱᓗᐊᖅᑐᖅ ᑕᐃᑲᓂ Milne Inlet-ᒥ ᐊᒃᓱᐊᓗᒃ 
ᓇᑖᕐᓇᖕᓂᐊᕈᓐᓇᕐᓂᐊᕐᒪᑕ, 
ᓇᑖᕐᓇᕐᓂᐊᕐᕕᒃᓴᐅᖕᒪᑦ ᐅᑭᐅᒃᑯᑦ, 
ᓇᑖᕐᓇᕋᓱᐊᕐᕕᐅᔪᓐᓇᕐᒪᑦ. ᐊᖕᒪᓗ ᑭᕙᓪᓕᕐᒥ 
ᐃᖃᓗᒃᐱᖕᓂᒃ ᐱᓇᓱᕝᕕᐅᔪᓐᓇᕐᖢᑎᒃ 
ᐊᓯᕈᓘᔭᖏᓐᓂᓪᓗ ᐊᖕᒪ ᐃᖣᒐᕐᓂᒃ, ᑭᓯᐊᓂ 
ᑕᒪᒃᑯᓂᖓ ᓂᐅᕐᕈᑎᖃᕋᓱᒃᓯᒪᓐᖏᓐᓇᑦᑕ. 
 
ᓄᓇᕗᒻᒧᑦ ᒐᕙᒪᐅᓪᓗᑕ ᑕᒪᒃᑯᓂᖓ 
ᖃᐅᔨᓴᕈᓘᔭᖃᑦᑕᖅᓯᒪᓐᖏᓐᓇᑦᑕ 
ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ ᑕᐃᒃᑯᓄᓐᖓᑦ 
ᒐᕙᒪᒃᑯᓐᓄᑦ ᐃᖅᑲᓇᐃᔭᓐᖏᑦᑐᑦ 
ᑮᓇᐅᔭᓕᐅᕈᑎᒋᒐᓱᐊᕈᓐᓇᖅᑕᖏᓐᓂᒃ 
(ᑐᓵᔨᑎᒎᕈᓐᓃᖅᑐᖅ) ᖃᓪᓗᓈᑎᑐᑦ (ᑐᓵᔨᑎᒍᑦ) 
ᐃᖅᑲᓇᐃᔮᕈᓐᓇᖃᕈᓐᓇᓐᖏᑦᑐᓂᒃ. ᑕᐃᒃᑯᐊ 
ᑕᒪᒃᑯᓂᖓᕈᓘᔮᖅ ᕿᒥᕐᕈᓇᒃᓯᒪᓐᖏᓐᓇᑦᑕ. 
ᒥᓂᔅᑕᐅᔪᖅ ᕿᒥᕐᕈᓇᕈᓐᓇᓂᐊᖅᐹ ᖃᐅᔨᒋᐊᕐᓗᓂ 
ᐊᖑᓇᓱᑦᑎᓄᑦ ᐃᖅᑲᓇᐃᔭᒃᓴᒃᑎᐊᕙᖑᒐᔭᖅᑐᓂᒃ 
ᖃᓄᕐᓕ ᑎᒍᔭᐅᓇᓱᒍᓐᓇᕐᒪᖔᑕ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐊᐱᖅᑯᑎᒃᓴᒃᓯᐊᕚᓗᒃ 
ᑲᑎᒪᔨᐅᔪᒻᒦᓐᖔᖅᑐᖅ ᑐᓄᓂᕐᒥᑦ. 
ᐱᕙᓪᓕᐊᔪᓕᕆᔨᒃᑯᑦ ᑖᒃᑯᐊ ᐱᓕᕆᕝᕕᒋᔭᖓ  

ᕿᒥᕐᕈᓇᓗᐊᖃᑦᑕᕐᒪᑕ ᑕᐃᒃᑯᓂᖓ 
ᓯᐊᒻᒪᖅᑎᕐᕕᐅᓯᒪᓐᖏᑦᑐᓄᑦ ᓄᓇᓕᖕᓄᑦ 
ᐊᖕᒪᓗᑦᑕᐅᖅ ᕿᒥᕐᕈᓇᒋᐊᖃᕐᒥᒐᑦᑕ 
ᓄᓇᓕᓕᒫᑦᑎᐊᑦ ᐃᑉᐱᒋᔭᕆᐊᖃᕐᒥᒐᑦᑎᒍ ᓄᓇᕗᒻᒥ 
ᑕᐃᒃᑯᐊ ᑭᓱᑐᐃᓐᓇᑦᑎᐊᖅ ᓴᖅᑭᑦᑐᓇᖅᑕᕗᑦ 
ᐃᖅᑲᓇᐃᔮᒃᓴᓂᒃ ᓴᖅᑭᑦᑎᕕᒋᔪᓐᓇᖅᑕᕗᑦ 
ᐊᖑᓇᓱᑦᑏᑦ ᒥᑭᒋᐊᕐᓂᐊᖅᑏᑦ ᐅᕝᕙᓘᓐᓃᑦ 
ᓂᐅᕐᕈᑎᒃᓴᓂᒃ. ᐃᖃᓪᓕᐊᖅᑎᐅᔪᑦ ᐊᓯᖏᓐᓂᓪᓗ 
ᐊᑐᒃᑲᓐᓂᕈᓐᓇᖅᑐᓂᒃ ᓂᐅᕐᕈᑎᒃᓴᓕᐅᕈᓐᓇᖅᑐᑦ 
ᐃᖅᑲᓇᐃᔮᒃᓵᖅᑖᕈᓐᓇᖅᐳᑦ. 
 
ᐊᒻᒪᓗᑦᑕᐅᖅ ᑮᓇᐅᔭᐃᑦ ᑖᒃᑯᐊ 
ᐱᕙᓪᓕᐊᔪᓕᕆᔨᒃᑯᓐᓂᒃ ᐱᓕᕆᕝᕕᖓᓂ ᑮᓇᐅᔭᑦ 
ᑎᒍᔭᐅᖃᑦᑕᖅᑐᑦ ᕿᒥᕐᕈᓇᒍᑕᐅᖃᑦᑕᕐᒪᑕ ᓲᕐᓗ 
ᑕᐃᒃᑯᐊ ᐅᖂᑕᓕᐊᕆᓯᒪᔪᓄᑦ ᐅᒥᐊᓄᑦ 
ᐊᑐᖅᑕᐅᒐᔭᖅᑐᑦ ᑲᑎᒪᑎᓪᓗᑕ ᑕᒪᒃᑯᐊ ᑮᓇᐅᔭᐃᑦ 
ᐊᑐᕈᒫᖅᑕᕗᑦ ᑖᒃᑯᓄᖓ ᐊᑭᑦᑐᕆᐊᖅᑕᐅᖁᓪᓗᒍ 
ᐸᕐᓇᐅᑎᓕᐅᑦᑎᐊᕐᓂᖅᓴᐅᖁᓪᓗᒋᑦ ᓄᓇᓕᖕᓂ 
ᒥᑭᔫᑕᐅᓂᖅᓴᓂᒃ, ᓄᓇᓕᓕᒫᓂᓗ ᓄᓇᕗᒻᒥ. ᑖᓐᓇ 
ᑕᕝᕙ ᑭᐅᖁᓇᖅᑑᒐᓗᐊᖅ ᐊᐱᖅᑯᑎᒋᔭᖓᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᓂᕈᐊᖅᑕᐅᓯᒪᔪᖅ ᐸᓐᓂᖅᑑᒧᑦ, ᒥᔅᑕ ᖁᒻᒧᐊᑦᑐᖅ. 
 
ᐊᐱᖅᑯᑦ 045 - 3(1): ᐊᑭᒋᔭᐃᑦ ᐊᓯᔾᔨᖅᑐᑦ 

(ᖁᒻᒧᐊᑦᑐᖅ) 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᓯᒃᓴᕋᓕᐅᓇ ᑕᐃᒃᑯᓄᖓ 
ᖃᐅᒪᓕᕆᔨᒃᑯᓐᓄᑦ ᒥᓂᔅᑑᔪᒧᑦ.  
 
ᑕᐃᒪᐃᓛᒃ ᑕᒫᓂ ᓇᓗᓇᕈᓐᓃᕐᒪᑦ ᐊᕐᕌᒍᒥ 
ᐅᖅᓱᔅᓴᐃᑦ ᐊᑭᑭᓪᓕᒋᐊᕐᓂᐊᖅᑐᑦ ᐊᒻᒪᓗ ᑖᒃᑯᐊ 
ᖃᐅᒪᓯᐅᑎᕗᑦ ᓄᓇᕗᒻᒥᐅᑕᐅᓪᓗᑕ ᐊᑭᑐᔫᕙᑦᑐᑎᒃ 
ᐅᖅᓱᖓ ᑖᓐᓇ ᐊᑭᓕᖅᓱᕐᓗᒍ ᑭᓯᐊᓂᐅᖕᒪᑦ 
ᑕᐃᒃᑯᐊᖏᓛᒃ ᖃᐅᒪᖃᐅᑎᒋᕙᑦᑕᕗᑦ 
generators, ᖃᖓᓕᑭᐊᖓᐃ ᑕᒫᓂ 
ᓄᓇᕗᒻᒥᐅᑕᐃᑦ ᑕᒪᑐᒥᖓ ᐅᖅᓱᐊᓗᒃ 
ᐊᑭᑭᓪᓕᒋᐊᖅᑲᑦ ᖃᐅᒪᓯᐅᑏᑦ ᒪᓕᔅᓴᓛᕐᒪᖔᑕ. 
 
ᑖᓐᓇᖃᐃ ᖃᖓᒃᑯᑦ ᐋᖅᑭᒋᐊᖅᑕᐅᔪᒫᕐᓂᐊᕐᒪᖔᑦ  

ᐋᖅᑭᑦᓯᓯᒪᕙᑦ ᒐᕙᒪᒃᑯᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ. 
ᐊᐱᕆᖅᑰᕋᕕᑦ (ᑐᓵᔨᑎᒍᑦ) ᖁᓪᓕᒃᑯᑦ 
ᐆᒻᒪᖅᑯᑎᓕᕆᔨᒃᑯᓐᓄᑦ ᒥᓂᔅᑕᖓᓂᒃ, ᐊᖓᔪᖅᑳᖅ 
ᕼᐊᓐᑐ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐃᒻᒪᖃ ᓇᓗᓇᐃᑦᑎᐊᒃᑲᓐᓂᕐᓗᒍ 
ᑖᔅᓱᒧᖓ ᒥᓂᔅᑕᒧᑦ ᓇᓕᐊᖕᓄᑦ ᐊᐱᕆᒐᓗᐊᕐᒪᖔᖅ 
ᐆᒻᒪᖅᑯᑎᓕᕆᔨᒃᑯᓐᓄᑦ ᐅᕙᓘᓐᓃᑦ, ᐆᒻᒪᖅᑯᑏᑦ 
ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓇᓕᐊᓐᓄᑦ 
ᐊᐱᕆᔪᒻᒪᖔᖅᐱᑦ ᑐᑭᓯᓇᖅᓯᑦᑎᐊᕈᓐᓇᖅᐱᐅᒃ, 
ᒥᔅᑕ ᖁᒻᒧᐊᑦᑐᖅ.  
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᒧᑦ 
ᑖᔅᓱᒧᖓ ᑲᒪᔪᒧᑦ ᐃᑯᒻᒪᖅᑯᑎᓕᕆᓂᒃᑯᓐᓄᑦ 
ᐊᐱᖅᑯᑎᒐ, ᑖᓐᓇ ᐊᑭᑭᓪᓕᒋᐊᓛᕐᒪᖔᑕ ᐊᒻᒪᓗ 
ᖃᖓᒃᑯᑦ ᑕᒪᓐᓇ ᑲᔪᓯᓂᐊᖅᑲᑦ 
ᓂᕈᐊᒍᓐᓇᓛᕐᒪᖔᑦᑕ ᓄᓇᕗᑦᒥᐅᑕᐃᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᓯᐊᕈᐊᐃ. ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ. 
ᑖᓐᓇ ᐆᒃᑐᓚᐅᕈᒪᔭᕗᑦ ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ, ᐊᖓᔪᖅᑳᖅ ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᑖᒃᑯᐊ ᐃᑭᒃᑕᖅᑐᓄᑦ ᐊᑐᖅᑕᐅᓲᑦ 
ᐊᑭᑦᑐᕆᐊᖃᑦᑕᕐᓂᖏᓪᓗ, 
ᐊᑭᓗᒃᓯᒋᐊᖃᑦᑕᕐᓂᖏᓪᓗ ᐱᓕᕆᐊᕆᓐᖏᓐᓇᒃᑭᑦ 
ᒥᓂᔅᑖᐅᓂᒻᓄᑦ. ᑭᐅᔭᐅᔪᖕᓇᖅᑐᒃᓴᐅᕗᑎᑦ 
ᑕᒪᑐᒧᖓ ᐊᑭᑦᑐᕆᐊᖃᑦᑕᕐᓃᑦ ᒥᒃᓵᓄᒃ 
ᐊᐅᓚᑦᓯᔨᐅᔪᒧᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑯᓱᒐᖅ. ᐆᑦᑐᓚᐅᕐᒥᓚᒍ  
(ᑐᓵᔨᑎᒍᑦ) ᒥᓂᔅᑕ  

ᑲᒪᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᖓᓂᑦ, ᐊᖓᔪᖅᑳᖅ ᕼᐊᓐᑐ ᑐᑐ. 
 

ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᐸᕋ ᑲᑎᒪᔨ ᐊᐱᕆᖕᒪᑦ 
ᑖᔅᓱᒥᖓ. ᖃᐅᔨᒪᔪᖓ ᒥᓂᔅᑕᐅᓪᓗᖓ ᑲᒪᓪᓗᖓ 
ᖁᓪᓕᒃᑯᓐᓄᑦ ᐆᒻᒪᖅᑯᑎᓕᕆᔨᒃᑯᓐᓄᑦ ᐃᓚᒃ 
ᐃᑯᒻᒪᖅᑯᑎᓕᕆᔨᒃᑯᓐᓄᑦ ᑯᐊᐳᕇᓴᒃᑯᑦ, ᑖᒃᑯᐊ 
ᐋᖅᑭᑦᓱᐃᖃᑦᑕᓐᖏᒻᒪᑕ ᐊᑭᖏᓐᓂᒃ. ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑖᒃᑯᐊ ᐃᑯᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᖓ ᑐᒃᓯᕋᖃᑦᑕᕐᒪᑕ ᑕᐃᒃᑯᓂᖓ 
ᐆᒻᒪᖅᑯᑏᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓂᒃ 
ᑕᐃᒃᑯᐊ ᐋᖅᑭᑦᓯᖃᑦᑕᕐᒪᑕ ᖃᑦᓯᑖᓚᐅᒐᔭᕐᒪᖔᑦ 
ᑕᐃᒃᑯᐊ ᑐᒃᓯᕋᖃᑦᑕᖅᑐᑦ ᐊᑭᒃᓴᕆᓂᐊᖅᑕᖓᓄᑦ.  
 

ᓱᓕ ᖃᐃᑦᑎᓯᒪᓐᖏᒻᒪᑕ ᐊᑯᓂᑲᓪᓚᕈᓗᒃ. 
ᐊᓯᔾᔨᕆᐊᕈᑎᖏᓐᓂᒃ ᐃᑯᒻᒪᖅᑯᑏᑦ ᐊᑭᖏᓐᓂᒃ 
ᑐᒃᓯᕋᐅᑎᓂᒃ ᑐᓂᓯᓚᐅᓐᖏᒻᒪᑕ ᓱᓕ ᐊᑭᖏᑦ 
ᑕᒪᒃᑯᐊ ᐅᖅᓱᐊᓗᐃᑦ ᓱᕐᕌᔾᔭᐃᒃᑯᑎᓐᖏᓐᓂᒃ 
ᐊᑭᑦᑐᕆᐊᓗᐊᔾᔭᐃᒃᑯᑎᒋᔭᖏᓐᓄᑦ ᓯᓚᑖᒍᑦ 
ᐃᓕᔭᐅᖃᑦᑕᕐᒪᑕ ᐃᓚᒋᐊᕈᑕᐅᓪᓗᑎᒃ ᐊᑭᖓᓄᑦ 
ᐅᖅᓱᐊᓘᑉ ᐋᖅᑭᑦᑕᐅᓯᒪᓪᓗᑎᒃ ᑕᐃᒪᓐᓇ 
ᐃᑯᒻᒪᖅᑯᑎᖃᖅᑎᑕᐅᓂᖓᓄᑦ 
ᐅᖅᓱᐊᓗᒃᑐᓐᓂᕆᔭᖓᓄᑦ ᐊᑐᖅᑕᐅᖃᑦᑕᖅᑐᑦ.  
 

ᓂᕆᐅᒃᑲᓗᐊᖅᑐᖓ ᓯᕗᓂᒃᓴᒃᑎᓐᓂ 
ᐊᑯᓂᐅᓗᐊᓐᖏᑦᑐᖅ ᐊᕐᕌᒎᒃ ᒪᕐᕉᓪᓘᓐᓃᑦ 
ᐊᓂᒍᖅᐸᑎᑦ ᖁᓪᓕᖅ ᐆᒻᒪᖅᑯᑎᓕᕆᔨᑯᑦ 
ᑯᐊᐳᕇᓴᖓ ᐸᕐᓇᐅᒻᒪᑕ ᑐᒃᓯᕋᓛᕐᓗᑎᒃ 
ᐃᑯᒻᒪᖅᑯᑏ ᐊᑭᖏᓐᓄᑦ 
ᐊᓯᔾᔨᕆᐊᕈᑎᒋᓂᐊᖅᑕᖏᓐᓄᑦ ᑕᐃᒃᑯᐊ 
ᕿᒥᕐᕈᔨᓃᓐᖔᕐᓗᑎᒃ. ᑖᒃᑯᐊ ᑯᐊᐳᕇᓴᒃᑯᑦ 
ᐃᑯᒻᒪᖅᑯᑎᓕᕆᔨᒃᑯᑦ ᐊᓯᔾᔩᓂᐊᓕᕌᖓᒥᒃ 
ᐊᑭᖏᓐᓂᒃ ᑕᐃᒪᓐᓇ ᐋᖅᑭᑦᓯᖃᑦᑕᕐᒪᑕ, 
ᐊᑭᑦᑐᕆᐊᕐᓂᐊᕌᖓᑕ ᐊᑭᒃᖠᒋᐊᕐᓂᐊᕌᖓᑕᓗ 
ᐃᑯᒻᒪᖅᑯᑏᑦ ᐊᑭᖏᑦ ᑕᐃᑰᓇᖃᑦᑕᕐᒪᑕ 
ᐃᑯᒻᒪᖅᑯᑎᓂᒃ ᐊᑭᖏᓐᓂᒃ ᕿᒥᕐᕈᔩᑦ 
ᑲᑎᒪᔨᖏᓐᓂᒃ. ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
(ᑐᓵᔨᑎᒍᑦ) ᓴᓂᑭᓗᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᕋᒻᐴᑦ. 
 

ᐊᐱᖅᑯᑦ 046 - 3(1): $2,500 
ᑮᓇᐅᔭᖅᑖᕈᑎᒃᓴᐃᑦ ᐃᓱᓕᕝᕕᒃᓴᖓ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
ᐊᐱᖅᑯᑎᒋᔪᒪᔭᕋ ᒥᓂᔅᑕᖑᔪᒧᑦ, 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᖓᓐᓄᑦ, 
ᐱᒋᐊᓕᓵᖅᑎᓪᓗᒍ $2,500-ᓂᒃ 
ᐃᓕᓐᓂᐊᖅᑐᓕᕆᔨᒃᑯᓐᓄᒡᒎᖅ ᐊᑐᖅᑕᐅᓂᐊᖅᑐᖅ 

ᐃᑲᔪᕈᑎᒋᔭᐅᓂᐊᕐᒪᓐ ᓄᓇᕗᒻᒥ 
ᐅᐱᒍᓱᒍᑎᒋᔭᐅᔪᖅ.  
 

ᑕᐃᒃᑯᐊ ᐃᓕᓐᓂᐊᕐᕖᑦ ᐃᓚᖏᑦ ᐊᐃᐳᕈ 1-ᒥ 
ᒪᑐᓯᒪᓂᐊᕐᒪᑕ. ᓄᓇᕗᒻᒥᐅᑦ ᑕᐃᒃᑯᐊ 
ᐃᑲᔪᖅᑐᖁᓪᓗᒍ, ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᐸ 
ᖃᖓᒃᑯᑦ $2,500 ᖃᖓᒃᑯᑦ 
ᐊᑐᖅᑕᐅᔭᕆᐊᖃᕐᓂᐊᕐᒪᖔᖅ? ᖁᔭᓐᓇᒦᒃ, 
ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᖓᔪᖅᑳᖅ ᓗᐃ 
ᑕᐹᖅᔪᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ ᑕᐃᓐᓇ 
ᓂᕈᐊᖅᑕᐅᖃᑎᒋᓯᒪᔭᕋ. 2009-ᓕᒫᕌᓗᒃ 
ᓇᓪᓕᐅᓂᖅᓯᐅᓕᒑᒐᑦᑐᒍ ᐊᕐᕌᒍᓄᑦ ᖁᓕᓄᑦ. 
ᐃᓱᒪᖅᓲᑕᐅᑦᑎᐊᖅᑐᕐᓕ ᑖᒃᑯᐊ ᐃᓕᓐᐊᓂᖅᑐᐃᑦ 
ᑲᑎᒪᔨᖏᓐᓄᑦ ᑕᒪᓐᓇ ᖃᓄᖅ ᐊᐅᓚᑕᐅᔪᒪᒻᒪᖔᑕ 
2009 ᑕᒪᓐᓇ ᐊᑐᖅᑎᓪᓗᒍ ᖃᖓᑐᐃᓐᓇᑦᑎᐊᖅ 
ᐃᓱᒪᖅᓲᑕᐅᔪᖅ.  
 

ᓇᓗᓇᐃᖅᓯᒪᔭᕗᑦ ᑖᒃᑯᐊ ᑮᓇᐅᔭᐃᑦ ᑖᒃᑯᐊ 
ᓇᓪᓕᐅᓐᓂᖅᓯᐅᖃᑕᐅᑦᑎᐊᕈᓐᓇᖁᓪᓗᒋᑦ 
ᐃᓕᓴᕐᕖᑦ ᓄᓇᕗᒻᒥᐅᑕᐃᑦ. ᑭᓯᐊᓂ 
ᐋᖅᑭᔅᓯᒪᓐᖏᓚᒍᑦ ᑭᓲᓕᖅᐸᑦ, ᐅᕙᓂ ᑭᓯᐊᓂ 
ᐊᐃᐳᕈ 1-ᒥ 
ᐊᑐᖅᑕᐅᔭᕆᐊᖃᕐᓂᐊᖅᐴᓚᓯᒪᓐᖏᓚᒍᑦ, 
ᖃᖓᑐᓐᓇᖅ ᐊᑐᖅᑕᐅᔪᓐᓇᖅᑐᑦ, ᐅᖃᖅᑎᑦᑎᔩ. 
ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐅᖃᐅᓯᒃᑯᑦ 
ᐊᐱᖅᑯᑏᑦ. (ᑐᓵᔨᑎᒎᕈᓐᓃᖅᑐᖅ) ᐱᑕᖃᕈᓐᓃᖅᐸᑦ, 
(ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ 
ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ 
ᑎᑎᖅᑲᑎᒍᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 
9. ᑭᐅᔾᔪᑏᑦ ᐅᖃᐅᓯᕐᖓᐅᑕᐅᓚᐅᖅᑐᓄᑦ. 
ᑲᑎᒪᔾᔪᑎᔅᓴᖅ 10. ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. 
ᑲᑎᒪᔾᔪᑎᔅᓴᖅ 11. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 
ᑲᑎᒪᔨᕋᓛᖑᑲᐃᓐᓇᖅᑐᓪᓗ. ᑲᑎᒪᔾᔪᑎᒃᓴᖅ 12. 
ᐅᓂᒃᑳᖏᑦ ᑲᑎᒪᔨᕋᓛᑦ ᕿᒥᕐᕈᓇᓚᐅᖅᑎᓪᓗᒋᑦ 
ᐱᖁᔭᒃᓴᓂᑦ. ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ 
ᑎᑎᖅᑲᑦ. ᑲᑎᒪᔾᔪᑎᒃᓴᖅ 14. ᑲᑎᒪᔾᔪᑎᔅᓴᑦᑎᓐᓄᑦ. 
ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑎᔅᓴᓄᑦ. 
ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᔾᔪᑏᑦ 
ᐱᖁᔨᕗᖔᕈᑎᔅᓴᓄᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ ᐱᖁᔭᔅᓴᐃᑦ. ᑲᑎᒪᔾᔪᑎᒃᓴᖅ 
16. ᐱᖁᔨᕗᖔᕈᑏᑦ. ᑲᑎᒪᔾᔪᑎᔅᓴᑦᑎᓐᓂᑦ. 
ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒋᑦ ᐱᖁᔭᔅᓴᐃᑦ. 
ᑲᑎᒪᔾᔪᑎᔅᓴᑦᑎᓐᓂᑦ. ᑲᑎᒪᔾᔪᑎᒃᓴᖅ 18. ᑐᒡᓕᐊᓂᒃ 
ᐅᖃᓕᒫᖅᑕᐅᓂᖏᑦ ᐱᖁᔭᔅᓴᑦ. 
ᑲᑎᒪᔾᔪᑎᔅᓴᑦᑎᓐᓂᑦ. ᑲᑎᒪᔾᔪᑎᒃᓴᖅ 19. 
ᑲᑎᒪᑐᐃᓐᓇᕆᐊᓕᓐᓄᑦ 
ᐃᓱᒪᔅᓴᖅᓯᐅᕈᑎᖃᕐᓂᐊᕐᓗᑎᒃ ᒪᓕᒐᒃᓴᓂᒃ  
ᐊᓯᖏᓐᓂᓪᓗ. ᒥᔅᑕ ᓂᖏᐅᖓᓐ. 
 
ᐱᒋᐊᖅᑎᑕᖅ 018 - 3(1): ᑲᑎᒪᓂᖅ 

ᓄᖅᑲᒃᓴᕋᐃᓐᓂᖓ (ᓂᖏᐅᖓᓐ) 
 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᓕᑦᑐᒍ ᒪᓕᒐᖅ 46, ᐱᒋᐊᖅᑎᑦᑎᕗᖓ, 
ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᖓᓄᑦ ᕿᑭᖅᑖᓘᑉ 
ᓂᒋᐊᓄᑦ, ᓄᖅᑲᑲᐃᓐᓇᖁᓪᓗᑕ ᒪᓕᒐᓕᐅᕐᕕᒻᒥ 
ᑲᑎᒪᓂᖅᐳᑦ ᐅᓪᓗᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᖏᐅᖓᓐ. ᐱᖁᔨᕗᖔᕈᑎ ᓈᒻᒪᒻᒪᑦ. 
ᓂᕈᐊᕈᒪᓕᖅᑐᑎᓪᓗ. ᓈᒻᒪᔅᓴᖅᑐᑦ ᐃᓵᓪᓕᑦ. 
ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪ 22-
ᒨᑲᐅᑎᒋᓂᐊᓕᖅᐳᒍᑦ ᑲᑎᒪᔾᔪᑎᔅᓴᑦᑎᓐᓄᑦ.  
 
ᑲᑎᒪᔾᔪᑎᔅᓴᖅ 22. ᑲᑎᒪᔾᔪᑎᔅᓴᐃᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖅᑲᐃᑎᑦᑎᔪᖓ ᑲᑎᒪᓂᐊᖅᑐᑦ ᑲᑎᒪᔨᓕᕆᔨᒃᑯᑦ 
ᑲᑎᒪᔨᖏᑦ 1:30 ᑐᑦᑐ ᑲᑎᒪᕕᐊᓂ.  
 
ᑲᑎᒪᔾᔪᑎᔅᓴᐃᑦ ᓇᒡᒐᔾᔭᐅᒥ, ᒫᑦᓯ 23: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᓂᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 1 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 2 

• ᒪᓕᒐᒃᓴᖅ 3 

• ᒪᓕᒐᒃᓴᖅ 4 

22. ᑲᑎᒪᔾᔪᑎᒃᓴᐃᑦ 

 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᕐᕕᒃ 
ᒪᑐᓯᒪᑲᐃᓐᓇᕐᓂᐊᖅᑐᖅ ᓇᒡᒐᔾᔭᐅᖑᓇᓱᓐᓂᖓᓂ, 
ᒫᑦᓯ 23-ᖑᓕᖅᐸᑦ, 1:30-ᒧᐊᖅᑎᓪᓗᒍ ᐅᓐᓄᓴᒃᑯᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 11:24-ᒧᐊᖅᑎᓪᓗᒍ



 

 

 


